
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᓐᓂᑦ  

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ ᐃᓄᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ ᓄᓇᑖᖅᐸᓕᐊᔪᓕᕆᓂᕐᒥᒃ 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᒫᑦᓯ 9, 2018 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ 

ᐃᖃᓪᓗᐊᖅ, ᐅᖃᖅᑎ ᔫ ᐃᓄᒃ, ᔪᐊᔾ ᕼᐃᒃᔅ, 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 

ᒦᓚ ᖃᒥᓐᖑᐊᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, 

ᓯᒥᐅᓐ ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, 

ᐃᒥᓕᐊᓐᓄ ᕿᓐᖑᖅ, ᓯᕗᓕᖅᑎ ᐹᓪ ᖁᐊᓴ, ᐋᓚᓐ 

ᕋᒻᐴᑦ, ᐊᖓᔪᖅᑳᖅ ᔫ ᓴᕕᑲᑖᖅ, ᐊᖓᔪᖅᑳᖅ 

ᐃᓕᓴᐱ ᓯᐅᑎᐊᐱᒃ, ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᑦ 9:01ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔫ ᐃᓄᒃ): ᒥᔅ ᑕᐅᑐᓐᖏ, 

ᑐᒃᓯᐊᕐᓂᒃᑯᑦ ᐱᒋᐊᖅᑎᓚᐅᖅᑎᒍᑦ. 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ, ᓯᕗᓪᓕᖅᑎ, ᒪᓕᒐᓕᐅᖅᑏᑦ. 

ᐅᓪᓛᒃᑯᑦ ᓄᓇᕗᒻᒥᐅᑦ, ᓈᓚᐅᑎᒃᑯᑦ ᑐᓵᔪᑦ 

ᑎᕖᒃᑯᓪᓗ ᖁᓐᖏᐊᖅᑐᑦ. ᑲᑎᒪᕕᖁᑎᔅᓯᓐᓄᑦ 

ᑐᓐᖓᓱᒋᑦᑎ.  

 

ᐊᒻᒪᓗ ᒫᓐᓇᓗ ᐱᓗᐊᖅᑐᒥᒃ ᓄᓇᖅᑲᑎᒃᑲ 

ᒥᑦᑎᒪᑕᓕᖕᒥᐅᑦ ᐊᒃᓱᕈᕐᓇᖅᑐᖅᓯᐅᖅᑎᓪᓗᓯ 

ᐃᖅᑲᐅᒪᕙᑦᑎᒋᑦ ᐊᒻᒪᓗ ᐃᖅᑲᐅᒪᔭᐅᕗᓯ.  

 

ᒫᓐᓇ ᑲᑎᒪᔾᔪᑎᒃᓴᑦᑎᓐᓄᑦ ᑲᔪᓯᓂᐊᖅᑐᒍᑦ. 

ᑲᑎᒪᔾᔪᑎᒃᓴᖅ. 2. ᒥᓂᔅᑕᐃᑦ ᐅᖃᐅᓯᖏᑦ. 

ᓄᓇᕗᒻᒥ ᓯᕗᓕᖅᑎ, ᓯᕗᓕᖅᑎ ᖁᐊᓴ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 012 - 5(1): ᑐᕌᖅᑕᕗᑦ 

ᐱᓕᕆᐊᒃᓴᓕᐅᕈᑕᐅᔪᖅ (ᖁᐊᓴ) 

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᒃᐱᒋᖃᑎᒋᑦᑎᐊᖅᐸᒋᑦᑕᐅᖅ ᐅᖃᖅᑎᑦᑎᔩ 

ᓄᓇᔅᓯᓐᓂ.  

 

ᐊᒻᒪᓗ ᐅᓪᓛᒃᑯᑦ ᑖᒃᑯᐊ ᓄᓇᖅᑲᑎᒃᑲ, 

ᓄᓇᕗᒻᒥᐅᓪᓗ. 

 

ᐃᓛᒃ, ᖁᔭᓐᓇᒦᒃ, ᐅᖃᖅᑎᑦᑎᔩ, 

ᖁᔭᓕᔾᔪᑎᖃᕈᒪᒐᒪᐃᓛᒃ ᒪᓕᒐᓕᐅᖅᑎᐅᖃᑎᓐᓂᒃ 

ᑕᕝᕙᓂ ᒪᓕᒐᓕᐅᕐᕕᑦᑎᓐᓂ ᐃᑲᔪᑦᑎᐊᓚᐅᕋᔅᓯ 

ᐊᒻᒪᓗ ᑐᓴᖅᑎᑕᐅᑦᑎᐊᓚᐅᕋᑦᑕᐃᓛᒃ ᑖᓐᓇ 

ᓯᕗᒻᒧᐊᕈᑎᒃᓴᕗᑦ ᑐᕌᕈᑎᒃᓴᕗᓪᓗ 

ᐅᖃᐅᓯᕆᑎᓪᓗᑎᒍᑦ ᒐᕙᒪᒋᔭᑦᑎᓐᓂ ᓄᑖᒥᒃ 

ᑕᒡᕙᓂ ᑖᓐᓇ ᐊᑎᖃᖅᑐᖅ ᑐᕌᖅᑕᕗᑦ.  

 

ᒥᑦᑎᒪᑕᓕᖕᒦᑎᓪᓗᑕᐃᓛᒃ ᑕᐃᔅᓱᒪᓂ ᑲᑎᒪᒐᑦᑕ 

ᑕᒪᒃᑭᖅᖢᑕ, ᐊᑐᓂ ᒪᓕᒐᓕᐅᖅᑏᑦ 

ᓂᓪᓕᖃᑦᑕᕈᓐᓇᖅᑐᐊᐱᐅᓚᐅᕐᒪᑕ ᑖᓐᓇ 

ᑐᕌᒐᕆᔪᒪᔭᕗᑦ ᐅᖃᐅᓯᕆᑎᓪᓗᑎᒍᑦ ᐊᒻᒪᓗ 

ᐃᑲᔫᑎᖃᑦᑎᐊᓚᐅᕐᒪᑦ ᓱᓇᓂᒃ 

ᓯᕗᓪᓕᐅᑎᑦᑎᓂᐊᕐᓂᑦᑎᓐᓂᒃ.  

 

ᑖᓐᓇ ᑐᕌᒐᕆᔭᕗᑦ ᐃᓛᒃ ᓲᕐᓗ ᓈᒻᒪᒃᑐᒃᑯᑦ 

ᐋᖅᑭᑦᑎᐊᖅᓯᒪᖕᒪᑦ ᑐᓴᖃᑦᑕᓚᐅᖅᑕᑦᑎᓐᓂᒃ 

ᐃᓄᖁᑎᑦᑎᓐᓂᒃ ᓂᕈᐊᖅᑎᑦᑎᓐᓂᒃ ᐊᒥᓱᓂᒃ. 

ᐊᒻᒪᓘᓐᓃᑦ ᑐᓴᖃᑦᑕᓚᐅᓐᖏᑕᑦᑎᓐᓂᒡᓘᓐᓃᑦ. 

ᑕᐃᒪᐃᓛᒃ ᑕᒪᓐᓇ ᑲᑐᔾᔨᖃᑎᒌᖕᓂᖅ ᐱᔾᔪᑎᒋᓪᓗᒍ 

ᖁᕕᐊᓱᑦᓯᐊᖅᑐᖓ ᐊᒻᒪᓗ ᓈᒻᒪᒃᑐᒃᑯᑦ 

ᐱᐊᓂᒍᓐᓇᓚᐅᕋᑦᑕ ᑖᒃᑯᐊ ᐅᖃᐅᓯᕆᒋᐊᖃᖅᑕᕗᑦ 

ᒥᑦᑎᒪᑕᓕᖕᒦᑎᓪᓗᑕ ᖁᔭᓐᓇᒦᕈᑎᒋᑦᑎᐊᖅᑕᒃᑲ. 

 

(ᑐᓵᔨᑎᒍᑦ) ᐅᖃᖅᑏ, ᒐᕙᒪᕗᑦ ᓈᓚᑦᑎᐊᖅᓯᒪᕗᖅ 

ᐅᖃᐅᓯᐅᓯᒪᔪᓂᒃ ᐊᒻᒪᓗ ᑕᕝᕗᖓ 

ᑐᓐᖓᕕᒋᓂᐊᖅᑕᑦᑎᓐᓅᖅᓯᒪᓪᓗᑎᒍᑦ. ᑖᒃᑯᐊ 

ᑭᖑᓪᓕᖅᐹᖏᑦ ᓴᖅᑭᑕᐅᓛᖅᑑᒐᓗᐊᑦ ᑲᒥᓯᓇ 

ᐅᖃᓚᐅᖅᑎᓪᓗᒍ ᑕᓪᓕᒪᑦ ᓯᕗᓪᓕᐅᖁᓯᒪᔭᕗᑦ 

ᓇᓗᓇᐃᖅᓯᒪᓂᐊᕋᑦᑎᒍ ᐊᕐᕌᒍᓄᑦ 

ᑎᓴᒪᐅᓂᐊᖅᑐᓄᑦ ᐊᒡᒋᖅᑐᓄᑦ. 

(ᑐᓵᔨᑎᒎᕈᓐᓃᖅᑐᖅ) ᓯᕗᓪᓕᖅᐹᖅ: 

 

1. ᐃᓅᓯᕗᑦ, ᑖᓐᓇ ᖃᓄᖅ ᐃᓄᖁᑎᕗᑦ 

ᓈᖕᒪᒃᑐᒥᒃ ᐃᓅᓯᖃᕈᓐᓇᕐᒪᖔᑕ ᑖᓐᓇ 

ᐱᒋᐊᕈᑎᒋᓪᓚᕆᒋᐊᖃᕋᑦᑎᒍᑦ.  

2. ᑐᒡᓕᖓ ᐱᕚᓪᓕᕈᑎᕗᑦ. ᓱᓇᑦ  

ᐱᕚᓪᓕᕈᑎᒋᕙᑦᑎᒍᑦ? ᐃᒡᓗᕐᔪᐊᕐᔪᐊᑦ 

ᓄᓇᓕᖕᓃᑦᑐᑦ ᐱᔭᐅᒋᐊᓖᑦ. 

ᑮᓇᐅᔭᓕᐅᕋᓱᐊᕐᓂᖅ ᓄᓇᓕᖕᓂ, ᑕᒪᔾᔭ 

ᐱᕚᓪᓕᕈᑎᒋᔪᓐᓇᕋᑦᑎᒍᑦ ᓄᓇᑦᑎᓐᓂ. 
 

3. ᐱᖓᔪᖓᑦ, ᓯᕗᒧᐊᒃᐸᓪᓕᐊᔾᔪᑎᕗᑦ. ᓱᓇᑦ 

ᓯᕗᒧᐊᒃᐸᓪᓕᐊᔾᔪᑎᒋᕙᕗᑦ? ᐃᓕᓐᓂᐊᕐᓂᖅ. 

ᒪᑯᓂᖓᓗ ᓴᓇᓂᕐᒥᒃ 

ᐃᓕᓐᓂᐊᖅᑎᑦᑎᒃᑲᓐᓂᕐᓂᖅ. ᓄᑕᖅᑲᕗᑦ, 

ᒪᒃᑯᒃᑐᕗᑦ, ᐃᓐᓇᖅᐳᑦ 

ᐸᕐᓇᒃᑎᑦᑎᐊᕆᐊᖃᕋᑦᑎᒍᑦ ᓴᓇᓂᒃᓴᒧᑦ 

ᓯᕗᓂᒃᓴᑦᑎᓐᓄᑦ. ᑐᑭᖃᑦᑎᐊᖅᑐᒥᒃ ᓲᕐᓗ 

ᓄᓇᓕᖕᓂ ᐊᑐᖅᑕᐅᔪᓐᓇᖅᑐᓂᒃ. 
 

4. ᑎᓴᒪᒋᔭᖓᑦ ᐃᓅᓂᕗᑦ. ᑖᓐᓇ ᑕᒡᕙ ᓄᓇᕗᑦ 

ᐊᔾᔨᐅᓐᖏᓐᓂᕆᖕᒪᒍ ᐃᓄᐃᑦ. ᐃᓅᒐᑦᑕ. ᐃᓄᐃᑦ 

ᐊᒥᓲᓂᖅᓴᓪᓚᕆᐅᖕᒪᑕ ᑕᒫᓂ ᓄᓇᕗᒻᒥ. ᑕᒪᓐᓇ 

ᐃᒃᐱᒋᔾᔪᑎᒋᒋᐊᖃᖅᑕᕗᑦ. ᑖᓐᓇ ᑕᕝᕙ 

ᐃᓅᓂᖅᐳᑦ. ᐃᓅᓂᕗᑦ ᐊᔾᔨᐅᓐᖏᔾᔪᑎᒋᕙᕗᑦ 

ᑕᒫᓂ ᓄᓇᕗᒻᒥ.  
 

5. ᑕᓪᓕᒪᒋᔭᖓᑦ, ᑲᑐᔾᔨᖃᑎᒌᖕᓂᕗᑦ. ᑕᒫᓂ 

ᓄᓇᕗᒻᒥ ᐊᔾᔨᒌᓐᖏᑦᑐᓂᒃ ᑎᒥᑕᖃᐅᕐᒪᑦ, 

ᒐᕙᒪᐅᑎᓪᓗᑕ ᐊᒻᒪᓗ ᑕᒪᔾᔭ ᐃᓄᐃᑦ 

ᑲᑐᔾᔨᖃᑎᒌᖏᑦ ᐊᓯᖏᓪᓗ ᑕᒪᔾᔭᐅᖕᒪᑕ. 

ᑲᑐᔾᔨᖃᑎᒌᒡᓗᑕ ᓱᓇᓂᒃ ᓴᖅᑭᑎᑦᑎᓂᐊᕈᑦᑕ 

ᑖᒃᑯᐊ ᓴᓇᖃᑎᒌᑦᑎᐊᕆᐊᖃᕋᑦᑎᒍᑦ.  
 

ᐅᖃᖅᑎᑦᑎᔩ, ᑕᐃᒪ ᓂᕆᐅᑦᑎᐊᖅᐳᖓ ᑖᒃᑯᐊ 

ᑐᕌᒐᕆᓂᐊᖅᑕᕗᑦ ᑕᒡᕙᓂ 

ᓴᖅᑭᑕᐅᑦᑎᐊᕐᓂᐊᕐᓂᖏᓐᓂᒃ ᑲᑎᒪᕝᕕᑦᑎᓐᓂ 

ᒫᓐᓇᐸᓘᓂᐊᖅᑐᖅ ᓄᓇᕗᒻᒥᐅᑕᓪᓗ 

ᑐᑭᓯᑦᑎᐊᕐᓂᐊᕐᒪᑕ. ᑕᐃᒪᐃᓛᒃ ᐅᖃᕈᒪᕗᖓ, 

ᐅᖃᒃᑲᓐᓂᕈᒪᕗᖓ ᓴᓇᖃᑎᒌᑦᓯᐊᓚᐅᕋᑦᑕ ᐊᒻᒪᓗ 

ᓇᓗᓇᓐᖏᑦᑐᖅ ᑕᒫᓂ ᒐᕙᒪᐅᓂᐊᖅᑎᓪᓗᑕ 

ᓴᓇᖃᑎᒌᑦᑎᐊᕐᓂᐊᖅᑐᒍᑦ ᑕᒪᒃᑯᓂᖓ 

ᐱᒋᐊᕈᒪᔭᑦᑎᓐᓂᒃ ᐅᑭᐅᓂᒃ ᑎᓴᒪᐅᓂᐊᖅᑐᓂᒃ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕᐅᔪᖅ ᐃᓄᓕᕆᔨᒃᑯᓐᓄᑦ, ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᑉ ᐅᖃᐅᓯᖓ 013 - 5(1): 

ᐃᖅᑲᐃᑎᑦᑎᔾᔪᑦ ᐃᓐᑲᒥ ᑖᒃᓯᒥᒃ 

ᐊᓪᓚᑦᑐᐃᖁᔨᓂᕐᒧᑦ (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᓈᒻᒪᓈᓕᕐᒥᔪᖅ ᐊᕐᕌᒍᑦᑎᓐᓂ 

ᐊᒻᒪ ᐅᖃᐅᓯᕐᓂ ᐃᖅᑲᐃᑎᑦᑎᒐᓱᓐᓂᐊᖅᑯᖓ 

ᓱᓇᐅᒻᒪᖔᖅ. 

 

ᑖᒃᑯᐊ ᐃᓄᓕᕆᔨᒃᑯᑦ ᑕᐃᒪ 

ᐱᓕᕆᒐᓱᓪᓚᕆᓯᒪᖕᒪᑕ ᐊᕐᕌᒎᖕᓂᒃ ᒪᕐᕉᓯᒪᔪᓂᒃ 

ᐊᑐᓕᖅᑎᑦᑎᓇᓱᐊᖅᑐᑎᒃ ᐋᖅᑭᒋᐊᖅᑕᐅᓯᒪᔫᓐᓂᒃ 

ᐅᓂᒃᑳᒥ ᕿᒥᕐᕈᔭᐅᓚᐅᖅᑎᓪᓗᒋᑦ 

ᓂᖃᐃᓲᑎᑖᖑᖃᑦᑕᖅᑐᑦ ᐊᒻᒪᓗ 

ᐱᕙᓪᓕᐊᔪᓕᕆᓂᖅ. ᑕᐃᒫᒃ ᐃᖅᑲᐃᑎᒋᐊᕈᒪᕙᒃᑲ 

ᓄᓇᕗᒻᒥᐅᑕᐃᑦ ᑖᒃᓰᔭᐃᔭᕈᑎᔅᓯᓐᓂᒃ ᐃᓐᑲᒥᑖᒃᓯᒧᖅ 

ᑕᑕᑎᕆᖁᓪᓗᒋᑦ. ᑕᑕᑎᕆᔭᕆᐊᖃᕐᓂᖅ ᑎᑭᐅᑎᒻᒪᑦ 

ᑕᐃᒪᓐᓇᓗ ᐃᓐᑲᒥ ᑖᒃᓯᒧᑦ ᓇᒃᓯᐅᔾᔨᔭᕆᐊᖃᖅᐳᑎᑦ 

ᑕᒪᑐᒥᖓ ᑕᑕᑎᕈᑎᒥᒃ. ᑕᐃᒪᓐᓇᐃᑦᑑᒻᒪᑦ 

ᓄᓇᕗᒥᐅᑦ ᐃᖅᑲᐃᑎᔪᒪᕙᒃᑲ ᑕᑕᑎᕆᖁᓪᓗᒋᑦ 

ᐅᑎᕐᕕᒋᔭᕆᐊᖃᖅᑕᒥᓂᒃ ᐅᑎᕐᕕᐅᑦᑎᐊᖁᓪᓗᒋᑦ 

ᒪᑭᓂᖓ ᓲᕐᓗ: 

 

 ᓱᕈᓯᐊᕿᐅᓂᕋᖅᑕᐅᓲᑦ; 

 ᖄᖓᒍᒃᑲᓐᓂᖅ ᑮᓇᐅᔾᔭᔅᓵᖑᓲᑦ 

ᐃᓐᓇᑐᖃᕐᓄᓪᓗ ᐃᑲᔫᓯᐊᖑᓲᑦ; 

 ᐃᓄᑐᖃᕐᓄᑦ ᐃᓚᒋᐊᕈᑎᒃ ᐃᑲᔫᑎᒃ; ᐊᒻᒪᓗ 

 ᓂᐅᕕᖃᑦᑕᓂᕐᒧᒃ ᑖᒃᓰᔭᐅᑎᒥᓂᕐᓄᑦ. 

 

ᖃᑦᑎᐅᓂᖏᑦ ᑖᒃᑯᐊ ᓱᕈᓯᐊᕿᐅᖃᑦᑕᖅᑐᐃᑦ 

ᒪᓕᖃᑦᑕᕐᖓᑕ ᖃᑦᑎᐅᓂᖏᑦ ᓱᕈᓰᑦ ᐊᒻᒪ 

ᑮᓇᐅᔾᔭᔅᓵᖏᑦ ᐃᓚᒌᑦ. 
 

ᐃᓄᓕᕆᔨᒃᑯᑦ ᐃᓚᖃᓯᐅᑎᓲᒍᓐᖏᒻᒪᑕ 

ᐅᑎᕐᕕᐅᔪᓂᑦ ᓱᕈᓯᖃᕐᓂᕐᒧᑦ ᐃᑲᔫᑎᓂᑦ 

ᓈᓴᐅᓯᕆᓕᕌᖓᑕ ᓂᖃᐃᓲᑎᐅᓂᐊᖅᑐᓂᒃ. 

ᑭᓯᐊᓂᓕ ᑕᒪᑐᒥᖓ ᐃᑲᔫᓯᐊᕐᓂᐊᕈᑎᒃ, 

ᓄᓇᕗᒥᐅᑦ ᑕᑕᑎᕆᔭᕆᐊᖃᖅᐳᑦ ᐃᓐᑲᒥ 

ᑖᒃᓯᓯᐅᑎᓂᑦ. 
 

ᐅᖃᖅᑏ, ᕕᕝᕗᐊᕆᐅᑎᓪᓗᒍ ᐃᓄᓕᕆᔨᒃᑯᑦ 

ᑕᐃᒃᑯᓂᖓ ᓇᓕᖅᑲᖏᓐᓂᒃ 

ᐊᐅᓪᓚᖅᑎᑦᑎᓚᐅᖅᐳᑦ T5-ᓂᒃ 

ᐃᑲᔫᓯᐊᖃᑦᑕᖅᑐᓄᑦ 2017-ᖑᑎᓪᓗᒍ. 

ᓂᖃᐃᓲᑎᑖᖃᑦᑕᖅᑐᑦ ᑕᒪᒃᑯᐊᓂᖓ T5-ᓂᑦ 

ᐊᑐᖃᑦᑕᖁᕙᕗᑦ ᐱᒻᒪᕆᐊᓘᓂᖓᓄᑦ ᐃᓐᑲᒥ 

ᑖᒃᓰᔭᕈᑎᒥᓂᖏᓐᓂᒃ ᑕᑕᑎᕈᔾᔭᐅᓕᕌᒍᑎᒃ ᐊᒻᒪ 

ᐃᓄᓕᕆᔨᒃᑯᓐᓂ ᐃᖅᑲᓇᐃᔭᖅᑎᖏᑦ 

ᐃᑲᔪᖅᑎᒋᖃᑦᑕᖅᓯᐅᒃ ᐃᓐᑲᒥ ᑖᒃᓯᓂᒃ 

ᐃᑲᔪᖅᑎᐅᒍᓐᓇᖅᑐᓂᒃ ᖃᐅᔨᒪᒻᒪᑕ. ᖁᔭᓐᓇᒦᒃ, 

ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕᐅᕝᕕᓕᒃ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂ, ᒥᓂᔅᑕ ᐃᖃᓪᓗᐊᖅ. 

 

ᐊᖓᔪᖅᑳᑉ ᐅᖃᐅᓯᖓ 014 - 5(1): ᖁᓪᓕᒃᑯ 

ᓗᐊᕋ ᐅᓪᓗᕆᐊᖅ ᒐᐅᑦᑎᔭᐃ ᐃᑲᔫᓯᐊᕈᑖ 

(ᐃᖃᓪᓗᐊᖅ) 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᐃᓱᒪᒋᕙᒃᑲ 

ᓄᓇᖅᑲᑎᑎᑦ, ᐅᖃᖅᑏ. 

 

ᐅᖃᖅᑏ, ᖁᕕᐊᓱᑦᑐᖓ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑕᐃᒪ ᐊᕐᕌᒍᑕᒫᖅᓯᐅᑎᒥᒃ 

ᑮᓇᐅᔭᖅᑖᖅᑎᑦᑎᓂᕆᖃᑦᑕᖅᑕᖏᓂᒃ 

ᐃᑲᔫᑎᐅᓂᐊᖅᑐᓂᒃ 

ᓯᓚᑦᑐᔅᓴᕝᕕᓕᐊᓐᓂᐊᖅᑎᓪᓗᒋᑦ ᐃᓕᓐᓂᐊᖅᑏᑦ 

ᐊᑐᐃᓐᓇᕈᒃᑲᓐᓂᒻᒥᒻᒪᑕ. ᑖᒃᑯᐊ ᓴᖅᑭᖅᓯᒪᔪᑦ ᓗᐊᕋ 

ᐅᓪᓗᕆᐊᖅ ᒐᐅᑦᑎᐊ ᐃᓱᒪᒋᓪᓗᒍ, ᑖᓐᓇ 

ᒐᕙᒪᒃᑯᓐᓂ ᓯᕗᓕᖅᑎᐅᓚᐅᖅᓯᒪᔪᖅ 

ᓴᖅᑮᖃᑕᐅᓚᐅᖅᓯᒪᒻᒪᑦ QEC-ᑯᓐᓂᒃ 

ᖃᐅᔨᒪᔭᐅᓕᖅᑐᒥᒃ. 

 

$5,000 ᑖᓐᓇ ᐃᓕᓐᓂᐊᖅᑎᒧᑦ ᑐᓂᔭᐅᓂᐊᒻᒥᔪᖅ 

ᓯᕗᓕᖅᑎᐅᔪᓐᓇᓐᓂᖓ ᐊᒻᒪᓗ ᐃᖅᑲᓇᐃᔮᒧᑦ 

ᑐᕌᒐᖏᑦ ᐃᓕᓐᓂᐊᖅᑎᐊᖅᓯᒪᓂᖏᑦ ᒪᓕᓪᓗᒍ. 

ᐊᒻᒪᓗᑦᑕᐅᖅ ᑮᓇᐅᔭᔅᓴᒐᓂ 

ᐃᑲᔪᖅᑎᐅᖃᑦᑕᓐᓂᖏᑦ ᓄᓇᓕᒻᒧᑦ 

ᐃᓱᒪᒋᔭᐅᒋᐊᕐᓂᐊᒻᒥᔪᐃᑦ. ᐃᓕᓐᓂᐊᖅᑏᓐ 

ᑐᔅᓯᕋᕈᓐᓇᖅᑐᐃᑦ ᔫᓂ 30, 2018-

ᕈᓚᐅᖏᓐᓂᖓᓂ. ᑕᑕᑎᕆᐊᓖᑦ ᐊᒻᒪ 

ᑐᑭᓯᒃᑲᓂᕈᑎᔅᓴᐃᑦ ᐱᔭᐅᒍᓐᓇᕐᒥᔪᑦ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᐃᑭᐊᖅᑭᕕᖓᓂ, ᐅᕝᕙᓘᓐᓃᑦ 

ᖃᐅᔨᒃᑲᕐᓗᒋᑦ ᑕᐃᒃᑯᓂᖓ ᐃᑲᔪᖅᑎᖏᑦ 

ᐊᒡᓚᕝᕕᖓᓂ. 

 

ᐅᖃᖅᑏ, ᐆᒻᒪᖅᑯᑎᓕᕆᔨᒃᑯᓪᓗ ᐅᐱᒍᓱᑉᐳᒍᑦ 

ᐃᑲᔪᖅᓰᒋᐊᔅᓴᖅ ᓄᓇᕗᒻᒥᐅᑕᓂᒃ 

ᐃᓕᓐᓂᐊᖅᑕᖏᓐᓂᒃ ᖁᕝᕙᓯᔅᓯᕙᓪᓕᐊᑎᑎᓪᓗᒋᑦ. 

ᐅᐱᒋᓪᓚᕆᒃᑲᑦᑎᒍᑦ ᐃᓕᓐᓂᐊᖅᑎᓕᒫᑦ 

ᐱᔭᕇᕋᓱᐊᕈᒪᔪᑦ ᐃᓕᓐᓂᐊᖅᑕᒥᓂᒃ ᐊᒻᒪᓗᑦᑕᐅᖅ 

ᐃᖅᑲᓇᐃᔮᓪᓚᕆᓐᓂᒃ ᓇᓂᓯᒍᒪᓛᕋᒥᒃ ᓄᓇᒥᓂ 

ᓄᓇᕘᓕᒫᒥ. ᐊᓪᓛᑦ, ᖁᕕᐊᓱᒻᒪᕆᒻᒥᔪᖓ 

ᐅᖃᕆᐊᔅᓴᖅ ᑕᐃᒃᑯᐊ ᐃᑲᔫᓯᐊᖃᑦᑕᖅᓯᒪᔪᑦ 

ᓯᕗᓂᑦᑎᓐᓂ ᐃᖅᑲᓇᐃᔮᖅᑖᕈᓐᓇᖅᓯᒪᒻᒪᑕ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂ 

ᐱᔭᕇᓚᐅᖅᑐᑎᒃ ᐃᓕᓐᓂᐊᖅᑕᒥᓂᒃ 

ᓴᓇᔨᒻᒪᕆᐅᓂᒃᒥᒃ, ᖃᐅᔨᓴᖅᑎᐅᓂᒻᒥᒃ, 

ᐋᓐᓂᐊᖃᓐᓇᖏᑦᑐᓕᕆᔨᐅᓂᒻᒥᒃ, 

ᐊᑦᑕᓇᖅᑐᓕᕆᔨᐅᓂᒻᒥᓪᓗ, ᐊᕙᑎᓕᕆᔨᐅᓂᒻᒥᓪᓗ. 

 

ᐆᒻᒪᖅᑯᑎᓕᕆᔨᒃᑯᑦ ᐃᑲᔪᖅᓱᐃᖃᑦᑕᖅᓯᒪᔪᑦ 

ᐃᓕᓐᓂᐊᖅᑎᓂᒃ ᑮᓇᐅᔭᖅᑎᒍᑦ ᖁᓕᐅᓗᐊᖅᑐᓂᒃ 

ᐊᕐᕌᒍᓂᒃ. ᑕᒪᒃᑯᐊ ᐊᑭᓕᖅᓱᕆᐊᓕᐊᓗᒋᕙᑦᑕᖏᑦ 

ᐃᓕᓐᓂᐊᕈᑎᖏᓐᓄᑦ ᐃᑲᔫᑎᒋᒐᓱᐊᖅᑐᓂᐅᒃ 

ᑕᐃᒫᒃ ᓵᓐᖓᑦᑎᖔᕈᓐᓇᓐᓂᐊᕐᖓᑕ 

ᐱᒻᒪᕆᐅᓂᖅᓴᓂᒃ ᐃᓕᓐᓂᐊᕋᓱᑦᑕᒥᓂᒃ. ᑕᕝᕘᓇ 

ᐃᑲᔫᑎᑎᒍᑦ ᐱᒋᐊᖃᓪᓚᕆᑦᑐᒥᒃ ᐃᓕᓐᓂᐊᖅᑎᒥᒃ 

ᐃᑲᔪᕈᒪᓂᐊᖅᑐᒍᑦ ᐱᔭᕇᕋᓱᐊᖅᑎᓪᓗᒋᑦ 

ᓯᓚᑦᑐᓴᕝᕕᒻᒥ ᐃᓕᓐᓂᐊᖅᑕᒥᓂᒃ.  

 

ᐄ, ᑕᐃᒃᑯᐊ ᐱᔭᕇᑦᑎᐊᖁᓚᐅᓪᓚᕗᑦ 

ᑐᔅᓯᕋᓐᓂᐊᖅᑐᓕᒫᑦᑎᐊᑦ ᐱᒍᓐᓇᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐃᓕᓐᓂᐊᖅᑐᓕᕆᓂᒻᒧᑦ ᒥᓂᔅᑐ, ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᑉ ᐅᖃᐅᓯᖓ 015 - 5(1): ᑭᕙᓪᓕᕐᒥ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ 

ᐃᒃᓯᕙᐅᑕᖏᑦ ᐃᓕᓐᓂᐊᕐᕕᐅᑉ 

ᐊᖓᔪᖅᑳᖏᓪᓗ ᑲᑎᒪᓂᖓᑦ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᐅᓪᓛᒃᑯᑦ 

ᐅᖃᖅᑎᑦᓯᔩ ᒪᓕᒐᓕᐅᖅᑎᐅᖃᑎᒃᑲᓗ.  

 

(ᑐᓵᔨᑎᒍᑦ) ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲᓗ 

ᐅᐱᒍᓱᑉᐳᖓ ᑭᕙᓪᓕᒻᒥ ᐃᓕᓴᕖᑦ ᓯᕗᓕᖅᑎᖏᑦ 

ᐊᒻᒪ ᐃᖅᑲᓇᐃᔭᖅᑎᒃᑲ  ᑲᑎᒪᓚᐅᕋᑦᑕ 

ᑲᖏᖅᖠᓂᒻᒥ ᐱᓇᓱᐊᕈᓯᐅᓚᐅᖅᑐᒥᒃ ᒫᔾᔨ 3-8-ᒧᑦ. 

ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑭᒡᒐᑐᑦᑎᖏᑦ, 

ᐃᓕᓴᕖᑦ ᐊᖓᔪᖅᑳᖏᑦ ᑐᖏᓕᖏᓪᓗ 

ᐊᒻᒪᓗᑦᑕᐅᖅ ᑭᒡᒐᑐᖅᑏᑦ ᑭᕙᓪᓕᐊᒻᒥ 

ᐃᓕᓐᓂᐊᓐᓂᓕᕆᓂᒻᒥᑦ ᐊᒻᒪ 

ᐃᓕᓐᓂᐊᖅᑐᓕᕆᔨᒃᑯᑦ ᐊᕕᑦᑐᖅᓯᒪᓂᖏᓐᓂᑦ 

ᐊᐅᓚᓂᖏᓐᓂᒃ ᒐᕙᒃᑯᓪᓗ ᐅᖃᐅᓯᐅᓪᓗᑎᒃ 

ᑲᑎᒪᓂᖃᓚᐅᕐᖓᑕ. 

 

ᐅᖃᖅᑏ, ᑲᑎᒪᓚᐅᖅᑐᐃᑦ ᐅᓂᒃᑳᕝᕕᐅᖃᑦᑕᖅᑐᑎᒃ 

ᐊᑲᕐᕆᖃᑦᑕᐅᑎᓐᖏᑦᑐᖅ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᓄᖅ ᐊᖅᑮᖃᑎᒌᒍᓐᓇᒻᒪᖔᑕ, ᐱᖅᑯᓯᓂᒃ  

ᖃᐅᔨᒪᒐᓱᐊᓐᓂᕐᒥᒃ ᐊᒻᒪᓗᑦᑕᐅᖅ ᐋᖅᑮᒍᑎᔅᓴᓂᒃ 

ᐃᓅᖃᑎᒌᑦᓯᐊᓐᓂᒻᒧᑦ ᐊᑐᐊᒐᓐᓄᑦ ᐅᑎᕈᒪᓪᓗᑎᒃ 

ᐅᑎᕋᓱᐊᖅᑐᑎᒃ. ᐃᓕᓴᕆᔪᒪᔭᕋ ᒥᓂᔅᑕᐅᖃᑎᒐ 

ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄᑦ 

ᐱᖃᑕᐅᒍᓐᓇᓚᐅᕐᒪᑦ ᐱᓕᕆᕕᖏᑦ ᐅᓪᓘᓐᓂᒃ 

ᒪᕐᕉᓐᓂᒃ. ᐱᖅᑯᓯᓕᕆᓂᒻᒥᒃ ᐅᖃᐅᓯᖃᖅᑐᑎᒃ 

ᑕᕝᕙᓂ ᑲᑎᒪᔾᔪᐊᓐᓂᒻᒥᒃ. ᑖᒃᑯᐊᓗ 

ᐱᖅᑯᓯᓕᕆᓂᒻᒧᑦ ᐅᖃᐅᓯᖃᓐᓂᖅ 

ᐃᓚᒋᔭᐅᓪᓚᕆᓚᐅᕐᖓᑦ ᐱᓇᓱᐊᕈᓯᒻᒥ. ᑕᐃᒫᓪᓗ 

ᐃᓕᓴᕕᒻᒥ ᐃᓕᓴᕕᓕᕆᓂᐅᑦᑎᐊᓚᐅᖅᑐᓂ 

ᑲᑎᒪᔾᔪᐊᓐᓂᒻᒥ. ᖁᔭᓕᒍᒪᒻᒥᔭᕋᑦᑕᐅᖅ 

ᑮᓇᐅᔭᓕᕆᔨᒃᑯᑦ ᒥᓂᔅᑐᖓᑦ, 

ᐱᖃᑕᐅᑎᑦᑎᓚᐅᕐᖓᑦ ᐃᖅᑲᓇᐃᔭᖅᑎᒥᓂᒃ 

ᐊᑲᕆᖃᑦᑕᐅᑎᖏᑦᑐᐃᑦ ᖃᓄᖅ 

ᐊᖅᑮᖃᑎᒌᒍᓐᓇᒻᒪᖔᑕ ᐅᖃᐅᓯᑎᓪᓗᒋᑦ. 

 

ᐅᖃᖅᑏ, ᑕᕝᕙᓂ ᑲᑎᒪᔾᔪᐊᓐᓂᒃ 

ᐅᖃᐅᓯᖃᓚᐅᖅᑐᐃᑦ ᖃᓄᖅ ᑲᑐᔾᔨᖃᑎᒌᓐᓂᓐᓂ 

ᓴᖅᑮᒋᐊᖃᕐᖓᑕ ᐊᒻᒪᓗ 

ᑐᓴᐅᒪᖃᑎᒌᑦᑎᐊᕆᐊᖃᖅᑐᑎᒃ 

ᓴᓐᖏᓂᖅᑖᖅᑎᑕᐅᒋᐊᖃᖅᑐᑎᓪᓗ ᐃᓕᓴᕕᕗᑦ, 

ᓄᓇᓕᓐᓂ ᓯᕗᓕᖅᑎᕗᓪᓗ ᐃᓕᓴᕕᑦᑎᐊᕙᓐᓂᒃ 

ᓯᕗᒧᐊᑦᑎᐊᖅᑐᓂᒃ ᓴᖅᑮᒍᓐᓇᓐᓂᐊᕐᖓᑕ ᐃᓄᐃᑦ 

ᖃᐅᔨᒪᔭᑐᖃᖏᓐᓄᑦ ᐃᑲᔪᖅᓱᑕᐅᑦᑎᐊᖅᑐᓂᒃ 

ᐊᒻᒪᓗ ᐃᓄᖃᑎᒌᑦᑎᐊᕐᓂᕐᒧᑦ ᐊᑐᐊᒐᕐᓂᒃ. ᑕᐃᒪᒃ 

ᐱᓕᕆᖃᑎᕗᑦ ᑲᑎᖃᑎᒋᖃᑦᑕᖅᑐᑎᒍ 

ᐃᓕᓐᓂᐊᕐᓂᖅ ᐃᖅᑲᓇᐃᔮᕆᒐᑦᑎᒍ. ᑕᕝᕙᐅᕗᖅ 

ᓴᖅᑭᖃᑦᑕᖅᑐᖅ.  

 

ᑖᓐᓇ ᑲᑎᒪᕐᔪᐊᕐᓂᖅ ᐊᔾᔨᖏᑦ ᑭᕙᓪᓕᕐᒥ 

ᑲᑎᒪᕐᔪᐊᓚᐅᕋᑦᑕ ᐃᔪᖅᓯᓪᓚᕆᑉᐸᑦᑐᖅ 

ᐃᓕᓐᓂᐊᖅᑐᓕᕆᔨᒃᑯᓐᓂᒃ ᐃᑲᔪᖅᓰᑎᓪᓗᒋᑦ 

ᐃᓕᓐᓂᐊᕕᑦᑎᐊᕙᖃᖅᑎᑦᑎᒐᓱᐊᕐᓂᕐᒧᑦ. 

ᖁᔭᓐᓇᒦᒃ, ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑐ. ᒥᓂᔅᑐ 

ᐊᕐᓇᒃᑲᖅ.  

 

ᐊᖓᔪᖅᑳᑉ ᐅᖃᐅᓯᖓ 016 - 5(1): ᐳᕙᒃᑯᑦ 

ᖃᓂᒪᓂᖅ ᐱᕙᓪᓕᐊᑐᐃᓐᓇᖅᐳᖅ 

ᓄᕙᓕᕐᓇᐅᔪᒥ (ᐊᕐᓇᒃᑲᖅ) 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ ᐃᓘᓐᓇᓯ.  

 

ᐅᖃᖅᑏ, ᐋᓐᓂᐊᖃᑦᑕᕐᓂᖅ ᐆᓇᖅᑐᐊᓘᓪᓗᓂ 

ᑖᓐᓇ ᓄᕙᓐᓂᐊᓗ ᓴᖅᑭᖃᑦᑕᖅᓯᒪᒻᒪᑦ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᖅᑲᐅᓐᖓ 

ᐅᖃᐅᔾᔨᒋᐊᖃᑦᑕᖅᓯᒪᔪᐃᑦ ᓄᓇᕗᒻᒥᐅᑦ 

ᖃᓄᐃᓕᐅᕈᓐᓇᕐᒪᖔᑕ ᐃᒻᒥᓂᒃ ᓴᐳᑎᒐᓱᐊᕐᓗᑎᒃ.   

 

ᐅᓪᓗᒥᒧᑦ ᐋᓐᓂᐊᕕᕗᑦ ᐊᖅᓴ ᕿᑭᖅᑕᓂ 

ᐋᓐᓂᐊᕕᒃ ᑕᑯᖃᑦᑕᕐᖓᑕ 

ᐊᒥᓱᕈᖅᐸᓪᓕᐊᑐᐃᓐᓇᖅᑐᓂᒃ ᐳᕙᒃᑯᑦ 

ᐊᔅᓱᕈᖅᑐᓂᒃ. ᐳᕙᒃᑯᑦ ᐋᓐᓂᐊᓕᖅᑕᖃᓕᕋᐃᒻᒪᑦ 

ᓄᓇᓕᓐᓂ, ᐋᓐᓂᐊᕖᑦ ᓄᓇᓕᓐᓂ 

ᐱᔭᑦᓴᓕᕕᔾᔪᐊᕌᓘᓕᓲᑦ. ᐊᒥᓲᓂᖅᓴᐃᑦ 

ᐋᓐᓂᐊᕕᓕᐊᖃᑦᑕᖅᑐᐃᑦ ᑐᑭᖃᓲᖑᒻᒪᑦ ᑕᐃᒪ 

ᐅᑕᖅᑭᓂᖅᓴᐅᖃᑦᑕᓂᐊᕐᖓᑕ ᐃᖅᑲᓇᐃᔭᖅᑎᕗᑦ 

ᑕᑯᔭᐅᖅᑳᕆᐊᓕᓐᓂᒃ ᐋᖅᑭᑦᑎᕆᒐᓱᐊᖅᑎᓪᓗᒋᑦ.  

 

ᐅᖃᖅᑏ, ᐄᔭᒐᐃᑦ ᑕᒪᒃᑯᓄᖓ 

ᐊᑑᑎᖃᑦᑎᐊᓲᖑᓐᖏᑦᑎᐊᕐᖓᑕ; ᐱᐅᓂᖅᓴᐅᓲᖅ 

ᑎᒥᕗᑦ ᐃᒻᒥᓂᒃ ᒪᒥᓇᓱᑉᐸᑕ. 

ᐊᖏᕐᕋᖅᓯᒪᑐᐃᓐᓇᕈᕕᑦ ᐱᐅᓂᖅᓴᖅ. 

ᐆᑦᑑᑎᑦᑎᐊᕚᓗᒃ ᐅᓪᓗᒥ ᑕᕝᕙᓂ 

ᒪᓕᒐᓕᐅᖅᑎᐅᖃᑎᕗᑦ ᐅᕙᓃᓐᖏᒻᒥᔪᖅ 

ᐋᓐᓂᐊᒐᒥ. ᑕᐃᒫᒃ ᐱᐅᔪᖅ. ᐋᓐᓂᐊᒍᕕᑦ 

ᐊᖏᕐᕋᖅᓯᒪᑦᑎᐊᒻᒪᕆᑲᐃᓐᓇᕆᑦ. 

 

>>ᐸᑦᑕᑐᖅᑐᑦ 

 

ᑕᖃᐃᖅᓯᕐᓗᑎᑦ ᐃᒥᖃᑦᑕᕐᓗᑎᑦ ᐊᖏᔪᐊᓗᒻᒥᒃ 

ᐃᒥᒐᒃᓴᒥᓪᓘᓐᓃᑦ ᖃᔪᕐᒥᓘᓐᓃᑦ.  

 

ᑕᒪᒃᑯᐊ ᐳᕙᒃᑯᑦ ᐋᓐᓂᐊᑦ ᐆᓇᖅᑎᑦᓯᒍᓐᓇᖅᑐᑦ, 

ᖁᐃᖅᓱᖃᑦᑕᑎᑦᑎᒍᓐᓇᖅᑐᑦ, 

ᑑᑦᑎᖃᑦᑕᑎᑦᑎᒍᓐᓇᖅᑐᑦ, 

ᑐᖅᑯᓗᖅᑎᑦᑎᒍᓐᓇᖅᑐᑦ, ᓴᐅᓐᓂᕆᑎᑦᑎᒍᓐᓇᖅᑐᑦ, 

ᑕᖃᓯᒪᑎᑦᑎᒍᓐᓇᖅᑐᑦ ᐊᒻᒪ 

ᓂᕆᒍᒪᒍᓐᓃᑎᑦᑎᒍᓐᓇᖅᑐᑦ. ᐋᓐᓂᐊᓯᐅᖅᑎᒥᒃ 

ᖃᐅᔨᒋᐊᕆᐊᖃᖅᑐᓯ ᐊᓂᖅᓵᖅᑐᕆᐊᒃᓴᖅ  

ᐱᒡᒐᓇᖅᓴᕈᔅᓯ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᐅᒍᓐᓃᐸᓪᓕᐊᑐᐃᓐᓇᖅᑑᔮᕈᕕᓪᓘᓐᓃᑦ.  

 

ᐅᖃᖅᑏ, ᑕᖅᑲᐅᖓ ᐅᖃᐅᔾᔨᓯᒪᒐᒪ, 

ᐅᖃᐅᔾᔨᓯᒪᒐᑦᑕᐃᓛᒃ ᐅᐊᓴᖃᑦᑕᐃᓐᓇᕆᔅᓯ 

ᐆᓇᕈᔪᑦᑐᒧᑦ ᐅᐊᓴᐅᑎᓕᒻᒧᑦ ᐊᒻᒪᓗ 

ᖁᐃᖅᓱᕋᐃᒍᑦᓯ ᒪᑐᓯᒪᖃᑦᑕᕐᓗᒍ 

ᐊᖏᕐᕋᖅᓯᒪᖃᑦᑕᕐᓗᓯ ᑕᖃᐃᖅᓯᖃᑦᑕᕐᓗᓯ. 

ᐃᒻᒥᓂᒃ ᓴᐳᑎᒐᓱᐊᕈᓐᓇᕋᑦᑕ ᑕᒪᓐᓇ 

ᐋᓐᓂᐊᕐᓈᓗᒃ ᓯᐊᒻᒪᖁᓇᒍ.  

 

ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᓕᕆᒐᓱᐊᕐᓂᕆᓯᒪᓚᐅᖅᑕᖏᑦ ᐅᑐᐱᕆᒥ 

ᑲᐱᔭᐅᖁᔨᖃᑦᑕᓚᐅᕐᖓᑕᐃᓛᒃ ᓄᓇᕗᒻᒥᐅᑕᕐᓂᒃ. 

ᓴᐳᑎᓂᐊᕐᖓᑕ ᐃᓐᓇᑐᖃᖁᑎᖏᓐᓂᒃ 

ᓱᕈᓯᓛᖏᓐᓂᒃ ᐃᓚᒌᒥᓐᓂᓪᓗ. ᐊᑭᖃᓐᖏᑦᑐᖅ ᓱᓕ 

ᑖᓐᓇ, ᐅᐸᓗᓐᖏᓚᓯ ᓱᓕ. ᑲᐱᔭᐅᓚᐅᓐᖏᒃᑯᑦᓯ 

ᓱᓕ ᑲᐱᔭᐅᔭᖅᑐᑕᕐᓂᐊᖅᑯᓯ. ᓄᓇᕗᒻᒥᐅᑦ 

ᑐᑭᓯᒃᑲᓐᓂᕈᑎᒃᓴᓂᒃ ᐱᒃᑲᓐᓂᕈᓐᓇᕐᒥᔪᑦ ᐊᒻᒪ 

ᑕᕝᕙᓐᖓᑦ, ᐃᑭᐊᖅᑭᕕᐊᓂᒃ www.flunu.ca-ᒥ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑐ ᐃᓕᖅᑯᓯᓕᕆᔨᒃᑯᓐᓄᑦ, ᒥᔅᑐ ᒥᓂᔅᑐ 

ᔪᐊᓇᓯ.  

 

ᐊᖓᔪᖅᑳᑉ ᐅᖃᐅᓯᖓ 017 - 5(1): 

ᖁᓕᒋᔭᖓᓂᒃ ᓇᓪᓕᐅᓂᖅᓯᐅᕈᑕᐅᓂᖓ 

ᐃᓄᐃᑦ ᐅᖃᐅᓯᖓᓐᓂᒃ ᓴᐳᒻᒥᑦᑎᓂᕐᒧᑦ 

ᒪᓕᒐᖅ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐊᒻᒪᓗ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 

ᒥᓂᔅᑑᒍᒪᓐᖏᑦᑐᖓ. 

 

>>ᐃᓪᓚᖅᑐᑦ 

  

ᐅᖃᖅᑎᑦᓯᔩ ᐅᕕᒃᑲᐅᓪᓗᖓ ᐃᓕᓐᓂᐊᖅᑎᐅᑦᓱᖓ 

ᑲᔪᖏᓕᓚᐅᖅᓯᒪᒐᒪ ᐃᓄᓐᓂᒃ ᓯᕗᓕᖅᑎᓂᒃ 

ᐋᔩᕈᑎᖃᖅᑎᓪᓗᒋᑦ ᓴᖅᑭᑕᐅᒍᓐᓇᖁᓪᓗᒍ ᑖᓐᓇ 

ᓄᓇᕗᑦᒋᓕᖅᑕᕗᑦ. ᐊᒥᓱᓂᒃ ᐃᓄᓯᕐᒥᓂᒃ  

ᑐᓂᓯᒪᖃᑦᑕᓚᐅᖅᑐᑦ 

ᐱᕚᓪᓕᖅᑎᑦᓯᒍᒪᓪᓚᕆᐊᓗᑦᑎᓪᓗᒋᑦ ᕿᑐᕐᖓᒥᓐᓂᒃ 

ᐃᕐᖑᑕᒥᓐᓂᓪᓗ. ᐱᓕᕆᖃᑎᒌᓐᓂᐊᖅᑎᓪᓗᑕ 

ᓴᖅᑭᓪᓚᑦᑖᕆᐊᓕᓐᓂᒃ ᓂᕈᐊᖅᑕᐅᓯᒪᓂᑦᑎᓐᓂ 

ᐃᓱᒪᔪᖓ ᓯᕗᓕᖅᑎᐅᓂᐊᕐᓂᑦᑎᓐᓂᒃ ᓄᓇᕗᑦ 

ᐱᐅᓂᖅᓴᒃᑲᓐᓂᐅᖁᓪᓗᒍ ᐅᕙᑦᑎᓐᓄᑦ 

ᒪᓕᓐᓂᐊᖅᑐᓂᒃ ᑭᖑᕚᕗᑦ ᐃᓱᒪᒋᓗᒋᑦ.  

 

ᐅᖃᖅᑎᑦᓯᔩ, ᐊᕐᕌᒍᐃᑦ ᖁᓕᑦ ᓈᓯᒪᓕᕇᖅᑐᑦ. 

ᓄᓇᕗᒻᒥ ᑲᔪᓯᑎᑦᓯᓚᐅᖅᓯᒪᒻᒪᑕᓂᒃ ᐱᖁᔭᕐᒥᒃ 

ᓴᖅᑭᔮᖅᑎᑕᐅᒃᑲᓐᓂᕈᓐᓇᖁᓪᓗᒋᑦ 

ᓴᐳᒻᒥᔭᐅᖁᓪᓗᒍᓗ ᐃᓄᒃᑐᑦ ᐱᒻᒪᕆᐅᓂᖅᐹᒃᑯᑦ 

ᓄᓇᕗᒻᒥ. ᑖᒃᑯᐊ ᐃᓕᓴᕆᔭᐅᓯᒪᔫᒃ ᐅᖃᐅᓰᒃ 

ᐱᖁᔮᒃ ᐊᒻᒪᑦᑕᐅᖅ ᐃᓄᐃᑦ ᐅᖃᐅᓯᖓᑦᑕ 

ᓴᐳᒻᒥᔭᐅᓂᖓᓄᑦ ᐱᖁᔭᖅ ᓇᓗᓇᐃᒃᑯᑕᓪᓚᕆᐅᔫᒃ 

ᖃᓄᐃᓕᐅᕈᑎᖃᕈᓐᓇᓂᑦᑎᓐᓂᒃ. 

ᐱᓕᕆᖃᑎᒌᖃᑦᑕᕈᑦᑕ ᓯᕗᒧᒋᐊᕈᑕᐅᒍᓐᓇᖁᓪᓗᒋᑦ 

ᐃᓄᐃᑦ ᑐᕌᒐᖏᑦ ᐱᔪᒪᓂᖏᓪᓗ ᒪᓕᓪᓗᒋᑦ. 

 

ᐅᖃᖅᑎᑦᓯᔩ, ᓯᑎᐱᕆ 2018, ᐊᕐᕌᒍᓂᑦ ᖁᓕᓂᑦ 

ᓇᓪᓕᐅᓂᖅᓯᐅᕐᓇᐅᓛᖅᑐᑦ ᐃᓄᐃᑦ ᐅᖃᐅᓯᖓᑦᑕ 

ᓴᐳᒻᒥᔭᐅᓂᖓᓄᑦ ᐱᖁᔭᖅ 

ᐊᖏᖅᑕᐅᓚᐅᖅᓯᒪᓂᖓ ᑕᕝᕙᓂ ᒪᓕᒐᓕᐅᕐᕕᒻᒥ, 

ᒪᓕᒐᓕᐅᖅᑎᓕᒫᓪᓗ ᐊᖏᓚᐅᖅᓯᒪᑎᓪᓗᒋᑦ. 

ᑕᒪᓐᓇ ᖁᕕᐊᓲᑕᐅᓗᓂ ᖃᐅᔨᒋᐊᕐᓗᑕ 

ᐱᓕᕆᐊᖑᓯᒪᔪᓂᑦ ᐱᒋᐊᖅᑎᑦᓯᓛᖅᑐᖓ ᐃᓄᓐᓂᒃ 

ᓯᕗᓕᖅᑎᓂᑦ ᑲᑎᒪᕐᔪᐊᖅᑎᑦᓯᓗᑕ 

ᐅᖃᐅᓯᓕᕆᓂᕐᒧᑦ ᓄᓇᕗᒻᒥᐅᓄᓪᓗ ᑖᓐᓇ 

ᐃᓅᒐᑉᑕ ᐊᐃᑉᐸᕆᓗᓂᐅᒃ ᑲᑎᒪᕕᔾᔪᐊᖅ ᐅᑭᐊᒃᓵᒥ 

ᐊᑐᕈᒪᓂᐊᖅᑕᕗᑦ. ᑕᒪᓐᓇ ᑲᑎᒪᕕᔾᔪᐊᖅ 

ᐱᕕᖃᕐᕕᑦᓴᐅᖁᓪᓗᒍ ᓇᓗᓇᐃᔭᐃᒍᓐᓇᖁᓪᓗᑕ 

ᓯᕗᒧᒋᐊᕈᑎᒋᓂᐊᖅᑕᑦᑎᓐᓂᒃ 

ᓴᓐᖏᓕᒃᑲᓐᓂᓕᖁᓪᓗᒍ ᐃᓕᖅᑯᓯᕗᑦ 

ᑭᓇᐅᓂᕗᓪᓗ ᐃᓅᖃᑎᒌᑦᓱᑕ.  

 

ᐅᖃᖅᑎᑦᓯᔩ, ᐅᖃᐅᓯᓕᕆᓂᕐᒧᑦ ᒥᓂᔅᑕᐅᓪᓗᖓ 

ᐊᑐᐃᓐᓇᐅᓛᕐᒥᔪᖓ ᐱᓕᕆᖃᑎᒋᓗᒋᑦ 

ᒪᓕᒐᓕᐅᖅᑏᑦ ᕿᒥᕐᕈᐃᓕᖅᑲᑕ ᐱᖁᔭᖏᓐᓂᒃ 

ᓂᕈᐊᖅᑕᐅᓯᒪᓂᑦᑎᓐᓂ. ᖁᕕᐊᓛᖅᑐᖓ 

ᐃᑲᔪᕈᓐᓇᕐᓗᖓ ᒪᓕᒐᓕᐅᖅᑎᐅᖃᑎᓐᓄᑦ 

ᓇᓗᓇᐃᔭᐃᓂᕐᒧᑦ ᖃᓄᖅ ᐊᐅᓚᑦᓯᒍᓐᓇᕐᒪᖔᑦᑕ 

ᓱᓕᓂᐊᕐᓂᕋᕈᑎᒋᓯᒪᔭᑦᑎᓐᓂ ᓇᓗᓇᐃᖅᓯᓯᒪᓗᑕ 

ᐃᓄᒃᑐᑦ ᓴᓐᖏᔫᖏᓐᓇᖁᓪᓗᒍ ᓄᓇᕗᒻᒥ 

ᑐᓐᖓᕕᐅᒻᒪᑦ ᐃᓅᖃᑎᒌᑦᓯᐊᕐᓂᕐᒧᑦ 

ᐃᓕᖅᑯᓯᖃᑦᓯᐊᕐᓂᕐᒧᓪᓗ ᕿᑐᕐᖓᑦᑎᓐᓄᑦ 

ᕿᑐᕐᖓᕆᓂᐊᖅᑕᖏᓐᓄᓪᓗ. ᑕᒪᓐᓇ ᑕᒡᒐ 

ᐱᓗᐊᓐᖑᐊᖅᑐᖅ ᓄᓇᕗᑦ 

ᐊᔾᔨᐅᓐᖏᑦᑑᓪᓚᕆᒍᑎᒋᒐᑦᑎᒍᑦ ᑲᓇᑕᒥ.  



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᓯᔩ, ᖁᐊᓇ, ᒪ’ᓇ, ᖁᔭᓐᓇᒦᒃ, ᓇᑯᕐᒦᒃ. 

 

>>ᐸᑦᑕᑐᖅᑐᖅ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᑲᑎᒪᔾᔪᑎᒃᓴᓄᑦ ᑲᔪᓯᓗᑕ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᐅᐊᖕᓇᖓᓄᑦ-ᐃᒡᓗᓕᒑᕐᔪᖕᒧᓪᓗ, ᒥᔅ ᑕᐅᑐᓐᖏ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 054 - 5(1): 

ᐃᓕᓴᖅᓯᓂᖅ ᓘᑦᑖᖅ ᑖᓇ ᒪᐃ 

ᕿᒪᓕᐊᕐᔪᒻᒥᒃ (ᑕᐅᑐᓐᖏ)  

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᒥᑦᑎᒪᑕᓕᖕᒥᐅᑕᐃᑦ ᑕᐃᒃᑯᐊ ᖃᑕᓐᖑᑎᒥᖕᓄᑦ 

ᐋᓐᓂᐊᖅᑐᑦ ᐃᒃᐱᒋᕙᖅᐳᑦ ᓯᕗᓪᓕᖅᐹᒥ. 

 

ᐅᖃᖅᑎᑦᑎᔩ ᒫᓐᓇ ᓴᕆᒪᓱᑦᑎᐊᖅᐳᖓ 

ᓇᖏᖅᓯᓪᓗᖓᓗ ᐃᓕᑕᖅᓯᔪᒪᓪᓗᖓ 

ᐅᐱᒍᓱᒍᒪᑦᓯᐊᖅᑐᖓ ᑖᓐᓇ ᓘᒃᑖᓐᖑᖅᑐᖅ ᑖᒃᑕ 

ᑖᓇ ᒪᐃ ᑭᒪᓕᐊᕐᔪᒃ, ᐱᓕᕆᐊᕆᓯᒪᔭᖏᓐᓂᑦ.  

 

ᐅᖃᖅᑎᑦᑎᔩ, ᐃᑉᐸᒃᓴᖅ ᓯᓚᕐᔪᐊᓕᒫᒧᑦ ᐊᕐᓇᐃᑦ 

ᐅᑉᓗᕆᓚᐅᕐᒪᒍ.  

 

ᑕᐃᒃᑯᐊ ᐅᐱᒍᓱᒃᑎᓪᓗᑕ ᐊᕐᓇᓂᒃ ᓯᓚᕐᔪᐊᕐᒥ, 

ᓴᕆᒪᓱᑦᑎᐊᖅᐳᖓ ᑖᓐᓇ ᑖᒃᑕ ᑭᓚᒥᐊᕐᔪᒃ 

ᒪᒃᑯᒃᑑᓪᓗᓂ ᐊᕐᓇᐅᖕᒪᑦ ᐃᓅᓪᓗᓂ. ᓯᕗᓪᓕᖅᐹᒥ 

ᑲᓇᑕᒥ ᐆᒻᒪᑎᓕᕆᔨᐅᓗᓂ ᐱᓚᒃᑐᐃᔨᐅᓂᐊᖅᑐᖅ. 

 

ᐅᖃᖅᑎᑦᑎᔩ, ᑖᓐᓇ ᑖᒃᑕ ᑭᒪᓕᐊᕐᔪᒃ, ᓘᒃᑖᖅ 

ᑭᒪᓕᐊᕐᔪᒃ ᖃᑕᓐᖑᑎᖃᐅᕐᒪᑦ ᑕᐃᑲᓂ ᑭᕙᓪᓕᕐᒥ. 

ᑭᒪᓕᐊᕐᔪᒃ ᖃᑕᓐᖑᑎᒌᖏᑦ ᐃᒡᓗᓕᒑᕐᔪᖕᒥ 

ᐅᑭᐅᓄᑦ ᐊᒥᓱᓄᑦ ᖃᐅᔨᒪᒐᑉᑎᒍᑦ. ᐊᒻᒪᓗ 

ᑕᒪᕐᒥᑦᑎᐊᖅ ᑖᔅᓱᒥᖓ ᓴᕆᒪᓱᖕᒪᑕ. 

ᐊᑖᑕᑦᑎᐊᕆᔭᐅᔪᖅ ᐃᓕ ᑭᒪᓕᐊᕐᔪᒃ,  

ᐊᕐᓇᖅᑎᒋᔭᐅᔪᖅ ᕼᐃᓗᕆ ᒪᒃᐸ ᑲᖏᖅᓯᓂᕐᒥ, 

ᐊᒻᒪ ᐊᓈᓇᒋᔭᐅᔪᖅ ᔫᓕᐊ ᑭᒪᓕᐊᕐᔪᒃ 

ᐋᑐᕚᒦᑦᓱᓂ, ᐊᓪᕗᑦ ᑭᒪᓕᐊᕐᔪᒃ ᐊᒻᒪᑦᑕᐅᖅ 

ᐊᒃᑲᒋᔭᐅᓪᓗᓂ. ᑖᓐᓇ ᔭᐃᑯ ᑭᓚᒥᐊᕐᔪᒃ.  

 

ᐅᖃᖅᑎᑦᑎᔩ, ᑖᓐᓇ ᑖᒃᑕ ᑭᒪᓕᐊᕐᔪᒃ 

ᐃᓕᑕᕆᔭᐅᓯᒪᓚᐅᕐᒪᑦ ᓄᓇᖃᖅᑳᖅᑐᓄᑦ ᑐᕌᖅᑐᒥᒃ 

ᒫᓐᓇᓵᖅ. ᐊᒻᒪ ᒪᒃᑯᒃᑐᓂᒃ ᐃᒃᐱᒍᓱᑦᑎᐊᖅᓱᓂ 

ᑖᒃᑯᐊ ᖃᓄᖅ ᐃᓅᓯᕐᒥᖕᓂᑦ 

ᓯᕗᒻᒧᒃᑎᑦᑎᐊᕈᓐᓇᕐᒪᖔᑕ.  

 

ᐅᖃᖅᑎᑦᑎᔩ, ᑖᓐᓇ ᑖᒃᑕ ᑭᒪᓕᐊᕐᔪᒃ 

ᓇᓗᓇᐃᖅᓯᖕᒪᑦ ᒪᒃᑯᒃᑐᓄᑦ ᓱᓇᑐᐃᓐᓇᖅ 

ᑐᕌᖅᑕᖓ ᐊᔪᓐᖏᒻᒪᔾᔪᒃ ᐱᓕᕆᑦᑎᐊᖅᑕᕐᓗᑎᒃ 

ᐃᓕᓐᓂᐊᑦᑎᐊᖅᑕᕐᓗᑎᒃ ᐊᒻᒪ ᑐᕌᖅᑕᒥᖕᓄᑦ 

ᑐᕌᑦᑎᐊᕐᓗᑎᒃ. 

 

ᐅᖃᖅᑎᑦᑎᔩ, ᐃᓚᒋᔭᐅᖃᑕᐅᖁᔨᕗᖓ 

ᒪᓕᒐᓕᐅᖅᑎᐅᖃᑎᒃᑲᓂᒃ ᐊᒻᒪᓗ ᒥᓂᔅᑐᓂᒃ, 

ᐅᐱᒍᓱᑦᑎᐊᕐᓗᑕ ᑖᔅᓱᒥᖓ ᐊᕐᓇᕐᒥᒃ ᐃᓄᖕᒥᒃ 

ᒪᒃᑯᒃᑐᒥᒃ ᐅᑉᓗᒥ ᐆᒻᒪᑎᒧᑦ ᐱᓚᒃᑐᐃᔨᓐᖑᕐᓂᐊᕐᒪᑦ 

ᑲᓇᑕᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᕿᔪᒃᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 055 - 5(1): 

ᐃᓕᓴᖅᓯᒥᓂᖅ ᓕᕙᐃᑦ ᐸᓖᑦᑐᖅ ᐊᕐᕌᒍᓄᑦ 

22-ᓄᑦ ᐅᓇᓕᒃᓴᓃᑦᑐᖅ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, 

ᐅᓪᓛᓴᒃᑰᖅᐸᒃᑲ ᑲᖏᖅᑐᒑᐱᒻᒥᐅ 

ᕿᑭᖅᑕᔾᔪᐊᒻᒥᐅᓪᓗ.  

 

ᐊᒻᒪᓗᑦᑕᐅᖅ ᐅᖃᖅᑎᑦᑎᔩ, ᐃᓱᒪᖃᑎᒋᕙᒋᑦ 

ᒥᑦᑎᒪᑕᓕᒻᒥᐅᑉ ᑕᐃᒃᑯᐊ ᐊᔅᓱᕈᖅᑐᑦ 

ᐃᖅᑲᐅᒪᕙᕗᑦ.  

 

ᐅᖃᖅᑎᑦᑎᔩ, ᐅᓛᖅ ᓂᑯᕕᒍᑎᖃᖅᑐᖓ ᒪᑯᐊ 

ᖃᐅᔨᒪᒐᑦᑎᒍ ᐊᒥᓱᑦ ᐱᓕᕆᖃᖅᑕᖅᓯᒪᔪᑦ 

ᐊᑭᓕᖅᓱᖅᑕᐅᒐᑎᒃ ᐊᑭᓕᖅᓱᖅᑕᐅᒐᓗᐊᖅᑐᑎᓪᓗ, 

ᐱᓗᐊᖅᑐᒥᒃ ᑕᒪᒃᑯᐊ ᐅᓇᓕᒃᓴᔭᐃᑦ ᓄᓇᑦᑎᓐᓂ 

ᐊᒃᓱᒻᒪᕆᐊᓗᒃ ᐱᓕᕆᖃᑦᑕᕐᖓᑕ ᐃᓛᓐᓂᒃᑯᑦ, 

ᐃᑲᔪᔾᔪᐊᓲᖑᓪᓗᑎᓪᓗ ᐱᖏᓐᓇᖅᑐᖃᓕᖅᑎᓪᓗᒍ  

ᖃᓄᑐᐃᓐᓇᑦᑎᐊᖅ ᐅᕙᑦᑎᓐᓄᑦ 

ᐃᑲᔪᓐᓂᖃᖅᐸᒻᒪᑕ. 

 

ᐅᖃᖅᑎᑦᑎᔩ, ᑖᓐᓇ ᐃᓕᓴᕆᔭᐅᓚᐅᖅᑐᖅ 

ᐊᑯᓂᒻᒪᕆᒃ ᐱᓕᕆᖃᖅᑕᖅᓯᒪᓕᖅᑐᖅ, 

ᐱᓕᕆᑦᑎᐊᕐᔪᐊᖃᑦᑕᖅᓯᒪᓪᓗᓂᓗ 

ᐃᓕᓴᕆᔭᐅᖃᑕᐅᖁᓪᓗᒍ ᑕᕝᕙᓂ ᒪᓕᒐᓕᐅᕝᕕᒻᒥ 

ᐊᒻᒪᓗ ᐅᐱᒍᓱᖃᑎᒋᔪᒪᓪᓗᓯ ᑲᖏᖅᑐᒑᐱᒻᒥ 

ᐅᓇᓕᒃᓴᓄᑦ ᐱᓕᕆᓕᖅᑐᖅ ᐊᕐᕌᒍᓄᑦ 22-ᓄᑦ, 

ᓕᕙᐃ ᐸᓖᑦᑐᖅ. ᐃᓕᓴᕆᔭᐅᓚᐅᕐᒪᑦ ᑕᒫᓂ 

ᐅᑭᐅᖑᔪᖅ ᐊᑐᕚᒥ ᒐᕙᓇ ᔭᓄᕈᒧᑦ. ᑕᒪᒃᑯᐊ 

ᑕᐃᒪᐃᑦᑐᑦ ᐅᐱᒋᖃᑦᑕᕆᐊᖃᓪᓚᕆᒃᑲᑦᑎᒍᑦ ᐊᑯᓂ 

ᐱᓕᕆᓕᖅᑎᓪᓗᒋᑦ. ᐃᓅᓯᒻᒥ ᐃᓚᖓᓂ 

ᐃᓛᓐᓂᒃᑯᑦ ᐱᐅᓕᑦᑎᖃᑦᑕᕐᖓᑕ. ᐸᖅᓴᐃᔨᓄᑦ 

ᐃᑲᔪᖅᑐᔾᔪᐊᒻᒪᕆᐋᓘᖃᑦᑕᕐᖓᑕ ᑕᒪᒃᑯᐊ 

ᐅᓇᓕᒃᓴᐃᑦ. 

 

ᑖᓐᓇ ᓕᕙᐃ ᐅᐱᒋᓪᓚᕆᒍᒪᕙᕋ 

ᐱᓕᕆᑦᑎᐊᖅᓯᒪᓂᖓᓄᑦ ᐊᕐᕌᒍᓄᑦ 22-ᓄᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᓱᖅᑑᒻᒧᑦ, ᒥᔅᑕ ᐋᖁᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 056 - 5(1): 

ᐃᓅᒍᓐᓃᖃᑖᖅᑐᑦ ᐅᖅᓱᖅᑑᒥ (ᐋᖁᐊᖅ) 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ 

ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒻᒥᐅᑦ, 

ᐊᒻᒪᓗ ᐅᖅᓱᖅᑑᕐᒥᐅᑦ. 

 

ᐅᓪᓛᖅ ᓇᖏᖅᓯᕗᖓ ᐃᓱᒪᒋᔪᒪᓪᓗᒋᑦ 

ᐅᖅᓱᖅᑑᕐᒥᐅᑕᐃᑦ ᐃᓐᓇᐃᓚᐅᕐᒪᑕ ᐃᑉᐸᒃᓴᖅ. 

ᑕᐃᓐᓇ ᐅᐱᒋᔭᐅᑦᑎᐊᖅᑐᖅ ᐊᒻᒪᓗ ᓇᒡᓕᒋᕙᒃᑲ 

ᑕᐃᒃᑯᐊ ᐃᓚᖏᑦ ᐊᒻᒪᓗ ᐅᖅᓱᖅᑑᕐᒥᐅᑕᐃᑦ.  

 

ᐱᓇᓱᐊᕈᓰᒃ ᒪᕐᕉᒃ ᓇᑉᐸᖓᓂᒡᓗ ᐊᓂᒍᖅᑎᓪᓗᒍ 

ᒪᕐᕉᖕᓂᒃ ᐃᓐᓇᐃᓚᐅᖅᑐᒍᑦ ᓄᓇᑦᑎᓐᓂ. ᑕᐃᒃᑯᐊ 

ᐃᓚᐃᖅᑐᑦ ᓇᒡᓕᒋᕙᒃᑲ ᐃᓚᔭᕇᑦ, 

ᐅᖅᓱᖅᑑᕐᒥᐅᓪᓗ. 

 

ᐊᒻᒪ ᓄᓕᐊᕋ ᑖᒃᑯᓂᖓ ᐃᓐᓈᖕᓂᒃ 

ᐱᖃᓐᓇᕆᔭᖃᓚᐅᕐᒪᑦ ᐅᖃᐅᓯᒃᑯᑦ ᑭᓯᐊᓂ 

ᓂᓪᓕᕐᓗᖓᐅᔭᕆᐊᖃᕋᒪ. ᐅᓪᓗᒥ ᐃᓱᒪᒋᕙᒋᑦ 

ᖁᔭᓐᓇᒦᒡᓗ ᐃᓐᓇᕐᓂᒃ ᑕᐃᒪᓐᓇ 

ᐱᖃᑎᐊᓗᖃᖃᑦᑕᕋᕕᑦ ᑕᐃᒪᐃᖏᓐᓇᕐᒪᓪᓗ. 

 

ᐅᖃᖅᑏ, “ᑕᖃᐃᖅᓯᓕᕇᓚᐃᓐᓇᐅᔭᕋᑦᑕ” 

ᐃᓚᓐᖓᕌᖓᑦᑕ ᑕᐃᒃᑯᐊ ᑕᐃᒪᐃᓕᔪᒪᒋᕙᒃᑲ 

ᑕᒫᓃᑦᑐᑦ ᐃᓅᑦᑎᐊᖁᓪᓗᒋᑦ ᓴᐃᒪᔪᒦᖁᓪᓗᒋᓪᓗ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖃᐅᓯᖏᑦ. ᑲᔪᓯᓗᑕ. 4. 

ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑎᑦ. 5. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

 

>>ᐃᑯᒻᒪᖅᑯᑎᑦ ᖃᒥᑦᑐᑦ 9:29ᒥ 

 

>>ᑲᑎᒪᓂᖅ ᑲᔪᓯᕗᖅ 9:47ᒥ 

 

ᐅᖃᖅᑎ: ᐅᓪᓛᒃᑯᑦ. ᐅᑎᕐᒥᕋᑦᑕ. ᓄᓇᕗᒻᒥᐅᑦ, 

ᒪᓕᒐᓕᐅᖅᑎᐅᖃᑎᒃᑲ ᒪᒥᐊᓇᖅ. ᖃᐅᔨᒪᔪᖓ ᒥᔅᑕ 

ᑯᓱᒐᖅ ᓂᕐᓕᕐᓂᐅᔭᖅᑐᖅ 

ᐱᕕᖃᖅᑎᒃᑲᓐᓂᕐᓂᐊᕋᒃᑯ. ᑕᕝᕗᖓ 

ᑲᑎᒪᔾᔪᑎᑦᑎᓐᓄᑦ ᐅᑎᒃᑲᓐᓂᓚᐅᑲᒡᓗᑕ 

ᑲᔪᓯᒋᐊᕐᓂᐊᕋᑦᑕ. ᑲᑎᒪᔾᔪᑎᒃᓴᑦᑎᓐᓂᑦ. 5. 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒥᔅᑕ ᑯᓱᒐᖅ.  

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᒪᕐᒥᓗᒃᑖᕌᓗᐃᑦ ᐃᑭᑦᑕᖅᑐᑦ 

ᖃᒥᓐᓇᓱᖅᑲᐅᓐᖏᑕᕋᓗᐊᒃᑲ...  

 

>>ᐃᒡᓚᖅᑐᑦ  

 

...ᐃᓚᐃᓐᓇᑯᓗᖏᑦ.  

 

(ᑐᓵᔨᑎᒍᑦ) ᑕᐃᒪ ᑏᕖᒃᑯᑦ 

ᑕᑯᒃᓴᐅᓐᖏᓐᓇᓚᐅᑲᕋᑖᕋᒪ. 

ᖁᔭᓐᓇᒦᒃ.  

 

>>ᐃᒡᓚᖅᑐᑦ  

 

ᑖᓐᓇᓗ ᐅᖃᓪᓚᐅᑎᒐ ᐃᑯᒪᐃᓐᓇᕋᑖᕐᒪᑦ. 

ᖁᕕᐊᓇᖅᑐᖅ ᐅᓪᓗᑐᐃᓐᓇᐅᑎᓪᓗᒍ 

ᑎᔅᓯᓈᕿᓇᓱᖅᑲᐅᓐᖏᑕᕋᓗᐊᕋ ᐅᓪᓗᑐᐃᓐᓇᖅ.  

 

>>ᐃᒡᓚᖅᑐᑦ 

 

ᓱᒋᐊᒃᓴᖅ ᓇᓗᑲᐃᓐᓇᕋᑖᕋᒪᐃᓛᒃ. 

 

>>ᐃᒡᓚᖅᑐᑦ 

 

ᐅᖃᖅᑏ, ᑕᐃᒪ ᐱᕕᖃᕐᓂᓐᓂᑦ ᐃᓕᓴᖅᓯᔪᒪᔪᖓ 

ᐱᓕᕆᖃᑎᒋᓯᒪᔭᕋ ᑖᓐ ᓯᐅᑦᓴᒃ, ᑐᓐᖓᓱᒋᑦ ᒥᔅᑕ 

ᓯᐅᑦᓴᒃ ᒪᓕᒐᓕᐅᕐᕕᖕᒧᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᐊᕐᕕᐊᑦ ᐅᐊᖕᓇᖓᓄᑦ, 

ᑎᑭᕋᕐᔪᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᒪᐃᓐ.  

 

ᒪᐃᓐ: ᐅᑉᓛᑦᓯᐊᖅ, ᐅᖃᖅᑎᑦᑎᔩ, ᖁᔭᓐᓇᒦᒃ, ᒪ’ᓇ. 

ᐃᓕᑕᕆᒍᐊᒐᒃᑲ ᐅᑯᐊ ᐊᕐᕕᐊᕐᒥᐅᑕᐅᖃᑎᒃᑲ, ᔫ 

ᓄᑲᖅᑎᖅ ᓴᕕᑲᑖᖅ, ᕕᕕᐊᓐ ᓴᕕᑲᑖᕐᓗ. ᐄ, 

ᑖᒃᕼᐅᒪ ᒥᓂᔅᑕᐅᑉ ᐃᕐᓂᕋᓗᐊᖓ ᑕᐃᑲ ᑭᕼᐃᐊᓂ. 

ᓂᕈᐊᖅᑕᐅᕕᒋᓯᒪᔭᕐᒪ ᐃᓗᐊᓂᕼᐃᐅᕐᒪᑕ 

ᐃᓕᑕᕆᕙᒃᑲᑦᑕᐅᖅ ᑖᒃᑯᐊ ᑐᓐᖓᕼᐅᒡᓕᑦ 

ᒪᓕᒐᓕᐅᕐᕕᖕᒧᑦ. ᐃᓕᓐᓂᐊᖃᑎᕕᓂ’ᒫᕐᔪᐊᕋ ᑖᓐᓇ 

ᔫ ᓄᑲᖅᑎᖅ, ᖁᕕᐊᓇᑯᓂ ᑕᕝᕙᓃᑦᑑᓪᓗᐊᕋᕝᕕ. 

ᑐᓐᖓᕼᐅᒋᑦᑎ. ᒪ’ᓇ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᔅᓯ 

ᒪᓕᒐᓕᐅᕐᕕᖕᒧᑦ. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ.  

ᑕᑯᔪᓐᓃᕋᒪ. ᑲᔪᓯᓚᐅᖅᑕ. ᑲᑎᒪᔾᔪᑎᒃᓴᖅ. 6. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑕᓯᐅᔭᕐᔪᐊᕐᒧᑦ 

ᒪᓕᒐᓕᐅᖅᑎ, ᒥᔅᑐ ᕋᒻᐴᑦ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 038 - 5(1): ᐅᖅᓱᐊᓗᐃᑦ ᐊᑭᖏᑦ 

(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖅᑎᓐᓂᐊᖅᑕᒃᑲ ᓄᓇᓕᖕᓄᑦ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑎᓄᑦ ᑖᒃᑯᐊ ᐱᓕᕆᕝᕕᖓ 

ᑲᒪᒋᔭᖃᕐᒪᑦ ᑖᒃᑯᓄᖓ ᐅᖅᓱᐊᓗᓕᕆᔨᒃᑯᓐᓄᑦ. 

ᑖᓐᓇ ᐊᐱᖅᑯᑎᒋᒃᑲᓐᓂᕈᒪᒐᒃᑯ ᐅᖅᓱᐊᓗᐃᑦ 

ᐊᑭᖏᑦ ᓄᓇᕘᒥ. 

 

ᑕᐃᒪ ᐊᕐᕕᐊᑦ ᐅᐊᖕᓇᖓᓄᑦ ᑎᑭᕋᕐᔪᐊᕐᒧᓪᓗ 

ᐅᖃᓚᐅᕐᒪᑦ ᒐᕙᒪᒃᑯᑦ ᓴᖅᑭᑦᑎᓚᐅᖅᓯᒪᖕᒪᑕ 

ᐊᓯᔾᔨᕐᓂᖏᓐᓂᒃ ᐊᑭᖏᓐᓂᒃ ᔭᓐᓄᐊᕆ 27, 

ᑕᖅᑮᖅᑲᐃ 14-ᑲᓴᐃᑦ ᐊᓂᒍᓚᐅᖅᑐᓂ. 

ᑕᐃᔅᓱᒪᓂᓕ ᓄᓇᕗᒻᒥ ᓄᓇᓕᓕᒫᑦ 

ᐊᑭᑭᒡᓕᒋᐊᖅᑐᐃᓐᓇᐅᓚᐅᕐᒪᑕ, ᓴᓂᑭᓗᐊᕐᒥᓕ 

ᐊᑭᑦᑐᕆᐊᖔᖅᑐᓂ. 

 

ᒥᓂᔅᑕ ᐅᖃᕈᓐᓇᖅᓯᕙ ᖃᖓ ᒐᕙᒪᒃᑯᑦ 

ᑐᓴᖅᑎᑦᑎᓂᐊᕐᒪᖔᑕ ᐅᖅᓱᐊᓘᑉ ᐊᑭᖏᓐᓂᒃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓂ ᒐᕙᒪᒃᑯᓐᓄᓪᓗ 

ᐱᔨᑦᑎᕋᖅᑎᒃᑯᓐᓄᑦ ᒥᓂᔅᑕᖑᔪᖅ, ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎ. ᖃᒥᑦᑎᐊᕆᒃᑲᓐᓂᖅᑕᕋᓗᐊᕋ.  

 

>>ᐃᒡᓚᖅᑐᑦ 

 

ᐅᖃᖅᑏ, ᐱᓕᕆᕝᕕᒃᐳᑦ ᐃᓱᒪᖃᓯᐅᑎᔭᕆᐊᖃᕐᒪᑕ 

ᑕᐃᒪ ᓂᐅᕕᖅᑕᐅᑎᓪᓗᒍ ᐅᖅᓱᐊᓗᒃ ᐊᒻᒪᓗ 

ᐅᓯᔭᐅᔾᔪᑎᖏᑦ ᐊᒻᒪᓗ ᐊᓯᖏᑦ  



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓱᒪᒋᔭᐅᖃᓯᐅᑕᐅᖃᑦᑕᖅᑐᖅ ᐊᑭᖓ 

ᐋᖅᑭᒃᑕᐅᓇᓱᒃᑐᐃᑦ. ᑕᐃᒪ ᐊᔾᔨᒋᓂᐊᕐᒥᒐᒃᑯ ᐊᒻᒪ 

ᐊᑭᑭᒡᓕᒋᐊᕈᓐᓇᕌᖓᑦᑎᒍᑦ ᐱᓇᓱᖃᑦᑕᖅᑐᒍᑦ 

ᐅᕝᕙᓘᓐᓃᑦ ᐊᑭᑦᑐᕆᐊᖅᑎᓪᓗᒍ. ᒫᓐᓇᓕ ᑕᐃᒪ 

ᓈᓴᐅᑎᖏᑦ ᓱᓕ ᐱᓯᒪᓐᖏᓐᓇᒃᑭᑦ. 

ᓂᕆᐅᒋᔭᕋᓗᐊᕗᑦ ᑕᒫᓂ ᑮᓇᐅᔭᐅᑉ 

ᐊᕐᕌᒍᒋᓂᐊᖅᑕᐅᑉ ᓄᑖᒥᒃ ᑖᒃᑯᐊ ᐃᓚᖏᑦ 

ᓈᓴᐅᑎᖏᑦ ᐱᔭᕇᖅᑕᐅᓯᒪᓕᖅᑎᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, 

ᖃᐅᔨᒪᔭᕋᓗᐊᕋ ᑖᒃᑯᐊ ᐃᓱᒪᔭᕆᐊᓖᑦ 

ᐅᓄᖅᑑᖕᒪᑕ ᐊᑭᖓ ᐋᖅᑮᒐᓱᒃᑐᒍ. ᓄᓇᓕᖕᓄᑦ 

ᐅᓯᔭᐅᔭᕇᖅᓯᒪᓕᖅᑎᓪᓗᒍ ᑕᐃᒪᓕ ᔭᓐᓄᐊᕆᒥ, 

ᕖᕗᐊᕆᒥ ᒫᓐᓇ ᑕᐃᒪ ᑕᕝᕙᓂᓗ 

ᐊᐱᕆᓚᕿᓚᐅᖅᐸᕋ ᐊᒻᒪ ᓂᕆᐅᒋᑦᑎᐊᖅᐳᖓ 

ᑖᒃᑯᓕᖓ ᑐᓴᕈᑎᓂᒃ.  

 

ᐅᓇ ᐊᐱᖅᑯᑎᒋᔪᒪᔭᕋ, ᒐᕙᒪᒃᑯᑦ 2017-ᒥ 

ᑐᓴᖅᑎᑦᑎᒍᑎᖓᓂ ᐅᖅᓱᐊᓘᑉ ᐊᑭᖏᓐᓂᒃ 

ᓇᓗᓇᐃᖅᓯᓚᐅᕐᒥᖕᒪᑕ ᐋᖅᑭᒃᓯᓚᐅᕐᒪᑕᒎᖅ 

“ᐊᔾᔨᒌᒃᑐᒥᒃ ᐊᑭᖃᖅᑎᑦᑎᖁᓪᓗᑎᒃ 

ᓂᐅᕕᖃᑦᑕᖅᑐᓕᒫᓄᑦ ᓄᓇᕗᒻᒥ.” ᒥᓂᔅᑕ 

ᓇᓗᓇᐃᖅᓯᔪᓐᓇᖅᐸ ᖃᓄᖅ ᐊᒃᑐᖅᓯᓯᒪᖕᒪᖔᑦ 

ᐊᐅᓚᐅᑎᖏᓐᓄᑦ ᐊᒻᒪᓗ ᑮᓇᐅᔭᓕᐅᕐᓂᖏᓐᓄᑦ 

ᐅᖅᓱᐊᓗᓕᕆᔨᒃᑯᑦ? ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᒪᒃᑯᐊ ᐊᑭᓕᖅᑐᐃᓃᓪᓗ ᖃᓄᖅ 

ᐱᓕᕆᐊᖑᓂᐊᕐᓂᖏᑦ ᐋᖅᑭᒃᑕᐅᓇᓱᓲᖑᖕᒪᑕ 

ᐊᔾᔨᒌᒃᑎᓐᓇᓱᒃᖢᒍ ᐊᑭᑦᑐᕆᐊᖅᑕᐃᓕᒪᓂᕐᒥᒡᓗ 

ᑐᕌᕋᓱᒃᖢᑕ. ᑕᐃᒪᓐᓇᒧᑦ ᑕᒪᒃᑯᐊ 

ᐊᓯᔾᔨᖅᑕᐅᓚᐅᖅᑐᑦ ᐊᐱᖅᑯᑎᒋᔭᖏᑦ ᑖᑉᓱᒪ 

ᒪᓕᒐᓕᐅᖅᑎᐅᖃᑎᒪ. ᑐᕌᕐᓂᖃᖅᑐᑦ 

ᑐᑭᖃᖅᖢᑎᒡᓗ ᑕᒪᓐᓇ 

ᐃᖏᕐᕋᑦᑎᐊᓕᖅᐹᓪᓕᒃᑲᓐᓂᕈᓐᓇᕐᓂᐊᓄᑦ  

ᐅᖅᓱᐊᓗᓕᕆᓂᐅᑉ ᒥᒃᓵᓄᑦ ᓄᓇᕗᒻᒥ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᕐᕌᒍᒐᓴᐅᓕᖅᑐᑦ ᓄᓇᕗᑦ ᒐᕙᒪᒃᑯᖏᑦ 

ᓂᐅᕕᖅᐸᒌᖃᑦᑕᓕᓚᐅᕐᒪᑕ ᑖᒃᑯᐊ 

ᐋᖅᑭᒍᑎᖃᖁᓪᓗᒋᑦ ᐊᔾᔨᒌᓐᖏᑦᑐᒥᒃ ᐊᐅᔭᒃᑯᑦ 

ᐊᑭᒋᖃᑦᑕᖅᑕᖏᓐᓂᒃ. ᒥᓂᔅᑕ ᐅᖃᖅᓯᒪᔪᓐᓇᖅᐸ 

ᑕᒫᓂ 2018 ᐅᖅᓱᐊᓗᒃᑖᕐᓂᐊᖅᑎᓪᓗᑕ 

ᑕᐃᒪᐃᓕᖓᓂᐊᕐᒪᖔᑦᑕᐅᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐄ, ᑲᔪᓯᓂᐊᖅᑐᖅ 

ᐊᑭᑭᓐᓂᖅᓴᐅᓂᐊᑐᐊᖅᐸᑦ ᑕᐃᒪᐃᓕᐅᕐᓂᐊᕈᑦᑕ 

ᑕᐃᒪᐃᒐᔪᒃᑑᒐᓗᐊᖅ ᑭᓯᐊᓂ ᑕᐅᑐᒃᑕᕋ ᑕᐃᒫᒃ 

ᑲᔪᓰᓐᓇᕐᓂᐊᕐᓂᖓ ᑕᐅᑐᒃᑕᕋ, ᐅᖃᖅᑏ. 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐃᖃᓗᐃᑦ ᑕᓯᓗᖕᒧᑦ, ᒥᔅᑐ ᕼᐃᒃᔅ. 

 

ᐊᐱᖅᑯᑦ 039 - 5(1): ᐆᒻᒪᖅᑯᑎᑦ ᐊᑭᖏᓐᓄᑦ 

ᑐᒃᓯᕋᐅᑦ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᑎᑲᐃᓐᓇᕈᒪᔪᖓ ᐊᐃᑉᐹᓄᑦ ᒥᓂᔅᑕ ᑖᒃᑯᓄᖓ 

ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔨᑦ ᑲᑎᒪᔨᖏᓐᓄᑦ 

ᑭᐅᔪᓐᓇᓚᐅᓐᖏᒻᒪᑦ ᑕᐃᔅᓱᒪᓂ. 

 

ᑕᐃᒪᓕ ᐊᐱᖅᑯᑎᖕᓂᑦ ᐅᑐᐱᕆ 27, 2017-ᒥ, 

ᐆᒻᒪᖅᑯᑎᑦ ᐊᑭᖏᓐᓂᒃ ᕿᒥᕐᕈᔨᒃᑯᑦ ᑲᑎᒪᔨᖏᑦ 

ᐱᓚᐅᖅᓯᒪᒻᒪᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑐᒃᓯᕋᐅᑎᖓᓂᒃ ᐊᑭᒋᔪᒪᔭᖏᓐᓂᒃ. ᑖᒃᑯᐊ 

ᐊᓯᔾᔨᕈᒪᔫᓂᖏᑦ ᐆᒻᒪᖅᑯᑎᓄᑦ ᑖᒃᑯᐊ  

ᓇᖕᒥᓂᖃᖅᑐᓄᑦ ᑮᓇᐅᔭᓕᐅᕋᓱᑦᑐᓕᒫᓄᑦ 

ᓄᓇᕗᒻᒥ ᑕᐃᒃᑯᐊᓗ, ᑐᒃᓯᕋᐅᑎᖏᑦ ᓄᓇᓖᑦ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑐᓂ ᐊᑭᖃᕐᓂᐊᕐᓗᑎᑦ ᐊᔾᔨᒌᓕᒫᕐᓂᒃ 

ᐊᑭᖃᓕᕐᓗᑎᒃ. ᑕᐃᒫᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᓇᓗᓇᐃᖅᓯᓯᒪᔭᖏᑦ ᑖᒃᑯᐊ ᐊᑭᖏᑦ ᐄᐳᕈᓪ 1 

ᐊᑐᓕᖅᑎᑦᑎᔪᒪᓯᒪᔪᑦ, ᐱᓇᓱᐊᕈᓯᑦ 

ᐱᖓᓲᓗᐊᕌᕐᔪᑐᐃᓐᓇᓕᖅᑐᑦ, ᐅᖃᖅᑏ. 

 

ᒥᓂᔅᑕ ᐅᖃᖅᓯᒪᔪᓐᓇᖅᐹ ᓇᓃᓕᕐᒪᖔᑕ ᑖᓐᓇ 

ᒪᓕᒐᕋᓛᖅᑎᒍᑦ ᕿᒥᕐᕈᓂᖏᑦ ᑖᒃᑯᐊ ᐆᒻᒪᖅᑯᑏᑦ 

ᐊᑭᖏᓐᓂᑦ ᕿᒥᕐᕈᔨᒃᑯᑦ ᑲᑎᒪᔨᖏᑦ 

ᖃᓄᐃᓕᖓᓕᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᖑᔪᖅ ᐆᒻᒪᖅᑯᑎᑦ 

ᐊᑭᖏᓐᓄᑦ ᕿᒥᕐᕈᔨᒃᑯᑦ ᑲᑎᒪᔨᖏᓐᓄᑦ, ᒥᓂᔅᑐ 

ᖁᐊᓴ. 

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᐊᒻᒪᓗ ᖁᔭᓐᓇᒦᒃ ᑕᒪᑐᒥᖓ ᓴᖅᑭᖅᑎᑦᑎᒃᑲᓐᓂᕐᒪᑦ 

ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ. 

ᖃᓪᓗᓇᐅᔭᑐᐃᓐᓇᕐᓗᖓᑦᑕᐅᖅ 

ᖃᓪᓗᓇᐅᔭᓵᕐᒥᖕᒪᑦ.  

 

(ᑐᓵᔨᑎᒍᑦ) ᑖᒃᑯᐊ ᕿᒥᕐᕈᔩᑦ ᐆᒻᒪᖅᑯᑏᑦ 

ᐊᑭᖏᓐᓂᒃ ᑲᑎᒪᔨᖏᑦ ᑖᓐᓇ ᐅᓂᒃᑳᖓ 

ᐱᑐᐃᓐᓇᕆᐊᖃᓕᖅᑐᖅ ᑐᓂᔭᐅᓂᐊᖅᖢᓂᓗ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑲᒪᔨᖓᓄᑦ ᒥᓂᔅᑕᐃᑦ 

ᒫᑦᓯ 26-ᖑᓕᖅᐸᑦ ᐊᒻᒪᓗ ᐅᓂᒃᑳᖅ ᑖᓐᓇ 

ᐱᔭᕇᔭᖅᑕᐅᐸᓪᓕᐊᓕᖅᑐᖅ ᑲᑎᒪᔨᓂᑦ 

ᐅᖃᓪᓚᑦᑎᓪᓗᑕ ᒫᓐᓇ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᑦᓯ 26-

ᒥ ᑕᐃᒪ ᓴᖅᑭᑦᑕᐅᕈᓂ ᐃᓱᒪᑐᐃᓐᓇᖅᑐᖓ 

ᑕᖅᑲᒃᑯᓄᖓ ᓴᖅᑭᑕᐅᒐᔭᕆᐊᖓ. ᐅᓪᓗᐃᑦ 

ᑕᓪᓕᒪᐃᓐᓇᑯᓘᓕᕐᒪᑕ ᑖᒃᑯᐊ ᓄᑖᑦ ᐊᑭᖏᑦ 

ᐊᑐᓕᖅᑎᑕᐅᓂᐊᕐᓂᖓ. ᐄ, ᑕᐃᒪ 

ᐊᐱᕆᒃᑲᓐᓂᕈᒪᕙᕋ ᐊᐱᕆᓚᐅᕋᒃᑯ ᒥᓂᔅᑕ 

ᖃᓄᐃᒻᒪᑦ ᖁᓪᓖᑦ ᐆᒻᒪᖅᑯᑎᓕᕆᔨᒃᑯᖏᑦ 

ᓂᕈᐊᕐᓇᐅᑎᓪᓗᒍ ᑐᓂᓯᓚᐅᕐᒪᖔᑕ ᐊᒻᒪᓗ  

ᐃᒃᓯᕙᐅᑕᖓ ᑲᑎᒪᔩᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᖁᐊᓴ. 

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒪᐃᓛᒃ ᑕᒪᒃᑯᐊ ᑲᔪᓰᓐᓇᖅᐸᖕᒪᑕ 

ᑲᔪᓰᓐᓇᕆᐊᖃᖅᖢᑎᒡᓗ. 

ᓂᕈᐊᕐᓂᖅᑕᖃᕋᓗᐊᖅᑎᓪᓗᒍ ᑕᒪᒃᑯᐊᓗ ᐊᓯᖏᑦ 

ᑲᔪᓰᓐᓇᓲᖑᖕᒪᑕ. ᑕᐃᒪᓐᓇ ᐱᔾᔪᑎᒋᓪᓗᒍ ᑖᓐᓇ 

ᑕᐃᒪᓐᓇᐃᓕᖓᑐᐃᓐᓇᕐᒪᑦ. ᓂᕈᐊᕐᓂᕐᒧᓪᓕ ᑕᒪᓐᓇ 

ᐊᒃᑐᐊᓂᖃᓗᐊᓐᖏᒻᒪᑦ. ᐃᓚᖏᑦ ᒪᑯᐊ ᐱᔭᒃᓴᐃᑦ 

ᑕᐃᒪᓐᖓᑦ ᑲᔪᓯᑐᐃᓐᓇᖅᐸᖕᒪᑕ ᐃᓚᖏᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᕝᕙᓂ 

ᑐᒃᓯᕋᐅᑎᓂ ᐊᓯᔾᔨᖅᑕᐅᔪᒪᔪᖃᕐᒪᑦ ᓄᓇᓕᖕᓂ 

ᑐᓐᖓᕕᖃᕈᓐᓃᕐᓗᑕ ᓄᓇᕗᓕᒫᒧᐊᖓᓕᕐᓗᓂ 

ᐊᔾᔨᒌᓕᕐᓗᑎᒃ ᐊᑭᖏᑦ. ᑕᕝᕙᓂ ᓂᕈᐊᖅᑎᒋᔭᒃᑲ 

ᐃᖃᓗᖕᓂ ᐅᖃᕈᓐᓇᕐᒪᑕ ᑖᓐᓇ 

ᐊᑭᑦᑐᕆᐊᖅᑕᒻᒪᕆᐅᓂᐊᕐᒪᑦ ᐊᑭᖏᑦ ᐃᖃᓗᖕᓂ. 

ᑖᓐᓇ ᐊᒃᓱᕈᕐᓇᕐᓂᖅᐹᒥᒃ ᐊᒃᑐᖅᑕᐅᓯᒪᓂᐊᕐᒪᑦ 

ᐃᓚᖏᑦ ᐊᑭᑭᒡᓕᒋᐊᖔᕐᓗᑎᒃ ᐃᖃᓗᐃᑦ ᓯᓚᑖᓂ. 

ᒐᕙᒪᒃᑯᓪᓕᑭᐊᖅ ᖃᓄᖅ ᐃᓱᒪᒋᔭᖃᖅᐹᑦ ᑖᓐᓇ 

ᓄᓇᓕᖕᓄᑦ ᑐᓐᖓᕕᖃᕐᓗᓂ ᓄᓇᕗᓕᒫᕐᒧᑦ 

ᑐᓐᖓᓇᓱᒃᐸ ᖃᓄᐃᒻᒪᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᖁᐊᓴ. 

 

ᓯᕗᓕᖅᑎ ᐹᓪ ᖁᐊᓴ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᑖᓐᓇ ᐊᐱᖅᑯᑎᑦᑎᐊᕙᒃ. 

ᑭᓯᐊᓂᒃᑲᓐᓂᖅ ᑕᐃᒪ ᓱᓕ ᑎᑭᐅᑎᓚᐅᓐᖏᓐᓇᑦᑕ 

ᐋᖅᑭᖕᓂᐊᕐᒪᖔᑕ ᓇᓕᐊᖕᓄᑦ. ᑕᐃᒪ 

ᑭᐅᔪᓐᓇᓪᓚᑦᑖᓐᖏᓐᓇᒃᑯ ᐊᐱᖅᑯᑎᖓ ᓲᖃᐃᒻᒪᑦ 

ᐋᖅᑮᒍᑎᖃᓚᐅᓐᖏᓐᓇᑦᑕ ᓱᓕ ᖃᓄᖅ 

ᑲᒪᒋᓂᐊᕐᒪᖔᑦᑎᒍᑦ. ᑕᐃᒪ ᐅᖃᖅᑲᐅᑎᓪᓗᖓ 

ᒥᓂᔅᑕᒧᑦ ᖁᓪᓕᖅ ᐆᒻᒪᖅᑯᑎᓕᕆᓂᕐᒧᑦ ᒫᑦᓯ 26-ᒥ  

ᑕᐃᑲᓐᖓᑦ ᐱᒋᐊᑐᐃᓐᓇᕐᓂᐊᖅᐳᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᓯᒃᑯᑦ ᐊᐱᖅᑯᑎᑦ. 

ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑐ ᓇᑦᓯᖅ. 

 

ᐊᐱᖅᑯᑦ 040 - 5(1): ᒐᕙᒪᑐᖃᒃᑯᑦ 

ᑮᓇᐅᔭᖅᑑᑎᒃᓴᖓᑦ ᐱᖁᑎᕐᔪᐊᓄᑦ (ᓇᑦᓯᖅ) 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) 

ᐅᖃᖅᑏ, ᐊᐱᖅᑯᑎᖃᖅᑐᖓ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓐᓄᑦ ᑐᕌᖓᔪᓂᒃ ᒐᕙᒪᑐᖃᒃᑯᑦ 

ᑮᓇᐅᔭᓂᒃ ᓴᖅᑭᓚᐅᕐᓂᖏᓐᓄᑦ ᑕᖅᑭᐅᓚᐅᖅᑐᒥᒃ.  

 

ᑕᐃᒪ ᓯᕗᓕᖅᑎ ᐅᖃᖁᓚᐅᕋᓗᐊᕋᒃᑯ 

ᒐᕙᒪᑐᖃᒃᑯᑦ ᑮᓇᐅᔭᖁᑎᖏᑦ ᐊᑦᑐᐊᖓᓂᖓᑎᒍᑦ 

ᓄᓇᕗᒻᒥ ᒪᓕᒐᖓᓄᑦ. ᐅᓪᓗᒥ ᑕᐃᒪ 

ᐊᐱᕆᔪᒪᕗᖓ ᑕᒪᑐᒧᖓ ᐊᒃᑐᐊᔪᒥᒃ ᓰᐲᓰᒃᑯᓐᓂ 

ᐅᖃᓕᒫᕋᑖᓚᐅᖅᑕᒃᑲ ᒫᑦᓯ 1-ᖑᑎᓪᓗᒍ ᑖᒃᑯᐊ 

ᐱᖁᑎᕐᔪᐊᓄᑦ ᑮᓇᐅᔭᓂᑦ ᑕᕝᕙ ᑖᒃᑯᓄᖓ 

ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ.  

 

ᑖᒃᑯᐊ ᓕᕗᕈᒃᑯᒡᒎᖅ ᓄᖅᑲᖓᑎᑦᑎᖕᒪᑕ ᑖᒃᑯᓂᖓ 

ᐊᕕᒃᑐᖅᓯᒪᔪᑦ ᑮᓇᐅᔭᖏᓐᓂᑦ 2019-ᒥ 

ᓂᕈᐊᕐᓇᐅᓇᓱᓐᓂᖓᓂ, ᑭᓯᐊᓂ ᓄᓇᕗᑦ 

ᑕᑯᔾᔮᓐᖏᒻᒪᑕ ᒐᕙᒪᑐᖃᒃᑭᓐᓂᑦ 2020-ᒥ ᑭᓯᐊᓂ 

ᑎᑭᑉᐸᑦ.  

 

$450 ᒥᓕᐊᓐ ᐱᖁᑎᕐᔪᐊᓄᑦ 

ᐊᖏᖅᑕᐅᓚᐅᖅᓯᒪᓐᖏᑦᑐᖅ 2017-ᒥ ᐊᒻᒪᓗ 

ᑐᓴᒐᒃᓴᓂᑦ ᐱᔾᔪᑎᒃᓴᖃᖅᑐᖃᓚᐅᓐᖏᒻᒪᑦ ᑖᔅᓱᒧᖓ 

ᓈᒻᒪᓐᖏᑦᑐᒧᑦ ᐋᖅᑮᒍᑕᐅᔪᒧᑦ. ᑖᓐᓇ 

ᐋᓐᓂᕈᑎᒋᑐᐃᓐᓇᕐᓂᐊᖅᑕᕗᑦ.  

 

ᒥᓂᔅᑕᐅᑉ ᐅᖃᐅᑎᔪᓐᓇᖅᐹᖓ ᒐᕙᒪᑐᖃᒃᑯᑦ 

ᐅᖃᖃᑎᖃᕐᓂᕐᒪᖔᑕ ᓄᓇᕗᑦ ᒐᕙᒪᒃᑯᖏᓐᓂᒃ 

ᐋᖅᑮᒍᑎᒋᔭᒥᖕᓄᑦ? ᑖᒃᑯᓄᖓ ᒐᕙᒪᑐᖃᒃᑯᑦ 

ᐱᓕᕆᕐᔪᐊᑳᓪᓚᓗᐊᖅᑎᓪᓗᒋᑦ 

ᑕᕝᕗᖓ ᓄᓇᕗᒻᒧᑦ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ ᑮᓇᐅᔭᓕᕆᓂᕐᒧᑦ 

ᒥᓂᔅᑕᓐᖑᔪᖅ, ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ, ᐊᒻᒪᓗ ᖁᔭᓐᓇᒦᒃ ᑖᔅᓱᒥᖓ 

ᐊᐱᕆᑦᑎᐊᕋᕕᑦ. (ᑐᓵᔨᑎᒍᑦ) ᑖᒃᑯᐊ ᑮᓇᐅᔭᐃᑦ 

ᓇᓗᓇᐃᕈᑕᐅᓚᐅᖅᑐᑦ ᑭᖑᕆᐊᖅᑕᐅᔪᑦ $450 

ᒥᓕᐊᓄᑦ ᕿᓂᖅᑐᒍᑦ ᓇᓕᐊᒃ ᐱᓕᕆᐊᒃᓴᐃᑦ 

ᓇᓕᐊᖑᓪᓚᑦᑖᕐᒪᖔᑕ. ᖃᔅᓯᑲᓪᓚᐅᖕᒪᑕ 

ᐱᖁᑎᕐᔪᐊᓄᑦ ᒐᕙᒪᑐᖃᒃᑯᓪᓂ ᑖᓐᓇ 

ᐃᓚᑐᐃᓐᓇᕆᖕᒪᒍ ᐊᒻᒪᓗ ᑖᒃᑯᐊ ᖃᐅᔨᓇᓱᒃᑕᕗᑦ 

ᑐᓴᐅᒪᔾᔪᑎᖓ ᐋᖅᑭᒍᑎᒋᓂᐊᕋᑦᑎᒍᑦ. ᑕᒪᒃᑯᐊ 

ᓇᓕᐊᒃ ᐱᖁᑎᕐᔪᐊᑦ ᑭᖑᕙᕆᐊᕐᓂᐊᕐᒪᖔᑕ.  

 

ᑖᒃᑯᐊ ᐱᓯᒪᓚᐅᓐᖏᓐᓇᑦᑎᒍᑦ 

ᐅᖃᖃᑎᒋᓚᐅᓐᖏᑕᕗᑦ ᒐᕙᒪᑐᖃᒃᑯᑦ, ᑭᓯᐊᓂ 

ᑕᐃᒃᑯᐊ ᑮᓇᐅᔭᕆᖕᒪᒍ ᑕᐃᒃᑯᐊᓕ ᑕᒪᒃᑯᐊ 

ᖃᐅᔨᔭᕌᖓᑦᑎᒍᑦ ᖃᐅᔨᓇᓱᖃᑦᑕᖅᑐᒍᑦ 

ᐃᖅᑲᓇᐃᔭᖅᑎᕗᑦ ᐱᓕᕆᔪᑦ ᑕᒪᑐᒥᖓ, 

ᖃᐅᔨᓇᓱᒃᑐᐃᑦ. ᐊᒻᒪᓗ ᐅᖃᖃᑎᒋᓇᓱᒃᑕᕋᓗᐊᕋ 

ᑮᓇᐅᔭᓕᕆᔨᐅᖃᑎᒐ ᑕᐅᓇᓂ ᖃᓄᐃᓪᓚᑦᑖᕐᒪᖔᑦ 

ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᑖᒃᑯᐊ ᒐᕙᒪᑐᖃᒃᑯᑦ 

ᓇᑲᑎᕆᕙᓪᓕᐊᑐᐃᓐᓇᕐᒪᑕ ᓄᓇᕗᑦ 

ᐊᔪᕈᓐᓃᕈᑎᒃᓴᒃᑲᓐᓂᑦᑎᓐᓄᑦ ᐃᒡᓗᓕᕆᓂᕐᒧᑦ 

ᐊᔪᖅᓴᓪᓚᕆᒃᑐᒍᑦ ᐳᕙᒡᓗᒃᐸᓪᓕᐊᔪᓪᓗ ᐊᒥᓱᑦ, 

ᐸᖕᒥᐅᕐᓂᑯᖏᓐᓄᑦ ᓇᓗᓇᓐᖏᑦᑐᖅ ᑕᒪᒃᑯᐊ 

ᐃᒡᓗᐃᑦ ᐅᖁᐊᓘᓕᖅᖢᑎᒃ ᓴᓇᔭᐅᔭᕆᐊᖃᖅᖢᑎᒃ. 

ᒥᑭᔪᑯᓗᖕᒥᒡᓗ ᑮᓇᐅᔭᖅᑖᕌᕐᔪᖃᑦᑕᖅᖢᑕ, ᐅᖃᖅᑏ.  

 

ᐆᒥᖓᓕ ᐊᐱᕆᔪᒪᔭᕋ (ᑐᓵᔨᑎᒍᑦ) 

ᑮᓇᐅᔭᓕᕆᓂᕐᒧᑦ 

ᒥᓂᔅᑕᒧᑦ. ᐊᒃᓱᐊᓗᒃ ᐃᓱᒫᓗᖕᓇᕐᒪᑦ ᒐᕙᒪᑐᖃᒃᑯᑦ 

ᑕᐃᒪᓐᓇ ᐱᓕᕆᐊᖃᖅᑎᓪᓗᒋᑦ 

ᐅᑭᐅᖅᑕᖅᑐᕐᒥᐅᓂᒃ.  (ᑐᓵᔨᑎᒎᕈᓐᓃᖅᑐᖅ) 

ᑕᕝᕙᓕ ᒐᕙᒪᖁᑎᕗᑦ ᐅᐱᒍᓱᖕᓂᖏᓐᓂᒃ 

ᓄᓇᖃᖅᑳᖅᑐᒥᓂᕐᓂᑦ. ᑭᐱᓯᕙᒃᓱᑎᒃ ᐅᕙᑦᑎᓐᓄᑦ 

ᐃᑲᔪᕈᑎᒃᓴᓂᒃ? ᖃᓄᕐᒪᑯᐊ, ᖃᓄᕐᖏᒃᑯᐊ 

ᐃᑲᔪᕐᓂᕋᖅᑑᒐᓗᐊᑦ ᓄᓇᕘᒥ? 

 

(ᑐᓵᔨᑎᒍᑦ) ᒐᕙᒪᑐᖃᒃᑯᑦ ᓇᑲᑎᕆᓚᐅᕐᒪᑕ 

ᒐᕙᒪᑐᖃᒃᑯᑦ ᑮᓇᐅᔭᖅᑐᕈᑎᒃᓴᕆᔭᖏᓐᓂᑦ ᓄᓇᕗᑦ 

ᐊᒻᒪᓗᑦᑕᐅᖅ ᐃᓅᓯᓕᕆᔾᔪᑎᒃᓴᓂᑦ. ᑕᕝᕙᓕ ᒫᓐᓇ 

2018-ᒥ ᐊᑐᕈᒫᖅᑕᖏᓐᓂᑦ $450 ᒥᓕᐊᓂᒃ 

ᓄᓇᕗᒻᒧᑦ ᑐᕌᖓᔪᑦ ᖁᐊᖅᑎᑕᐅᖕᒪᑦ 

ᓄᖅᑲᖅᑎᑕᐅᓪᓗᓂ. ᑕᒡᕙᓗ ᒐᕙᒪᑐᖃᒃᑯᑦ 

ᐅᖃᖅᓯᒪᓪᓗᑎᒃ ᐱᓕᕆᖃᑎᖃᕆᐊᖃᖅᖢᑎᒃ 

ᓄᓇᖃᖅᑳᖅᓯᒪᔪᓂᒃ ᐊᒻᒪᓗ ᐃᓄᖕᓂᒃ.  

 

ᖃᐅᔨᒪᔪᒪᕗᖓ ᓄᓇᕗᑦ ᒐᕙᒪᒃᑯᖏᓐᓂᑦ 

ᓄᓇᕗᒻᒦᑦᑐᑦ ᐃᓄᐃᑦ ᑎᒥᖁᑎᒋᔭᖏᑦ 

ᑐᓴᖅᑎᑕᐅᓐᓂᕐᒪᖔᑕ ᖃᓄᐃᓕᐅᕐᓂᕐᒪᖔᑕᓗ 

ᒐᕙᒪᒃᑯᑦ ᑐᓴᕈᒪᓪᓗᖓ ᒐᕙᒪᑐᖃᒃᑯᓐᓄᑦ 

ᓵᓐᖓᒃᖠᕋᓱᒡᓗᑎᒃ ᑕᒪᑐᒧᖓ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ 

ᒥᓂᔅᑕᓐᖑᔪᖅ, ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᒐᕙᒪᑐᖃᒃᑯᑦ 

ᖁᕕᐊᒋᓚᐅᖅᑕᒃᑲ ᑖᒃᑯᐊ ᐃᓄᖕᓄᑦ 

ᑐᕌᖓᓪᓚᕆᒃᑐᓂᒃ ᐋᖅᑭᒃᓱᐃᓯᖕᒪᑕ 

ᑮᓇᐅᔭᖅᑐᕈᑎᒃᓴᖏᓐᓂᑦ ᐃᓄᖕᓄᑦ ᑐᕌᖓᔪᓂᒃ. 

ᑎᓴᒪᓄᑦ ᐊᒡᒍᖅᑐᖅᓯᒪᓕᖅᑐᓂᑦ ᐊᓪᓚᐃᓐᓇᕐᓄᑦ 

ᑐᕌᖓᖃᑦᑕᓚᐅᖅᓯᒪᒐᓗᐊᕐᒪᑕ 

ᓄᓇᖃᖅᑳᖅᓯᒪᔪᓄᓪᓗ. ᖃᔅᓯ ᑖᓚᐃᑦ ᐃᓄᖕᓄᑦ 

ᑐᕌᖓᖕᒪᖔᑕ ᓇᓗᓇᖅᐸᓚᐅᖅᓯᒪᖕᒪᑦ. 

ᖁᕕᐊᒋᓕᖅᑕᕋᓕ ᑕᐃᒃᑯᐊ ᓇᓗᓴᐃᖅᓯᓯᒪᓕᕐᒪᑕ 

ᐃᓄᖕᓄᑦ ᑐᕌᖓᔪᓂᒃ.  

 

ᐅᕙᖓᑦᑕᐅᖅ ᓂᕆᐅᒃᑲᓐᓂᓚᐅᕋᓗᐊᕐᒥᒐᒪ 

ᐃᒡᓗᑖᕈᑎᒃᓴᓂᒃ ᐃᓄᖕᓄᑦ. ᑕᐃᑲᓂ 

ᑮᓇᐅᔭᖅᑐᕈᑎᒃᓴᓂᑦ ᑭᓯᐊᓂ ᐊᖏᖅᓯᒪᔪᑦ 

ᒐᕙᒪᑐᖃᒃᑯᑦ ᐃᒡᓗᖃᖅᑎᑦᑎᓂᕐᒧᑦ ᑭᖑᓂᑦᑎᓐᓂ 

ᐊᑐᕈᒫᖅᑐᓂᒃ. ᑕᐃᒪᓐᓇ ᐱᓯᒪᔪᑦ. 

 

ᐊᒻᒪᓗᑦᑕᐅᖅ ᓂᕆᐅᒃᑐᒍᑦ ᐊᒻᒪᓗᑦᑕᐅᖅ 

ᒐᕙᒪᑐᖃᒃᑯᓐᓃᓐᖔᖅᑐᑦ ᑕᐃᒃᑯᐊ ᐱᓕᕆᔩᑦ 

ᐱᓕᕆᖃᑎᒌᓐᓇᕋᓱᖕᓂᐊᖅᑕᕋ ᒥᓂᔅᑕᐃᓪᓗ 

ᑲᑎᒪᔨᖏᑦ ᒐᕙᒪᑐᖃᒃᑯᓐᓂᒃ ᒥᓂᔅᑕᕆᔭᐅᔪᓂᒃ 

ᐱᓕᕆᖃᑎᖃᓪᓚᕆᖃᑦᑕᕋᑦᑕ ᐊᒻᒪᓗᑦᑕᐅᖅ 

ᐅᑭᐅᖅᑕᖅᑐᒥ ᐊᑐᐊᒐᖁᑎᖓ ᒐᕙᒪᑐᖃᒃᑯᑦ 

ᓕᐳᕈᖓᑕ ᓴᓇᓇᓱᒃᑕᖏᑦ ᑕᐃᒃᑯᐊ 

ᐃᖅᑲᓇᐃᖅᑕᐅᓯᒪᓐᖏᒻᒪᑕ ᓱᓕ. ᓯᕗᓕᖅᑎᕗᑦ 

ᓄᓇᕗᓕᒫᑦᑎᐊᒧᑦ ᐊᒻᒪᓗᑦᑕᐅᖅ ᐅᑭᐅᖅᑕᖅᑐᓕᒫᑉ 

ᒐᕙᒪᖏᓐᓂ ᐱᓪᓗᑎᒃ ᑖᒃᑯᐊ ᐊᖏᖅᑎᑦᑎᓇᓱᒃᑐᑦ 

ᒐᕙᒪᑐᖃᒃᑯᓐᓂᒃ ᐊᑐᐊᒐᖅᑎᒍᑦ. ᒐᕙᒪᒃᑯᑦ 

ᒐᕙᒪᐅᖃᑎᒥᖕᓂᒃ ᐱᓕᕆᖃᑎᖃᕐᓗᑎᒃ ᑕᐃᒪᓐᓇ 

ᐋᖅᑭᒃᓱᐃᔪᓐᓇᕐᒪᑕ.  

 

ᖁᕕᐊᓱᓚᐅᕐᒥᔪᖓ ᒐᕙᒪᑐᖃᒃᑯᑦ ᑕᐃᒪᓐᓇ 

ᐃᓄᖕᓄᑦ ᑐᕌᖓᔪᓂᒃ ᑮᓇᐅᔭᓂᒃ 

ᓴᖅᑭᑦᑎᓯᒪᓕᕐᒪᑕ. ᑲᔪᓰᓐᓇᕐᓂᐊᖅᑐᒍᑦ 

ᐱᓕᕆᖃᑎᒌᓐᓇᕐᓗᑎᒍ ᑭᓱᑦ ᓄᓇᕗᒻᒧᑦ 

ᑭᓐᖒᒪᔭᐅᔪᑦ ᐱᓇᓱᒡᓗᑎᒍ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᓇᑦᓯᖅ.  

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᖁᔭᒋᑦᑎᐊᖅᐸᕋ ᐊᒃᓱᐊᓗᒃ ᒥᓂᔅᑕ ᑖᓐᓇ 

ᐊᒃᓱᐊᓗᒡᒎᖅ ᐃᓱᒫᓘᑎᒋᔭᑦᑎᓐᓂᒃ ᑐᓴᖅᑎᑦᑎᒻᒪᑦ 

ᐋᑐᕚᒥ. ᓯᕗᒧᐊᑦᑎᐊᖁᕙᒃᑲ ᒥᓂᔅᑕᐃᓪᓗ 

ᑲᑎᒪᔨᖏᑦ. 

 

ᐅᖃᖅᑏ, ᒐᕙᒪᒃᑯᑦ ᐅᖃᐅᓯᖃᕈᒪᒐᔭᖅᐸᑦ ᑕᕝᕙᓂ 

ᒪᓕᒐᓕᐅᕐᕕᖕᒥ ᖃᓄᐃᑦᑐᑦ ᐱᖁᑎᕐᔪᐊᒃᓴᐃᑦ 

ᓄᓇᕗᒻᒥ ᐊᒃᑐᖅᑕᐅᓂᐊᕐᒪᖔᑕ ᒐᕙᒪᑐᖃᒃᑯᓐᓂᑦ 

ᑕᐃᒃᑯᐊ ᓄᖅᑲᖅᑎᑕᐅᑎᓪᓗᒋᑦ 

ᑮᓇᐅᔭᖅᑐᕈᑎᒃᓴᐃᑦ? (ᑐᓵᔨᑎᒍᕈᓐᓃᖅᑐᖅ) ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᒃᑯᐊ ᐃᓗᓕᖏᑦ ᐱᓯᒪᓕᕈᑦᑎᒍ, 

ᖃᐅᔨᑦᑎᐊᓕᕈᑦᑎᒍ ᐄ, ᐅᓂᒃᑳᑦᑎᐊᕈᓐᓇᓛᖅᑐᒍᑦ 

ᑕᕝᕗᖓ ᐃᓪᓗᕐᔪᐊᒧᑦ. ᒫᓐᓇ 

ᐅᖃᐅᑎᒋᔪᓐᓇᓐᖏᓐᓂᖓᓄᑦ ᑕᕝᕙ 

ᐅᖃᕋᓱᑐᐃᓐᓇᖅᑐᐃᓐᓇᖅᑐᖓ. ᖃᐅᔨᒍᑦᑎᒍᑦ 

ᑐᓴᐅᒪᔪᐃᓐᓇᐅᓂᐊᖅᑐᒍᑦ. ᐃᑲᔪᖅᑎᒌᑦᑎᐊᕐᓗᑕ 

ᑭᓯᐊᓂᐅᓂᐊᖅᑐᖅ. ᑖᒃᑯᐊ ᒐᕙᒪᑐᖃᒃᑯᑦ 

ᓈᓚᒍᓐᓇᕐᓂᖅᓴᐅᖃᑦᑕᕐᒪᑕ ᑲᑐᔾᔨᖃᑎᒌᒃᓱᑕ, 

ᐅᕙᒍᑦ ᐃᒡᓗᕐᔪᐊᒦᑦᑐᒍᑦ ᑲᑐᔾᔨᖃᑎᒌᒃᑐᑕ ᐊᒻᒪᓗ 

ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᖃᑎᒋᓗᑎᒍᑦ 

ᑕᐃᒪᓐᓇᐃᑎᓪᓗᒍ. ᐄ, ᑐᓴᐅᒪᖃᑎᒌᑦᑎᐊᕋᓱᒃᑐᒍᑦ, 

ᐊᓕᐊᓇᐃᓪᓗ ᑖᓐᓇ ᐊᐱᖅᑯᑎᑦᑎᐊᕚᓘᒻᒪᑦ ᐊᒻᒪᓗ 

ᐃᑲᔪᖅᑐᖃᑎᒌᑦᑎᐊᕐᓂᐊᖅᐳᒍᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᖠᓂᐅᑉ 

ᐅᐊᖕᓇᖓᓄᑦ-ᐃᒡᓗᓕᒑᕐᔪᖕᒧᑦ. ᒪᒥᐊᓇᖅ, ᐊᕐᕕᐊᑦ 

ᐅᐊᖕᓇᖓᓄᑦ-ᑎᑭᕋᕐᔪᐊᖅ, ᒥᔅᑐ ᒪᐃᓐ.  

 

ᐊᐱᖅᑯᑦ 041 - 5(1): ᑎᒍᐊᓐᖑᐊᖅᑏᑦ 

ᓄᓇᕗᒥ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐅᑉᓛᑦᓯᐊᖅ. 

(ᑐᓵᔨᑎᒍᑦ) ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ 

ᐃᓄᓕᕆᔨᒃᑯᑦ ᑐᕌᖅᑎᓐᓂᐊᖅᑕᕋ.  

 

ᐅᖃᖅᑏ, ᔭᓐᓄᐊᕆᐅᑎᓪᓗᒍ ᒥᓂᔅᑕ 

ᑲᑎᒪᔭᖅᑐᖃᑕᐅᓚᐅᕐᒪᑦ ᒐᕙᒪᑐᖃᒃᑯᓐᓂᑦ, 

ᐅᑭᐅᖅᑕᖅᑐᒥᓪᓗ ᒐᕙᒪᖏᑦ ᑲᑎᒪᑎᓪᓗᒋᑦ 

ᐱᐅᓯᒋᐊᖁᓪᓗᒋᑦ ᓄᓇᖃᖅᑳᖅᓯᒪᔪᑦ ᓱᕈᓰᑦ, 

ᒪᒃᑯᒃᑐᑦ, ᐃᓚᒌᓪᓗ ᑲᑎᒪᔾᔪᑕᐅᓪᓗᑎᒃ 

ᐱᐅᓯᒋᐊᖁᔭᐅᖕᒪᑕ ᑲᒪᔩᑦ ᐱᒋᐊᕐᓂᖏᑦ. 

ᓱᖅᑯᐃᖅᓯᒪᔪᖓ ᑖᒃᑯᐊ ᓱᕈᓰᑦ ᑲᒪᒋᔭᐅᔪᑦ 

ᐅᖃᐅᓯᕆᔭᐅᓚᐅᕐᒪᑕ ᒪᒃᑯᒃᑐᓪᓗ.  

 

ᒥᓂᔅᑕ ᐅᓂᒃᑳᕈᓐᓇᖅᐹ ᖃᓄᖅ 

ᐊᖏᖃᑎᒌᖕᓂᕐᒪᖔᑕ ᑲᑎᒪᔾᔪᑕᐅᓚᐅᖅᑐᓂᓪᓗ 

ᔮᓐᓄᐊᕆᒥ ᖃᓄᖅ ᐊᒃᑐᐃᓂᖃᕐᓂᐊᕐᒪᖔᑕ 

ᐱᓕᕆᕕᖏᓐᓂᒃ ᐃᓄᓕᕆᔨᒃᑯᑦ 

ᑎᒍᐊᓐᖑᐊᖃᖃᑦᑕᖅᑐᓂᒃ 

ᐊᒻᒪᓗᑦᑕᐅᖅ ᐸᖅᑭᒃᖠᕕᐅᖃᑦᑕᖅᑐᓂᒃ, 

ᑎᒍᐊᓐᖑᐊᕆᔭᐅᖃᑦᑕᖅᑐᓂᒃ ᓱᕈᓯᕐᓂᑦ 

ᒪᒃᑯᒃᑐᓂᒡᓗ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᔨᒃᑯᓐᓄᑦ 

ᒥᓂᔅᑕᖑᔪᖅ, ᒥᔅᑕ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᐅᓯᖃᕈᓘᔭᖅᑐᒻᒪᕆᐊᓘᓚᐅᖅᑐᒍᑦ 

ᑕᐃᑲᓂ. ᐊᒃᓱᐊᓗᒃ ᐋᓐᓂᕐᓇᖅᑐᓂᒃ ᒪᒃᑯᒃᑐᓂᒃ 

ᑐᓵᖃᑦᑕᓚᐅᖅᑐᒍᑦ 

ᑎᒍᐊᓐᖑᐊᕆᔭᐅᖃᑦᑕᖅᓯᒪᓂᑯᓂᒃ ᖃᓪᓗᓈᑦ 

ᓄᓇᖓᓐᓂ ᑕᐅᓇᓂ. ᒐᕙᒪᑐᖃᒃᑯᑦ 

ᐊᖏᖅᓯᒪᓕᖅᑐᑦ ᐋᖅᑭᒋᐊᖅᑕᐅᖁᓪᓗᒍ ᑕᒪᓐᓇ.  

 

ᐅᕙᒍᑦ ᓄᓇᕗᒻᒥᓕ ᑮᓇᐅᔭᑎᒍᑦ ᑕᒪᑐᒧᖓ 

ᓅᑉᐸᓪᓕᐊᓂᖃᓗᐊᕌᓗᓐᖏᑦᑑᒐᓗᐊᖅ 

ᐱᓕᕆᔭᐅᓂᖓᓄᑦ, ᑭᓯᐊᓂᓕ ᒐᕙᒪᒃᑯᕗᑦ, 

ᒐᕙᒪᑐᖃᒃᑯᑦ ᐊᒻᒪᓗᑦᑕᐅᖅ ᑲᓇᑕᐅᑉ 

ᐊᒡᒍᖅᑐᖅᓯᒪᓂᖏᓐᓂ ᒐᕙᒪᐃᑦ 

ᐊᖏᖃᑎᒌᒃᑐᐃᓐᓇᐅᓚᐅᖅᑐᑦ ᑕᒪᓐᓇ 

ᐃᖏᕐᕋᑦᑎᐊᖏᒻᒪᑦ. ᑐᕌᒐᒃᓴᕆᓚᐅᖅᑕᕗᑦ ᑕᐃᑲᓂ 

ᐃᓄᐃᓴᓪᓕᒋᐊᖁᓪᓗᒋᑦ ᐅᓄᕐᓂᕆᔭᖏᑦ ᓱᕈᓰᑦ 

ᐸᖅᑭᔭᐅᖃᑦᑕᖅᑐᑦ ᐊᒻᒪ ᑎᒍᐊᓐᖑᐊᕆᔭᐅᔪᑦ. 

ᐱᓕᕆᖃᑎᒋᔪᒪᕙᕗᑦ ᐊᖓᔪᖅᑳᕆᔭᐅᔪᑦ 

ᐱᓯᒪᒃᓯᔨᐅᔪᓪᓗ ᑕᒪᒃᑯᐊ 

ᐊᖅᓵᖅᑕᐅᓗᐊᖃᑦᑕᖁᓇᒋᑦ ᓱᕈᓰᑦ 

ᐊᖏᕐᕋᕆᔭᒥᓂᒃ. 

 

ᖃᐅᔨᒪᒐᑦᑕ ᐃᓛᓐᓂᒃᑯᑦ 

ᐊᓯᐊᒎᕐᕕᒃᓴᖃᖅᐸᖏᓐᓇᑦᑕ ᓲᖃᐃᒻᒪ ᓱᕈᓯᐅᔪᖅ 

ᓯᕗᓪᓕᐅᑎᑕᐅᕙᒻᒪᑦ. ᓱᕈᓯᑯᓗᒃ ᐃᒻᒥᓂᒃ 

ᓴᐳᒻᒥᒍᓐᓇᖏᒻᒪᑦ ᓴᐳᒻᒥᒋᐊᖃᕋᓯᕙᑉᐸᕗᑦ. 

ᑕᐃᒪᓐᓇ ᐊᓯᐊᒎᕐᕕᒃᓴᖃᓲᒍᓐᖏᑦᑐᖅ, ᑭᓯᐊᓂ 

ᐃᖅᑲᓇᐃᔭᖃᑎᒋᔪᒪᔭᕗᑦ ᐱᓕᕆᖃᑎᒋᓪᓗᒍ 

ᕿᑐᕐᖓᖃᖅᑐᑦ ᐸᖅᑭᒃᖠᖃᑦᑕᖅᑐᓪᓗ 

ᐊᖏᕐᕋᕆᔭᒥᓃᒍᓐᓇᖁᓪᓗᒋᑦ ᐊᒻᒪ ᐊᖏᕐᕋᕆᔭᖓᑦ 

ᐊᕙᓗᐊ ᐱᐅᓂᖅᓴᐅᖁᓪᓗᒍ 

ᐊᑦᑕᕐᓇᖏᓐᓂᖅᓴᐅᓂᐊᕐᒪᓪᓗ ᕿᑐᕐᖓᕆᔭᐅᔪᓄᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᒪᐃᓐ. 

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᒃᑕᐅᖅ ᒥᓂᔅᑕ ᑭᐅᖕᒪᑦ.  

ᖁᔭᓐᓇᒦᕈᒪᔭᕋᑦᑕᐅᖅ ᒥᓂᔅᑕ ᑎᑎᕋᓚᐅᕐᒪᑦ 

ᕕᕝᕗᐊᕆ 21-ᖑᑎᓪᓗᒍ ᐅᕙᓐᓄᑦ 

ᐅᓂᒃᑳᖅᓯᒪᓪᓗᓂ ᐱᓕᕆᕕᖓᑕ 

ᐱᔨᔅᓯᕈᑎᒋᖃᑦᑕᖅᑕᖓ ᓱᕈᓯᕐᓄᑦ ᒪᒃᑯᒃᑐᓄᑦ 

ᐸᖅᑭᔭᐅᔪᓄᑦ.  

 

ᐅᔾᔨᕆᓚᐅᕋᒃᑯ 245-ᖑᓚᐅᕐᒪᑕ ᐊᖏᖅᑕᐅᓯᒪᔪᑦ 

ᑎᒍᐊᓐᖑᐊᖃᕈᓐᓇᖅᑐᑦ ᐊᖏᕐᕋᕆᔭᐅᔪᑦ ᓄᓇᕗᒻᒥ 

ᐊᒻᒪᓗᑦᑕᐅᖅ ᓄᑖᓂᒃ ᓴᖅᑭᑦᑎᔭᕆᐊᖃᕐᒪᑕ ᓄᑖᑦ 

ᑕᐃᒃᑯᐊ ᖃᐅᔨᓴᖅᑕᐅᔭᕆᐊᖃᕐᒪᑕ 

ᑎᒍᐊᓐᖑᐊᖃᖃᑦᑕᕐᓂᐊᖅᑐᑦ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐸ ᖃᓄᖅ ᒪᓕᒐᖃᕐᒪᖔᑕ 

ᑭᒃᑯᑐᐃᓐᓇᐃᑦ ᑕᐃᒪᓐᓇ 

ᑎᒍᐊᓐᖑᐊᖃᕈᒪᓕᖁᓪᓗᒋᑦ? ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒫᓐᓇ ᑐᓴᒐᒃᓴᓂᒃ ᐃᓗᓕᑯᓘᔭᖃᖅᑐᓂᒃ 

ᐊᐅᓚᔾᔪᑎᓃᑦᑐᓂᒃ ᐱᓯᒪᓐᖏᓐᓇᒪ, ᑭᓯᐊᓂ 

ᓇᓗᓇᓐᖏᑦᑐᖅ ᖃᐅᔨᓴᖅᑕᐅᔭᕆᐊᖃᓲᑦ ᑕᐃᒃᑯᐊ 

ᐱᕋᔭᒃᓯᒪᓐᖏᒃᑲᓗᐊᕐᒪᖔᑕ 

ᑎᒍᐊᓐᖑᐊᖃᕐᓂᐊᖅᑐᑦ. ᑮᓇᐅᔭᖃᑦᑎᐊᕐᓗᑎᑦ 

ᐸᖅᑭᒃᖠᕈᓐᓇᕐᓂᐊᕐᒪᑕ ᕿᑐᕐᖓᕆᔭᐅᔪᓂᒃ. ᓱᕈᓰᑦ 

ᐊᕙᓗᑕᐅᔭᕆᐊᖃᓲᖑᕗᑦ 

ᐊᑦᑕᓇᓐᖏᑦᑐᒦᓐᓂᐊᕐᒪᑕ.  

 

ᐃᓗᓕᓪᓗᐊᑕᖏᑦ ᖃᐅᔨᒪᓐᖏᒃᑲᓗᐊᖅᑕᒃᑲ, 

ᑭᓯᐊᓂ ᐃᓱᒪᓇᖅᑐᖅ ᐊᑦᑕᓇᓐᖏᑦᑎᐊᖅᑐᒥ 

ᓴᐃᒪᓇᖅᑐᒥ ᐊᖏᕐᕋᖃᕆᐊᖃᕐᒪᑕ ᓱᕈᓰᑦ. 

ᑐᑭᖃᓐᖏᑦᑎᐊᕐᒪᑦ ᐱᑦᑎᐊᖅᑕᐅᖏᑦᑐᒦᑦᑐᖅ 

ᓱᕈᓯᖅ ᐊᓯᐊᓄᐊᖅᑕᐅᓗᒍᓗ 

ᐱᑦᑎᐊᖅᑕᐅᓇᓐᖏᑦᑑᒨᖅᑕᐅᓗᑎᑦ. 

ᓇᓗᓇᐃᖅᓯᔭᕆᐊᖃᕐᓇᖅᑐᖅ ᐊᖏᕐᕋᕆᔭᐅᔪᖅ 

ᐃᓱᒪᑎᒍᑦ, ᑎᒥᒃᑎᒍᑦ ᑮᓇᐅᔭᑎᒍᓪᓗ 

ᖃᓄᐃᓐᖏᓯᐊᖅᑐᒦᑦᑕᕆᐊᓖᑦ 

ᓇᔪᒐᖃᕐᕕᑦᑎᐊᕐᓂᐊᕈᓂ ᓱᕈᓯᕐᓄᑦ.  

 

ᑐᕌᒐᖃᕋᑦᑕ ᓱᕈᓯᕐᒥᒃ ᐊᖅᓵᖅᓯᖃᑦᑕᕋᑦᑕ 

ᐊᑦᑕᕐᓇᖅᑐᒦᓕᖅᑎᓪᓗᒍ ᐊᖏᕐᕋᕆᔭᖓ ᓇᔪᖅᑕᖓ 

ᑕᐃᒃᑯᐊ ᐸᖅᑭᒃᖠᖃᑦᑕᖅᑐᑦ ᐊᖏᕐᕋᖓ 

ᐊᑦᑕᕐᓇᕈᓐᓃᖅᐸᑦ ᐅᑎᖅᑎᑕᐅᓂᐊᕐᓗᓂ 

ᐃᓄᓕᕆᔨᒃᑯᑦ ᐊᖅᓵᖅᓯᑐᐃᓐᓇᖃᑦᑕᓐᖏᒻᒪᑕ; 

ᐱᓕᕆᖃᑎᒋᔪᒪᕙᑉᐸᕗᑦ ᐊᖓᔪᖅᑳᕆᔭᐅᔪᑦ 

ᐊᖏᕐᕋᖃᕐᕕᑦᑎᐊᕙᐅᖁᓪᓗᒋᑦ. ᑐᕌᒐᕆᕙᕗᑦ ᓱᕈᓰᑦ 

ᐱᕈᖅᓴᖅᑎᑕᐅᖁᓪᓗᒋᑦ ᐊᖓᔪᖅᑳᒥᓄᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᒪᐃᓐ. 
 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑕᐃᑲᓂ 

ᑎᑎᖅᑲᒥᒃ ᒥᓂᔅᑕᐅᑉ ᑎᑎᖅᑲᓕᐊᕆᓚᐅᒐᖓᓂᒃ 

ᐅᖃᖅᓯᒪᖕᒪᑦ, 439 ᑖᒃᑯᐊ ᓄᑕᖅᑲᑦ ᒫᓐᓇ 

ᒥᐊᓂᕆᔭᐅᖕᒪᑕ ᐃᓅᓯᓕᕆᔨᒃᑯᓐᓄᑦ ᐊᒻᒪ 

ᓇᑉᐸᓪᓗᐊᖏᑦ ᐃᓄᓕᕆᔨᒃᑯᑎᒍᑦ ᐊᓯᐊᓄᑦ 

ᐊᖏᕐᕋᖓᓅᖅᑎᑦᑎᓯᒪᔪᓂᒃ. ᑕᐃᒪ ᓈᕼᐊᐅᑎᑦ, 

ᐃᓛᒃ ᑐᑭᕼᐃᑦᓯᐊᕐᓂᕈᒪᐃᓛᒃ, ᐅᖃᖅᑎᑦᓯᔩ. 

ᓈᓴᐅᑎᑦ ᒪᓕᒃᖢᒋᑦ ᐅᑯᐊ ᐊᒥᒐᖅᓯᔫᔭᕐᒪᑕ 

ᐃᓄᓕᕆᔨᒃᑯᑎᒍᑦ ᐊᓯᐊᓄᑦ 

ᐊᖏᕐᕋᖓᓅᖅᑎᑕᐅᓇᔭᖅᑐᑦ ᓄᓇᕗᒻᒥ. ᒥᓂᔅᑕ 

ᐅᓂᒃᑳᖅᑑᓪᓗᐊᖅᐸ ᖃᓄᖅ ᖃᓄᐃᓕᖓᖕᒪᖔᑦ 

ᑕᒪᓐᓇ ᐅᑯᐊᓘᕝᕙ ᐃᓄᓕᕆᔨᒃᑯᑎᒍᑦ ᐊᓯᐊᓄᑦ 

ᐊᖏᕐᕋᖓᓅᖅᑎᑕᐅᔪᑦ 

ᐊᒥᕼᐅᓐᖑᕆᐊᒃᑲᓐᓂᕆᐊᖃᖅᐱᑎᒍᑦ ᐊᒻᒪ 

ᑕᐃᒪᑦᑑᓐᓂᖅᐸᑦ ᖃᓄᖅ ᐱᓕᕆᕝᕕᒋᔭᖓ ᖃᓄᖅ 

ᐱᓕᕆᓂᐊᖅᐸ ᑕᒪᑐᒪ ᒥᒃᕼᐋᓄᑦ? ᒪ’ᓇ, 

ᐅᖃᖅᑎᑦᓯᔩ. 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 
 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᐃᒪᓐᖓᑦ 

ᑐᓐᖓᓱᒃᑎᑦᑏᓐᓇᐅᔭᖅᑐᒍᑦ 

ᑎᒍᐊᓐᖑᐊᖅᑖᖃᑦᑕᕈᒪᔪᓂᒃ ᓱᕈᓯᕐᓂᒃ. ᑕᐃᒃᑯᐊ 

ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖏᑦ 51 ᐳᓴᖏᑦ 

ᓱᕈᓰᑦ ᐸᖅᑭᔭᐅᔪᑦ ᑎᒍᐊᓐᖑᐊᕆᔭᐅᓪᓗᑎᒃ.  
 

ᑕᐃᒃᑯᐊ ᐊᖓᔪᖅᑳᕆᔭᐅᔪᑦ 

ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ ᐸᖅᑭᒃᖠᖁᓪᓗᒋᑦ 

ᕿᑐᕐᖓᖏᓐᓂᒃ. ᑕᐃᒃᑯᐊ ᐃᓚᖏᑦ 

ᑎᒍᐊᓐᖑᐊᕆᔭᐅᖃᑦᑕᖅᑐᑦ ᐃᓱᒪᖏᑎᒍᑦ 

ᐱᔾᔪᑎᖃᖃᑦᑕᕐᒪᑕ ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ 

ᐊᖓᔪᖅᑳᕆᔭᐅᔪᑦ ᐃᑲᔪᖅᑐᖅᑕᐅᓪᓗᑎᒃ. 

ᐃᓘᓐᓈᓗᖏᑦ ᓱᕈᓯᑦ 

ᐊᖅᓵᖅᑕᐅᔾᔪᑕᐅᖃᑦᑕᓐᖏᑦᑐᑦ. ᐃᓚᖏᑦ 

ᕿᑐᕐᖓᖃᖅᑐᑦ ᐸᖅᑭᒃᖠᖃᑦᑕᖅᑐᓪᓗ 

ᐃᕐᖑᑕᖃᖅᑐᓪᓗ ᐅᖃᖃᑦᑕᕐᒪᑕ, “ᐃᖕᓇ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᕿᑐᕐᖓᕋ ᐅᑯᐊ ᐊᒃᓱᕉᓴᐅᑎᒋᓕᕋᒃᑭᑦ 

ᐃᑲᔪᖅᑕᐅᔭᕆᐊᖃᓕᕋᒪ.” ᑕᐃᒪᐃᓕᔭᕌᖓᑕ 

ᑕᐃᒃᑯᐊ ᐃᓄᓕᕆᔨᒃᑯᑦ ᑎᒍᓯᖃᑦᑕᖅᑐᑦ 

ᑎᒍᐊᓐᖑᐊᕆᔭᐅᓐᖏᒃᑲᓗᐊᖅᖢᓂ ᑭᓯᐊᓂ 

ᕿᑐᕐᖓᖃᖅᑐᑦ ᑖᒃᑯᐊ ᐃᖅᑲᓇᐃᔭᖃᑎᒋᔭᐅᓪᓗᑎᒃ 

ᑕᐃᒪᓐᓇ ᓈᓴᐅᑎᑦ ᐊᔾᔨᒌᓐᖏᑦᑐᑦ ᐸᖅᑭᔭᐅᕗᑦ 

ᐊᒻᒪᓗᑦᑕᐅᖅ ᑎᒍᐊᓐᖑᐊᕆᔭᐅᔪᑦ 

ᐊᔾᔨᒌᓐᖏᓐᓂᕆᔭᖓᑦ. 

 

ᑕᐃᒪᓐᓇ 

ᑎᒍᐊᓐᖑᐊᖃᖅᑎᑦᑎᑐᐃᓐᓇᖃᑦᑕᓐᖏᓐᓇᑦᑕ; 

ᐃᖅᑲᓇᐃᔭᖃᑎᒋᔪᒪᖃᑦᑕᕋᑦᑎᒍᑦ ᕿᑐᕐᖓᖃᖅᑐᑦ 

ᐸᖅᑭᒃᖠᖃᑦᑕᖅᑐᓪᓗ ᓱᕈᓰᑦ ᑕᒪᒃᑯᐊ 

ᐊᑦᑕᕐᓇᖅᑐᒦᖁᓇᒋᑦ. ᑕᐃᒪᓐᓇ ᐊᑐᓂ 

ᖃᓄᐃᓐᓂᕆᔭᖏᑦ ᒪᓕᑉᐸᑉᐸᕗᑦ. 

ᐊᔾᔨᒌᑎᑦᑎᔪᐃᓐᓇᐅᓗᑕᐅᕙᓐᖏᑦᑐᒍᑦ ᐃᒪᓐᓇᒃ 

“ᐅᕙᓂ ᐱᓕᕆᐊᖑᓂᐊᖅᑐᐃᓐᓇᐅᕗᑦ ᓱᕈᓰᑦ 

ᐸᕐᕆᔭᕗᑦ.” ᐊᔾᔨᒌᓐᖏᑦᑐᐃᓐᓇᐅᖕᒪᑕᓗ ᐊᒻᒪ 

ᐱᓕᕆᖃᑎᒋᔪᒪᕙᑉᐸᕗᑦ. ᐅᖃᖅᑲᐅᒐᒪ ᓱᕈᓰᑦ 

ᑕᒪᒃᑯᐊ ᐱᕈᑦᑎᐊᖁᒐᑦᑎᒍ ᐊᖏᕐᕋᖏᑕ ᐃᓗᐊᓂ 

ᐊᑦᑕᕐᓇᓐᖏᑦᑐᒦᓪᓗᑎᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐊᐱᖅᑯᑎᒃᑯᑦ ᐅᖃᐅᓯᒃᑯᑦ 

ᐊᐱᖅᑯᑎᑦ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ. ᒥᔅᑐ ᕿᔪᒃᑖᖅ.  

 

ᐊᐱᖅᑯᑦ 042 - 5(1): 

ᒪᓕᒃᑕᐅᔭᕆᐊᖃᖅᑎᑕᐅᓂᖓ ᐃᓄᐃᑦ 

ᐅᖃᐅᓯᖓᓐᓂᒃ ᓴᐳᔾᔨᓂᕐᒧᑦ ᒪᓕᒐᖅ 

(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒃᑲ 

ᑐᕌᖅᑎᓐᓂᐊᖅᑕᒃᑲ ᐅᖃᐅᓯᓕᕆᓂᕐᒧᑦ 

ᒥᓂᔅᑕᐅᔪᒧᑦ.  

 

ᐅᖃᖅᑎᑦᑎᔩ, ᓈᓴᐅᑎᖓ 24 ᑕᕝᕙᓂ ᐱᖁᔭᒥ 

ᒥᓂᔅᑕᒥ ᑲᒪᒋᔭᖃᕐᒪᑦ ᐃᓄᐃᑦ ᐅᖃᐅᓯᖏᑦ 

ᓴᐳᒻᒥᔭᐅᓂᖓᓄᑦ ᐱᖁᔭᖅ ᐊᐅᓚᑕᐅᓂᖓᓂᒃ. 

ᐊᒻᒪ ᑐᑭᒧᐊᑦᑎᑕᐅᓂᖓᓂᒃ ᐊᑐᓕᖅᑎᑕᐅᓂᖓᓂᒃ 

ᒐᕙᒪᒃᑯᑦ ᐃᓗᐊᓂ.  

 

ᓈᓴᐅᑎᖓ 4 ᐃᓗᐊᓂ ᐱᖁᔭᖅ ᑕᕝᕙᓂ ᐃᓄᐃᑦ 

ᐅᖃᐅᓯᖏᑦ ᓴᐳᒻᒥᔭᐅᓂᖓᓄᑦ ᐱᖁᔭᒥ. ᒐᕙᒪᒃᑯᑦ  

ᓯᓚᑦᑖᓂ ᑳᑐᓐᕌᖃᖅᑐᓕᒫᑦ ᑭᒃᑯᐃᓐᓇᕐᓄᑦ 

ᒐᕙᒪᒃᑯᓐᓄᑦ ᐱᔨᑦᑎᕋᖅᑎᑦᑎᔨᓄᑦ ᐱᔨᑦᑎᕌᒥᓂᒃ 

ᐃᓄᒃᑎᑐᑦ ᐱᑕᖃᖅᑎᑦᑎᒋᐊᖃᕐᒪᑕ ᐃᓄᐃᑦ 

ᐅᖃᐅᓯᖏᓐᓂᒃ ᐊᑐᕐᓗᑎᒃ.  

 

ᒥᓂᔅᑕ ᑐᑭᓯᓇᖅᑎᑦᑎᒋᐊᒃᑲᓐᓂᕈᓐᓇᖅᐹ ᖃᓄᖅ 

ᒐᕙᒪᒃᑯᑦ ᖃᐅᔨᒪᓇᓱᐊᖃᑦᑕᕐᒪᖔᑕ ᑕᒪᒃᑯᐊ 

ᓯᓚᑖᒍᑦ ᑳᑐᓐᕌᖃᖅᑐᑦ ᐱᔨᑦᑎᕋᕐᓂᕐᒥᒃ 

ᐱᑕᖃᖅᑎᑦᑎᒐᓗᐊᕐᒪᖔᑕ ᐃᓄᐃᑦ 

ᐅᖃᐅᓯᖏᑦᑎᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ 

ᒥᓂᔅᑐᖑᔪᖅ ᒥᓂᔅᑐ ᔪᐊᓇᓯ. 

 

ᐊᖓᔪᖅᑲᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᓪᓗ ᐊᐱᖅᑯᑎᒋᔭᖓᓄᑦ. 

ᑖᓐᓇ ᒐᕙᒪᐅᑉ ᐃᓗᐊᓂ ᐸᕐᓇᐅᑎᖃᕋᑦᑕ 

ᐱᔨᑦᑎᕋᐅᑎᑦ ᐊᑐᐃᓐᓇᐅᑦᑎᐊᕋᓗᐊᕐᒪᖔᑕ ᐃᓄᐃᑦ 

ᐅᖃᐅᓯᖏᓐᓂᒃ ᐊᑐᕐᓗᒋᑦ ᑕᒪᐃᓐᓂᓗ 

ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᓈᒻᒪᑦᑎᐊᕋᓗᐊᕐᒪᖔᑕ.  

 

ᐃᒻᒪᖄ ᒪᓕᒐᓕᐅᖅᑎᐅᖃᑎᒐ ᓂᕆᐅᖅᑯᕐᒪᑦ 

ᐅᖃᐅᓯᑦᓴᖅ ᒥᓂᔅᑐᐃᑦ ᐅᖃᐅᓯᑦᓴᖏᓐᓂ 

ᐸᕐᓇᓯᒪᒐᓗᐊᕋᒪ ᑖᓐᓇ ᑕᒪᑦᓱᒨᓇ ᒥᑦᓵᓄᑦ 

ᐱᓇᓱᐊᕈᓯᕆᓛᖅᑕᑎᓐᓂᖃᐃ 

ᐅᖃᐅᓯᕆᒋᐊᓪᓚᑲᓐᓂᕈᒪᖅᑕᕋᓗᐊᕋ ᑭᓯᐊᓂ 

ᐱᓕᕆᖃᑎᒋᒐᓱᐊᖏᓐᓇᖃᑦᑕᖅᑕᕗᑦ ᑕᒪᒃᑯᐊ 

ᑳᓐᑐᕌᖃᖅᑑᑉᐸᑕ ᒐᕙᒪᐅ ᐃᓗᐊᓂ ᐃᓗᓕᖏᓐᓂ 

ᓇᓪᓕᐊ ᐅᖃᐅᓯᕐᓄᑦ ᐊᑦᑐᐊᖓᓗᐊᖅᐸᑕ 

ᐊᑐᐃᓐᓇᐅᒪᑦᓯᐊᕋᓗᐊᕐᒪᖔᑕ ᐃᓄᐃᑦ 

ᐅᖃᐅᓯᖏᓐᓂ ᐊᒻᒪᑦᑕᐅᖅ ᐃᓕᓴᕆᔭᐅᓯᒪᔪᓂ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐸᒥ ᐃᓚᒋᐊᕈᑦ. 

ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓈᓴᐅᑎᖓ 

27 ᐱᖁᔭᒥ ᑕᕝᕙᓂ ᑐᓂᐅᖅᑲᖅᑕᐅᓯᒪᓚᐅᕐᒪᑕ 

ᐊᕐᕌᒍᑕᖅᓯᐅᑎᑦᑎᓐᓂ ᐅᓂᒃᑲᓄᑦ 

ᐊᐅᓚᑕᐅᓂᖓᓄᑦ ᑖᑦᓱᒪ ᐃᓄᐃᑦ ᐅᖃᐅᓯᖏᑦ 

ᓴᐳᒻᒥᔭᐅᓂᖓᓄᑦ ᐱᖁᔭᒥ ᓴᖅᑭᑕᐅᔪᒃᓴᓂ  

ᒪᓕᒐᓕᐅᕐᕕᒻᒧᑦ.  

 

ᑕᐃᓐᓇ ᒥᓂᔅᑕᐅᑉ ᓴᖅᑭᓚᐅᖅᑕᖓ ᓄᑖᖑᓛᖅ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᖅᑭᖅᑕᐅᓚᐅᕐᒪᑦ ᒪᑦᓯ 2017-ᖑᑎᓪᓗᒍ. 2013-

14 ᐊᕐᕌᒍᓂ ᐅᓂᒃᑲᖅᓯᒪᓗᓂ. ᒥᓂᔅᑕᐅᑉ 

ᐅᖃᐅᑎᔪᓐᓇᖅᐹᑎᒍᑦ ᖃᖓᒃᑯᑦ 

ᓴᖅᑮᔪᓐᓇᓛᕐᒪᖔᖅ ᓴᖅᑮᑎᑦᑎᔪᓐᓇᓛᕐᒪᖔᖅ 

2014-15, 2015-16, ᐊᒻᒪ 2016-17-ᒧᑦ. 

ᐊᕐᕌᒍᑕᒪᖅᓯᐅᑎᑦ ᐅᓂᒃᑲᖏᑦ ᓴᖅᑭᑕᐅᓛᕐᒪᖔᑕ 

ᒪᓕᒐᓕᐅᕐᕕᒻᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᔪᐊᓇᓯ. 

 

ᐊᖓᔪᖅᑲᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᓪᓗ ᐊᐱᖅᓱᒋᐊᓪᓚᒻᒪᑦ 

ᑕᒪᑦᓱᒨᓇ. ᐃᖅᑲᐅᒪᕈᔪᒃᑐᖓ ᑭᓇᑭᐊᖅ 

ᑕᒪᑦᓱᒪᓐᖓᑦ ᐊᐱᖅᓱᖃᑦᑕᓚᐅᖅᓯᒪᓂᖓᓂᒃ. 

 

>>ᐃᓪᓚᖅᑐᑦ 

 

ᑭᓯᐊᓂ ᑖᓐᓇ ᑖᒃᑯᐊ ᐅᓂᒃᑳᓕᐊᕆᔭᐅᕙᓪᓕᐊᓯᒪᔪᑦ 

ᓱᓕ ᐱᓕᕆᐊᕆᔭᐅᕙᓪᓕᐊᒻᒪᑕ 

ᐊᑐᐃᓐᓇᕈᖅᓯᒪᓕᕈᑎᒃ ᖃᐅᔨᒪᓇᖅᓯᓛᖅᑐᑦ 

ᑕᕝᕗᖓ ᓴᖅᑭᖅᑕᐅᒍᓐᓇᖅᓯᑐᐊᖅᐸᑕ 

ᓴᖅᑭᕈᒪᕐᓂᐊᕋᒃᑭᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ.  

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᕝᕙᓂ 

ᓇᐃᓴᐅᑎᖓᓂ 25 ᐃᓄᐃᑦ ᐅᖃᐅᓯᖏᑦ 

ᓴᐳᒻᒥᔭᐅᓂᖓᓄᑦ ᐱᖁᔭᖅ, ᒥᓂᔅᑕ ᑲᒪᒋᔭᖃᒻᒪᑦ 

ᐋᖅᑭᔅᓱᐃᔭᕆᐊᖃᓐᓂᖏᓐᓂᒃ 

ᓇᐅᑦᓯᑐᖅᑕᐅᓂᖏᓐᓂᓪᓗ ᒐᕙᒪᒃᑯᑦ ᐱᖁᔭᖏᑎᒍᑦ 

ᐸᓐᓇᐅᑎᖏᓐᓂᒃ, ᐊᑐᓕᖅᑕᐅᓂᖓᓂᓪᓗ ᐱᖁᔭᐅᑉ. 

ᒐᕙᒪᒃᑯᑦ ᐸᓐᓇᐅᑎᖓ ᓄᑖᖑᓛᖅ 

ᓴᖅᑮᓚᐅᖅᓯᒪᒻᒪᑦ ᒪᓕᒐᓕᐅᕝᕕᒻᒥ ᐊᒃᑐᕝᕙ 2012-

ᑎᓪᓗᒍ. ᐅᓂᒃᑳᖃᖅᑐᓂ 2012-ᒥ 2016-ᒧᑦ.  

ᓄᑖᖑᓛᖑᔪᒥᒃ ᐸᓐᓇᐅᑎᖏᓂᒃ. ᓄᓇᕘᑉ ᒐᕙᒪᒃᑯᑦ 

ᐅᖃᖅᓯᒪᒻᒪᑦ “ᐱᓕᕆᐊᖃᓐᓂᐊᓐᓂᕐᒥᓂᒃ ᑕᒪᒃᑯᐊ 

ᐱᖁᔭᐃᑦ ᐊᓯᖏᓪᓗ ᐱᖁᔭᑎᒍᑦ ᐱᔾᔪᑎᓖᑦ 

ᐊᑐᐃᓐᓇᐅᓂᐊᓐᓂᕋᖅᑐᒋᑦ ᐊᑐᖅᑐᑎᒃ ᐱᖓᓱᓂᒃ 

ᐃᓕᓴᕆᔭᐅᓯᒪᔪᓂᒃ ᐅᖃᐅᓯᓐᓂᒃ“ ᐊᒻᒪᓗ 

ᓯᕗᓪᓕᐅᑎᑕᐅᓂᖏᑦ ᐃᓚᖓ ᐃᒫᖑᒻᒪᑦ “ᐱᖁᔭᐃᑦ  

ᐃᓄᒃᑎᑑᖓᓕᖅᑎᑕᐅᓂᖏᑦ 

ᑕᐃᒎᓯᓕᐅᖅᐸᓪᓕᐊᓂᒻᒧᓪᓗ ᐱᓕᕆᔪᓐᓇᓐᓂᖏᑦ 

ᐃᓄᒃᑎᑐᑦ.” 

 

ᑭᓯᐊᓂᓕ ᐅᓪᓛᖅ ᒐᕙᒪᒃᑯᑦ ᐃᑭᐊᖅᑭᕕᖓᓄᐊᕋᒪ 6-

ᑐᐃᓐᓇᐃᑦ ᐱᖁᔭᐃᑦ ᐃᓄᒃᑎᑐᑦ ᐱᑕᖃᖅᑲᐅᒻᒪᑕ. 

ᒥᓂᔅᑕ ᑐᑭᓯᑎᑦᑎᑦᑎᐊᕈᓐᓇᖅᐹ ᒐᕙᒪᒃᑯᑦ 

ᐱᓕᕆᓂᐊᓐᓂᕋᕈᓐᓇᖅᐹ ᑕᒪᒃᑯᐊ ᐱᖁᔭᐃᑦ 

ᐊᑐᐃᓐᓇᐅᓕᓐᓂᐊᒻᒪᖔᑕ ᐃᓕᓴᕆᔭᐅᓯᒪᔪᑎᒍᑦ 

ᐱᖓᓱᓄᑦ ᐅᖃᐅᓯᓐᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᓪᓗ ᑕᒪᑦᓱᒪᓐᖓᑦ 

ᑐᓴᖅᓴᕈᖅᑎᑦᓯᓯᒪᒻᒪᑦ. ᑖᓐᓇ ᐅᖃᐅᓯᕆᔭᖓ 

ᓇᓗᓇᐃᖅᓯᒋᐊᓪᓚᒍᑎᑐᐃᓐᓇᐅᖅᑰᖅᑐ ᐊᒥᓱᒃᑲᓐᓂᓐᓂ 

ᑐᓵᔨᑖᕆᐊᖃᓐᓂᑦᑎᓐᓂ ᓄᓇᕗᒻᒥ.  

 

ᐅᖃᐅᓯᓕᕆᓂᖅ ᑕᒪᓐᓇ ᐊᖏᔪᐊᓗᒻᒥᒃ 

ᐱᓕᕆᐊᕆᔭᐅᒃᑲᓐᓂᕈᓐᓇᒻᒪᑦ ᓄᓇᕗᑦ ᐃᓗᐊᓂ. 

ᐃᓄᐃᑦ ᐅᖃᐅᓯᖏᑦ ᐊᑐᓪᓗᒋᑦ, ᐃᓄᐃᓐᓇᖅᑐᑦ 

ᑖᒃᑯᐊ ᑕᒪᒃᑮᒃ ᐊᒻᒪᑦᑕᐅᖅ ᐊᓯᖏᑦ ᐃᓕᓴᕆᔭᐅᓯᒪᔪᑦ 

ᖃᓪᓗᓈᑎᑐᓪᓗ ᐅᐃᕖᑎᑐᓪᓗ. ᐱᕕᓕᒫᑦᑎᓐᓂ 

ᑲᔪᓯᑎᒐᓱᐊᕈᒪᓯᒪᔭᕗᑦ ᑕᒪᒃᑯᐊ ᒐᕙᒪᐅᑉ ᐃᓗᐊᓂ 

ᑎᑎᖅᑲᐅᒐᓗᐊᖅᐸᑕ, ᐱᖁᔭᐅᒐᓗᐊᖅᐸᑕ, 

ᑕᒪᐃᓐᓂᑦᓯᐊᖅ ᐊᑐᐃᓐᓇᕈᖅᓯᒪᖁᔭᕋᓗᐊᕗᑦ. 

ᐱᕕᑭᒃᑲᑦᑕᐃᓛᒃ ᐃᖅᑲᓇᐃᖅᑏᓐ 

ᑕᐃᒪᐃᑦᑐᓕᕆᒍᓐᓇᖅᑐᑦ ᐱᑕᖃᓐᖏᑎᓪᓗᒋᑦ. 

 

ᓲᕐᓗ ᐱᕖᓱᐊᖃᑦᑕᕋᑦᑕ ᑭᓯᐊᓂ 

ᑲᔪᖏᖅᓴᐃᒍᒪᑐᐃᓐᓇᖅᑯᖓᓕ ᑐᓵᔨᓂᒃ 

ᑐᓵᔨᕈᕈᒪᔪᖃᑦᑕᓂᖅᐸᑦ ᐅᖃᐅᓯᓕᕆᔨᓂᓪᓘᓐᓃᑦ 

ᑕᕝᕗᖓ ᐱᓕᕆᕕᑦᑎᓐᓄᑦ ᑐᕌᖅᑎᑕᐅᖃᑦᑕᕈᓐᓇᖅᐸᑕ 

ᑲᔪᖏᖅᓴᒋᐊᓪᓚᓐᓂᐊᕋᑦᑎᒍ ᐊᒻᒪᓗ ᐱᓕᒻᒪᔅᓴᓪᓗᒋᑦ 

ᑕᒪᒃᑯᓂᖓ ᐱᓕᕆᒋᐊᓪᓚᒃᑲᓐᓂᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑐ ᕿᓐᖑᖅ. 

 

ᐊᐱᖅᑯᑦ 043 - 5(1): 

ᐃᓚᒋᐊᖅᑕᐅᒃᑲᓐᓂᕐᓂᖓ ᓄᓇᓕᓐ 

ᑮᓇᐅᔭᖃᖅᑎᑦᑎᓂᕐᒧᑦ ᐊᑐᐊᒐᖅ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, 

ᐅᖃᖅᑏ. ᐃᒃᐱᒍᕼᐅᖃᑎᒋᕙᕐᕼᐃ 

ᓄᓇᓕᐅᖃᑎᕗᓪᓗ ᒪᓕᒐᓕᐅᖅᑎᐅᖃᑎᕗᑦ 

ᐅᖃᖅᑕᖏᓂᒃ.  

 

(ᑐᓵᔨᑎᒍᑦ) ᐅᖃᖅᑏ. ᐊᐱᖅᑯᑎᒃᑲ 

ᑐᕌᖓᓂᐊᖅᑐᐃᑦ ᓄᓇᓕᓐᓂ ᒐᕙᒪᒃᑯᓐᓂᓗ 

ᐱᔨᑦᑎᕋᖅᑎᒃᑯᓐᓄᑦ. 

 

ᒥᓂᔅᑕ ᑕᐃᒪ ᖃᐅᔨᒪᓪᓚᕆᒻᒪᑦ ᕼᐋᒻᓚᐃᑦ 

ᑮᓇᐅᔭᖅᑖᖃᑦᑕᕐᖓᑕ ᐊᐅᓚᔾᔪᑎᒋᓂᐊᖅᑕᖏᓐᓂᒃ 

ᑕᕝᕙᓂ ᕼᐋᒻᓚᒃᑯᑦ ᑮᓇᐅᔭᖅᑖᕈᑎᐅᖃᑦᑕᖅᑐᓂᒃ 

ᒐᕙᒪᒃᑯᓐᓂ. ᑖᒃᑯᐊ ᐊᐅᓚᒍᑎᔅᓴᓪᓚᕆᖏᑦ 

ᑐᓂᐅᖅᑲᖅᑕᐅᖃᑦᑕᕐᖓᑕ ᕼᐋᒻᓚᓄᑦ. 

ᐊᐅᓚᑕᐅᖃᑦᑕᖅᑐᑎᒃ ᑖᒃᑯᓂᖓ ᓄᓇᓕᓐᓂ 

ᒐᕙᒪᒃᑯᓐᓄᑦ ᐱᔨᑦᑎᕋᖅᑎᒃᑯᓐᓄᑦ ᒪᓕᑦᑐᒋᑦ 

ᕼᐋᒻᓚᓂᒃ ᑮᓇᐅᔭᖅᑖᖅᑎᑦᑎᓂᕆᖃᑦᑕᖅᑕᖏᓄᑦ 

ᐊᑐᐊᒐᖏᓐᓂᒃ. 

 

ᐅᖃᖅᑏ, ᑖᒃᑯᐊ ᐱᓕᕆᕕᖓᑕ ᓄᓇᓕᓐᓂ 

ᑮᓇᐅᔭᖃᖅᑎᑦᑎᓂᕐᒧᑦ ᐊᑐᐊᒐᖓ ᐃᓱᓕᓛᕐᒪᑕ 

ᐃᐳᕈ 30, 2018-ᖑᓕᖅᑲᑦ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ ᐱᓕᕆᕕᖓ ᓄᑖᓂᒃ 

ᐊᑐᐊᒐᓕᐅᖅᐸᓪᓕᐊᒐᓗᐊᒻᒪᖔᑦ ᕼᐋᒻᓚᐃᑦ 

ᑮᓇᐅᔭᖅᑖᕈᑎᒋᖃᑦᑕᖅᑕᖏᓐᓂᒃ ᐊᑐᐊᒐᖏᓂᒃ. 

ᐄᖑᑉᐸᑦ, ᖃᖓ ᑕᖅᑲᐅ ᓴᖅᑭᖅᑕᐅᕈᒫᖅᐸ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᓐᓄᑦ 

ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᓐᓄᑦ, ᒥᓂᔅᑐ 

ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓴᔨᒃᑯᑦ): ᖁᔭᓐᓇᒦᒃ, 

ᐅᖃᖅᑏ. ᓴᓇᕙᓪᓕᐊᔪᒍᑦ ᓄᑖᒥᒃ 

ᑮᓇᐅᔭᖅᑖᕈᑕᐅᖃᑦᑕᓐᓂᐊᖅᑐᓂᒃ 

ᐊᖏᖃᑎᒌᒍᑎᑎᑎᒍᑦ ᕼᐋᒻᓚᓄᑦ. ᐄ, 

ᓱᓕᑦᑎᐊᖅᑐᖅ ᑖᓐᓇ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᕿᓐᖑᖅ. 

 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ  

ᓇᓗᓇᐃᖅᓯᑦᑎᐊᕈᓐᓇᖅᑲ ᐱᓕᕆᕕᖓ ᐸᕐᓇᒻᒪᖔᑦ 

ᐊᓯᔾᔩᓂᐊᕆᐊᔅᓴᖅ ᕼᐋᒻᓚᓄᑦ 

ᑮᓇᐅᔭᖅᑖᑎᑦᑎᓂᕆᖃᑦᑕᖅᑕᖏᓐᓂᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᒫᓐᓇᓕ ᖃᐅᔨᒪᓐᖏᑦᑐᖓ 

ᖃᓄᖅ ᐊᓯᔾᔨᖅᑕᐅᓪᓗᐊᑲᓪᓚᓂᐊᕐᒪᖔᑦᑕ. 

ᐱᔭᕇᖅᐸᓪᓕᐊᒐᓱᐊᕋᑦᑎᒍᑦ ᑖᒃᑯᐊ ᑎᑎᕋᖅᑕᕗᑦ 

ᕼᐋᒻᓚᐃᑦ ᑲᑐᔾᔨᖃᑎᒌᖏᓐᓂᒃ ᐱᓕᕆᖃᑎᖃᖅᑐᑕ. 

ᐊᓯᔾᔨᖅᑕᐅᓗᐊᑲᓪᓚᓂᐊᖅᑲᑕᓘᓐᓃᑦ 

ᐅᖃᐅᓯᕆᒍᓐᓇᑦᑎᐊᖅᑕᒃᑲ 

ᒪᓕᒐᓕᐅᖅᑎᐅᖃᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, 

ᒥᔅᑐ ᕿᓐᖑᖅ. 

 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑕᐃᒪᓕ ᒪᓕᑦᑐᒋᑦ ᑖᒃᑯᐊ ᐱᓕᕆᕕᖓᑕ 

ᐊᑐᐊᒐᖏᑦ ᐊᑐᖅᑕᖏᑦ ᒫᓐᓇ ᕼᐋᒻᓚᐃᑦ ᐃᓛᒃᑯᑦ 

ᑮᓇᐅᔭᖅᑖᓲᖑᒻᒪᑕ ᐊᐅᓚᒍᑎᒋᓂᐊᖅᑕᒥᓂᒃ 

ᒪᓕᑦᑐᑎᒃ. ᐃᓅᓂᖏᑦ ᖃᑦᑎᐅᓂᖏᑦ ᐊᒻᒪᓗ 

ᓄᓇᓕᖓᑕ ᐊᔾᔨᐅᓐᖏᓐᓂᖓ ᒪᓕᑦᑐᒍ ᐊᒻᒪᓗ 

ᐱᕈᖅᐸᓪᓕᐊᓯᒪᓂᖓ. ᐊᒻᒪ ᐊᑐᐊᒐᖅ 

ᐅᖃᖅᓯᒪᒻᒥᔪᖅ ᓄᓇᓕᐅᑉ ᐊᔾᔨᐅᓐᖏᓐᓂᖓᑦᑕᐅᖅ 

ᕿᒥᕐᕈᔭᐅᖃᑦᑕᓂᐊᕐᖓᑦ ᐊᕐᕌᒍᑦ ᑕᓪᓕᒪᑦ 

ᐊᓂᒍᕋᐃᑉᐸᑕ ᖃᐅᔨᒐᓱᓪᓗᑎᒃ 

ᐊᓯᔾᔨᖅᓯᒪᔪᖃᓕᕐᒪᖔᑦ ᓄᓇᓕᐅᑉ 

ᐊᔾᔨᒋᔭᐅᓐᖏᔾᔪᑎᒋᔭᖏᓐᓂ 

ᐋᖅᑭᒋᐊᕈᑕᐅᒋᐊᓕᓐᓂᑦ. 

 

ᐅᖃᖅᑏ, “ᓄᓇᓖᑦ ᐊᔾᔨᐅᓐᖏᓐᓂᖏᑦ 

ᐱᔾᔪᑎᖃᕈᓐᓇᖅᑐᑦ” ᐱᖃᓯᐅᑎᕗᑦ ᓲᕐᓗ 

ᐊᖅᑯᑎᖏᑕ ᑕᑭᓂᖏᓐᓂᒃ, ᕼᐋᒻᓚᐃᓪᓗ 

ᐊᐅᓚᑕᖏᑕ ᐊᑭᑐᓂᖏᓐᓂᒃ ᐊᒻᒪᓗᑦᑕᐅᖅ 

ᓄᓇᓕᐅᑉ ᐃᑲᔫᓯᐊᕆᖃᑦᑕᖅᑕᖏᓐᓂ.  

 

ᒥᓂᔅᑕ ᓇᓗᓇᐅᖅᓯᒍᓐᓇᖅᑲ ᖃᖓ ᑭᖑᓪᓕᖅᐹᒥ 

ᐱᓕᕆᕕᖓ ᕿᒥᕐᕈᓂᕐᒪᖔᑦ ᑕᓗᕐᔪᐊᑉ ᐊᒻᒪ ᑰᒑᕐᕉᑉ 

“ᓄᓇᓕᖓᑕ ᐊᔾᔨᐅᓐᖏᔾᔪᑎᖏᓐᓂᒃ?” ᖁᔭᓐᓇᒦᒃ,  

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᑯᓱᒐᖅ. 

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᓕᕆᕕᕗᑦ 

ᖃᐅᔨᒪᒐᓱᐊᖏᓐᓇᖃᑦᑕᖅᑑᒐᓗᐊᖅ ᓄᓇᓕᓕᒫᓂᒃ 

ᖃᓄᖅ ᐊᔾᔨᐅᓐᖏᔾᔪᑎᖃᕐᒪᖔᑕ 

ᓇᓗᓇᓐᖏᓪᓚᕆᑦᑐᖃᕋᐃᒻᒪᑦ ᓄᑖᓂᓪᓘᓐᓃᑦ 

ᐃᓪᓗᓕᐅᕐᕕᐅᒋᐊᓕᓐᓂᒃ ᓴᖅᑮᓚᕿᓲᖑᔪᒍᑦ 

ᐊᖅᑯᑎᓕᐅᕆᐊᖃᖅᑐᖃᖃᑦᑕᓪᓗᓂᓘᓐᓃᑦ 

ᑲᒪᒋᐊᓲᖑᔪᒍᑦ. ᐃᓄᒋᐊᔅᓯᑲᓪᓚᓂᐊᖅᑑᔮᖅᑲᑕᓗ 

ᑲᒪᒋᐊᓲᖑᒻᒥᔪᒍᑦ.  

 

ᓄᓇᓖᑦ ᐱᓕᕆᖃᑎᒋᕙᒻᒥᔭᕗᑦ 

ᑮᓇᐅᔭᓕᕆᔾᔪᑎᖏᑦ ᑕᒻᒪᖅᓯᒪᔪᖅᓯᐅᖅᑕᐅᓯᒪᔪᑦ 

ᕿᒥᕐᕈᖃᑦᑕᓲᕆᓪᓗᑎᒍᑦ ᖃᐅᔨᒐᓱᑦᑐᑕ ᓄᓇᓕᒃ 

ᑲᔪᓯᒍᓐᓇᑦᑎᐊᕋᓗᐊᕐᒪᖔᑦ ᒫᓐᓇ 

ᑮᓇᐅᔭᕆᖃᑦᑕᖅᑕᖏᑦ ᒪᓕᑦᑐᒋᑦ. ᑕᒪᒃᑯᐊᕈᓘᔭᐃᑦ 

ᖃᐅᔨᒪᔾᔪᑎᒋᖃᑦᑕᖅᑕᕗᑦ ᐃᖅᑲᓇᐃᔭᖅᑎᑦᑕᐃᓛᒃ 

ᖃᐅᔨᒪᔾᔪᑎᒋᕙᑦᑕᖏᑦ ᓄᓇᓖᑦ ᖃᓄᖅ 

ᐊᔾᔨᒋᔭᐅᓐᖏᔾᔪᑎᖃᕐᒪᖔᑕ ᓄᓇᓕᐅᖃᑎᒥᓂᑦ. 

ᐋᖅᑭᒋᐊᖅᐸᓪᓕᐊᖏᓐᓇᕋᓱᑦᑕᕋᓗᐊᕗᑦ ᑕᒪᓐᓇ. 

 

ᐱᓕᕆᕗᑦ ᑮᓇᐅᔭᖃᖅᑎᑦᑎᑦᑕᐃᓕᒍᒪᓐᖏᓚᑦ 

ᓈᒻᒪᒃᑐᓂᒃ ᓄᓇᓕᓐᓂ. 

ᐱᒃᑲᓐᓂᕈᖅᑎᕈᓐᓇᖃᑦᑕᕈᑦᑎᒍᑦ 

ᐱᐅᓂᖅᓴᒻᒪᕆᐅᒐᔭᕐᒥᔫᒐᓗᐊᖅ, ᑭᓯᐊᓂ 

ᐊᔾᔨᐅᓐᖏᓐᓂᖏᑦ ᓄᓇᓖᑦ ᑕᐃᒫᒃ 

ᑲᒪᒋᒐᓱᓲᕆᔭᕗᑦ. ᐃᓱᒪᒋᔭᖃᕈᔅᓯᓗ ᖃᓄᒃᑲᓐᓂᖅ 

ᐃᑲᔪᒃᑲᓐᓂᕈᓐᓇᕐᒪᖔᑕ ᑐᓴᕈᒪᑦᑎᐊᖅᑐᖓ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑐ ᖃᐃᕐᓂᖅ. 

 

ᐊᐱᖅᑯᑦ 044 - 5(1): ᐋᓐᓂᐊᕕᓕᐊᕈᔾᔭᓄᑦ 

ᐊᑐᐊᒐᖅ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ.  

ᐃᒃᐱᒋᑦᑎᐊᕆᕙᔅᓯ ᓄᓇᖅᑲᑎᑎ ᐊᒃᓱᕈᖅᑐᐃᑦ.  

 

ᐅᖃᖅᑎᑦᑎᔩ, (ᑐᓵᔨᑎᒍᑦ) ᐊᐱᖅᑯᑎᒃᑲ 

ᑐᕌᖓᓂᐊᖅᑐᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᒥᓂᔅᑕᖓᓄᑦ ᐋᓐᓂᐊᕕᓕᐊᖃᑦᑕᖅᑐᐃᑦ 

ᐊᐅᓪᓚᖃᑦᑕᖅᑐᐃᑦ ᐱᓪᓗᒋᑦ. 

 

ᑕᐃᒪ ᐃᓱᒫᓗᖃᑦᑕᖅᓯᒪᒻᒪᑕ ᓄᓇᓕᖁᑎᒃᑲ 

ᓴᓂᕋᔭᒻᒥᐅᑦ ᐃᓪᓗᓕᒻᒥᐅᓪᓗ ᐊᐅᓪᓚᖃᑦᑕᖅᑐᐃᑦ 

ᐋᓐᓂᐊᕕᓕᐊᖅᑐᑦ ᐱᔾᔪᑎᒋᓪᓗᒋᑦ. ᒥᓂᔅᑕ 

ᓇᓗᓇᐃᖅᑐᐃᑦᑎᐊᖁᑦᑕᕋᓗᐊᖅᑲᕋ ᖃᓄᖅ ᑕᐃᒪ 

ᐊᑐᐊᒐᖃᓲᖑᕙᑦ ᑭᓱᒥᒃ ᐊᑐᐊᒐᓪᓚᕆᖃᕋᓗᐊᖅᑲᑦ 

ᐋᓐᓂᐊᕕᓕᐊᖃᑦᑕᖅᑐᐃᑦ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕᖑᔪᖅ, 

ᒥᓂᔅᑐ ᐊᕐᓇᒃᑲᖅ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ 

ᓇᓗᓇᐃᖅᓯᑦᑎᐊᖁᒍᓐᓇᖅᑲᕋ ᓇᓕᐊᓐᓂᒃ 

ᐊᐱᖅᑯᑎᖃᕐᒪᖔᑦ, ᐊᖏᖅᑕᐅᖃᑦᑕᕐᓂᖏᓐᓂ 

ᒪᓕᑦᑎᖃᕐᓂᐊᕐᓗᓂ ᐅᕝᕙᓘᓐᓃᑦ 

ᓇᓗᓇᐃᑦᑎᐊᒃᑲᓐᓂᕐᓕᐅᒃ ᐊᐱᖅᑯᑎᖓ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᔅᑕ ᖃᐃᕐᓂᖅ, 

ᓇᓗᓇᐃᖅᓯᑦᑎᐊᒃᑲᓐᓂᕆᐊᓚᐅᕆᑦ 

ᐊᐱᖅᑯᑎᒋᔭᕐᓂᒃ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᐱᔾᔪᑎᖃᖅᑐᖅ ᖃᖓᒃᑯᑦ ᑐᓂᓯᔭᐅᖃᑦᑕᖅᑲᑦ 

ᖃᖓᑦᑕᐅᑎᖏᓐᓂᒃ ᐊᐅᓪᓚᕆᐊᖃᓕᕋᐃᒻᒪᑕ 

ᐊᐅᓪᓚᕆᐊᖃᕐᓂᕆᓛᖅᑕᖏᓐᓂᒃ ᖃᖓᒃᑯᑦ 

ᐸᐃᑉᐹᑖᖅᑎᑕᐅᓲᖑᕙᑦ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑐᖑᔪᖅ, ᒥᔅ 

ᐊᕐᓇᒃᑲᖅ. ᓇᓗᓇᐃᖅᐳᖃᐃ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ 

ᓇᓗᓇᐃᖅᓯᑦᑎᐊᕐᖓᑦ. ᖃᐅᔨᒪᔪᖓ ᑖᓐᓇ 

ᐃᓱᒫᓗᒋᔭᐅᖃᑦᑕᖅᓯᒪᒻᒪᑦ ᐊᒥᓱᐊᓗᓐᓄᑦ 

ᐅᖃᐅᓯᐅᖃᑦᑕᖅᑐᓂ. ᑐᑭᓯᓯᒪᔭᕋ ᑕᐃᒪ  

ᐃᓛᓐᓂᒃᑯᑦ ᐋᓐᓂᐊᕕᓕᐊᖅᑐᐃᑦ ᐃᓛᓐᓂᒃᑯᑦ 

ᖃᐅᔨᒃᑲᖅᑕᐅᓇᓵᕕᐅᑎᓲᖑᒻᒪᑕ, ᐃᓛᓐᓂᒃᑯᑦ ᑕᕝᕙ 

ᐅᓪᓗᖓᓂ ᐊᐅᓪᓚᕐᕕᒋᓂᐊᖅᑕᖓᓂᑦ, 

ᖃᐅᑉᐸᓘᓐᓃᑦ. ᑕᐃᒫᒃ ᐊᐅᓚᖁᓐᖏᑕᕋᓗᐊᕗᑦ, 

ᐊᐅᓚᑦᑎᐊᓂᖅᓴᐅᖁᔭᕋᓗᐊᕗᑦ. 

ᐋᖅᑭᑦᑎᕆᓯᒪᒐᓗᐊᖅᑐᒍᑦ ᐊᑐᐊᖅᑕᐅᒋᐊᓕᓐᓂᑦ, 

ᐊᑐᐊᖅᑕᐅᖃᑦᑕᕆᐊᓕᐅᒐᓗᐊᓂᑦ ᓯᕗᓂᐊᒍᑦ 

ᖃᐅᔨᒪᑎᑕᐅᖃᑦᑕᓂᐊᕐᖓᑕ 

ᐊᐅᓪᓚᕆᐊᖃᓛᖅᑐᐃᑦ.  

 

ᐃᒫᒃ ᓘᑦᑖᒥᓪᓘᓐᓃᑦ ᑎᑭᑦᑐᖃᕐᓂᐅᓴᑉᐸᑦ ᐊᒻᒪᓗ 

ᓘᑦᑖᖅ ᐅᖃᕐᓗᓂ ᐊᐅᓪᓚᕆᐊᖃᓛᕋᕕᑦ 

ᖃᓪᓗᓈᓄᑦ ᑕᑯᔭᐅᔭᖅᑐᕐᓗᑎᑦ. ᐋᓐᓂᐊᕐᕕᓯ ᐆᒥᖓ 

ᐃᖃᓗᓐᓂ ᐋᓐᓂᐊᕐᕕᒻᒥ ᐱᓕᕆᖃᑎᖃᓲᖑᔪᑦ. 

ᓇᑭᑐᐃᓐᓇᖅ ᕿᑭᖅᑖᓗᒻᒦᓐᖔᕈᕕᑦ ᐋᑐᕚᒥ 

ᑲᒪᒋᔭᐅᑦᑕᕋᔭᖅᑯᑎᑦ ᐊᒻᒪᓗ ᓘᑦᑖᒧᑦ ᑕᑯᔭᐅᕕᔅᓴᓯ 

ᐋᖅᑭᑦᑕᐅᒐᔭᖅᑐᑦ. ᑕᐃᒪᓕ ᐅᑎᖅᑎᑕᐅᑦᑕᖅᑯᑦ 

ᑖᒃᑯᐊ ᐋᓐᓂᐊᕕᒻᒧᑦ, ᐋᓐᓂᐊᓯᐅᖅᑎᖓᓄᑦ, 

ᑕᐃᒃᑯᓄᖓ ᐋᓐᓂᐊᕕᓕᐊᖅᑎᑦᑎᔨᐅᔪᓄᑦ.  

 

ᐅᖃᕋᔭᖅᑐᑦ, “ᐅᕝᕙ ᑕᑯᔭᐅᕕᒃᓴᓕᐊᖑᓯᒪᔪᖅ,” 

ᐋᓐᓂᐊᕕᓕᐊᕈᔾᔭᐅᓂᐊᖅᑐᖅ ᑐᓴᖅᑎᑕᐅᑦᑕᖅᑯᖅ, 

“ᑕᑯᔭᐅᕕᒃᓴᐃᑦ ᑕᖅᑭᐅᓛᖅᑐᒦᓐᓂᐊᖅᑐᖅ,” 

ᑕᐃᒪᓗ ᑕᑯᔭᐅᕕᒃᓴᖓ ᖃᓪᓕᓕᕌᖓᑦ 

ᐊᐅᓪᓚᕈᔾᔨᔩᑦ ᑐᓴᖅᑎᑦᑎᓕᕋᔭᖅᐳᑦ ᓄᓇᓕᓐᓂ 

ᑕᑯᔭᐅᕕᒃᓴᓕᐊᖑᓯᒪᔪᓄᑦ ᖃᖓᐅᓂᐊᕐᒪᖔᖅ 

ᑕᑯᔭᐅᕕᒃᓴᖓ ᐊᒻᒪ ᐊᐅᓪᓚᕕᒃᓴᖓᓂᒃ.  

 

ᐃᓛᓐᓂᒃᑯᑦ ᑕᐃᒫᑦᑎᐊᑯᓗᒃ ᐊᐅᓚᕙᓐᖏᒻᒪᑦ. 

ᐃᓛᓐᓂᒃᑯᓪᓗ ᐊᓯᐅᔨᔭᐅᓲᖑᒻᒪᑕ 

ᑐᑭᓯᒃᑲᓐᓂᕈᑎᔅᓴᐃᑦ, ᑭᓯᐊᓂ 

ᑕᐃᒫᑦᑎᐊᕋᓱᓲᖑᒐᓗᐊᑦ. ᐄ, ᑐᑭᓯᔪᖓ 

ᐋᖅᑭᒋᐊᕆᐊᖃᖅᑐᖅ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᖃᐃᕐᓂᖅ.  

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᑦᑕᐅᖅ ᒥᓂᔅᑕ. 

ᐊᐱᖅᑯᑎᒋᒃᑲᓐᓂᓐᖑᓱᓕᕐᒥᔭᕋ: ᐱᓕᕆᕕᓯ ᑕᐃᒪ 

ᐊᕐᕌᒎᓐᓂᒃ ᒪᕐᕉᓐᓄᑦ ᕿᒥᕐᕈᓂᖃᕐᓂᐊᕋᔅᓯᒎᖅ. 

ᓇᓗᓇᐃᑦᑎᐊᕈᓐᓇᖅᑭᐅᒃ ᖃᖓᓪᓚᑦᑖᖅ 

ᕿᒥᕐᕈᓂᕆᓯᒪᔭᓯ ᑕᕝᕗᖓ ᓴᖅᑭᖅᑕᐅᓛᕐᒪᖔᖅ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕐᓇᒃᑲᖅ.  

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᓪᓗᖓ ᑕᐃᓐᓇ 

ᐱᓯᒪᓐᖏᑕᕋᓗᐊᕋ ᑭᓯᐊᓂ ᓂᕆᐅᑦᑐᖓ ᔭᓐᓄᐊᕆ, 

ᕕᕝᕗᐊᕆ 2019-ᒦᓐᓂᐊᕈᓇᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᖃᐃᕐᓂᖅ.  

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᒻᒪᓗ ᖁᔭᓐᓇᒦᒃ, ᒥᓂᔅᑕᕆᔭᐅᔫᖅ. ᐊᒻᒪᓗ 

ᓴᓂᕋᔭᖕᒥᐅᓪᓗ ᐃᒡᓗᓕᖕᒥᐅᓪᓗᖃᐃ 

ᐅᖃᖃᑎᒋᔭᐅᖅᑳᕐᓂᐊᖅᐸᑦ ᐊᒻᒪᓗ ᓄᓇᕗᒻᒥᐅᑦ 

ᖃᐅᔨᒃᑲᖅᑕᐅᓯᒪᓂᐊᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕐᓇᒃᑲᖅ.  

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓴᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐄ, ᑕᐃᒃᑯᐊ ᐊᑐᖃᑦᑕᖅᑐᑦ 

ᖃᖓᑦᑕᐅᓯᖅᑕᐅᖃᑦᑕᕐᓂᖅ 

ᐋᓐᓂᐊᕕᓕᐊᕐᓂᐊᖅᑎᓪᓗᒋᑦ ᑕᒪᕐᒥᒃ 

ᐱᑎᑕᐅᓂᐊᖅᑐᑦ. ᑕᐃᒪᐃᑦᑐᓂᒃ ᐊᐱᖅᑯᑎᓂᒃ 

ᑕᑕᑎᕆᐊᓕᖕᓂᒃ ᐃᓕᐅᖅᑲᐃᖃᑦᑕᖅᑐᒍᑦ 

ᑐᔪᕐᒥᕕᒋᔭᐅᖃᑦᑕᖅᑐᓂᒃ ᐋᓐᓂᐊᕕᓕᐊᖅᓯᒪᔪᓄᑦ. 

ᑕᐃᒃᑯᐊᓗ ᓄᓇᖅᑲᑎᒌᑦ ᐋᓐᓂᐊᕐᕕᓕᐊᖃᑦᑕᖅᑐᑦ 

ᑐᔪᕐᒥᕕᒋᔭᐅᖃᑦᑕᖅᑐᑦ ᑕᒪᒃᑯᐊᓕᒫᑦᑎᐊᑦ 

ᑕᑕᑎᕆᐊᓕᖕᓂᑦ ᐃᓕᐅᖅᑲᐃᕕᐅᓂᐊᖅᑐᑦ 

ᑐᑭᓯᕕᒋᒃᑲᓐᓂᕈᓐᓇᕐᓂᐊᕋᑦᑎᒃᑯᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᖅᑐᐊᕐᒧᑦ, ᒥᔅᑐ ᒥᑭᓐᖑᐊᖅ.  

ᐊᐱᖅᑯᑦ 045 - 5(1): ᕿᒫᕕᒃᓴᖅ 

ᖃᒪᓂᑦᑐᐊᕐᒧᑦ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

ᐅᖃᖅᑎᑦᓯᔩ, ᐊᐱᖅᑯᑎᒃᑲ ᑐᕌᕐᓂᐊᖅᑐᑦ 

ᒥᓂᔅᑕᐅᔪᒧᑦ ᐃᓄᓕᕆᓂᕐᒧᑦ.  

 

ᐅᖃᖅᑎᑦᓯᔩ, ᓄᓇᓕᒃ ᑭᒡᒐᖅᑐᖅᑕᕋ ᖃᒪᓂ’ᑐᐊᖅ 

ᕿᒫᕝᕕᑦᑕᖃᓐᖏᒻᒪᑦ. ᐄᑯᓘᒐᓗᐊᖅ. ᑖᒻᓇ 

ᐃᓛᓐᓂᒃᑯᑦ ᐊᑐᖅᑕᐅᔭᕆᐊᖃᖅᑕᔪᒻᒪᑦ, ᐃᓛᓐᓂᒃᑯᑦ 

ᐅᕙᒍᒋᔭᐅᔪᐃᑦ ᐅᓗᕆᐊᓇᖅᑐᒦᓚᐅᔪᒻᒪᑕ 

ᐃᓚᒌᖑᔪᑦ ᐊᒻᒪᓗ ᕿᒫᕐᕖᑦ ᑕᒪᒃᑯᐊ 

ᐊᑐᖅᑕᐅᔭᕆᐊᖃᓕᖅᑕᖅᖢᑎᒃ. ᐃᓄᓕᕆᔨᒃᑯᑦ 

ᐱᓕᕆᕝᕕᒋᔭᖓᑦ ᑕᐃᒪ ᑮᓇᐅᔭᕐᓂᒃ 

ᒪᓂᒪᑎᑦᓱᔪᒻᒪᑕ ᐃᑲᔪᖅᑐᐃᑉᓗᑎᒃ ᕿᒫᕝᕕᓐᓂᒃ 

ᓄᓇᕘᓗᒃᑖᒥ.  

 

ᒥᓂᔅᑕ ᑐᕼᐊᖅᑎᑦᑎᔫᑉᓗᐊᖅᐸ ᐅᑉᓗᒥ 

ᒪᓕᒐᓕᐅᕐᕕᖕᒥ ᖃᓄᖅ ᐱᓕᕆᓗᑎᒃ 

ᐋᖅᑭᒃᓱᐃᔪᓐᓇᕐᒪᖔᑕ ᓄᓇᓕᒻᒥᒃ 

ᕿᒫᕝᕕᒃᑕᖃᖏᑦᑐᒥᒃ ᒫᓐᓇ. ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᔨᒃᑯᓐᓄᑦ 

ᒥᓂᔅᑕᖑᔪᖅ, ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᑖᓐᓇ ᓱᓕᔪᖅ. ᒪᒥᐊᓇᖅᑑᒐᓗᐊᖅ 

ᐃᓛᓐᓂᓚᐅᓱᖓᖅ ᕿᒫᔪᖃᖃᑦᑕᕆᐊᖃᕐᒪᑦ 

ᕿᑐᓐᖓᖏᓪᓗ ᓇᒧᓐᖓᖅᑕᐅᔭᕆᐊᖃᖃᑦᑕᕐᒪᑕ.  

 

ᒫᓐᓇᒃᑯᑦ ᑕᓪᓕᒥᒪᓂᒃ ᕿᒫᕕᒃᑕᓕᒃ ᓄᓇᕗᒻᒥ. 

ᒪᓕᒐᓕᐅᖅᑎ ᓱᓕᔪᖅ ᒐᕙᒪᒃᑯᓐᓄᑦ 

ᐊᐅᓚᑕᐅᓐᖏᑦᑐᒥᒃ ᐱᑕᓕᐅᒐᓗᐊᖅ ᖃᒪᓂᑦᑐᐊᕐᒥ. 

ᓇᓗᔪᖓ ᓇᒻᒥᓂᖅ ᐃᒡᓗᒋᔭᓂᑦ 

ᕿᒫᕕᐅᖃᑦᑕᕈᓐᓇᕐᒪᖔᑕ.  

 

ᒫᓐᓇᒃᑯᑦ ᐃᒪᐃᓕᖓᒻᒪᑦ ᐊᕐᓇᖅ ᕿᑐᓐᖓᖏᓪᓗ 

ᕿᒫᔭᕆᐊᖃᕌᖓᑕ ᐸᓖᓯᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 

ᐋᖅᑭᒃᓱᐃᖃᑕᐅᖃᑦᑕᖅᑐᑦ ᑕᐃᒪᐃᑦᑐᖅᑕᖃᓕᕌᖓᑦ, 

ᓄᓇᕗᒥ ᓇᓕᐊᖕᓄᑐᐃᓐᓇᖅ 

ᑕᓪᓕᒪᓄᑦ ᕿᒫᕕᐅᔪᓄᑦ ᐃᓯᕐᓂᐊᓐᓂᖓ 

ᐋᖅᑭᒃᑕᐅᖃᑦᑕᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

ᑐᑭᕼᐃᐅᒪᑉᓗᖓ ᓄᓇᓖᑦ, ᐃᓚᖏᑦ ᓄᓇᓖᑦ 

ᑎᒥᐅᔪᓂᒃ ᐊᖅᑮᕼᐃᒪᔭᕆᐊᖃᕐᒪᑕ ᑕᒪᒃᑯᓂᖓ 

ᐊᖅᑭᒃᓱᐃᓂᐊᕈᒥᒃ ᕿᒫᕕᖕᓂᒃ. ᓄᓇᓖᑦ 

ᐊᕼᐃᖏᓐᓂ ᐊᒻᒪᓗ ᕼᐃᓚᕐᔪᐊᕐᒥ, ᑕᒪᒃᑯᐊ 

ᐅᒃᑑᑎᒋᓗᒍ YWCA-ᖑᓂᕋᒐᐅᔪᑦ, 

ᐃᑲᔪᖅᑐᐃᕙᖕᒪᑕ ᑕᒪᒃᑯᓂᖓ ᕼᐊᖅᑭᑦᑎᒋᐊᓐᓂᖅ 

ᕿᒫᕕᖕᓂ. 

 

ᒥᓂᔅᑕ ᓇᓗᓇᐃᔭᐃᔫᓪᓗᐊᖅᐸ ᐱᓕᕆᕝᕕᒋᔭᖓ 

ᖃᓄᖅ ᐃᑲᔪᕈᔭᒻᒪᖔᑕ ᐅᕝᕙᓘᓐᓃᑦ 

ᐱᓕᕆᖃᑎᖃᕋᔭᕐᒪᖔᑕ ᓇᖕᒥᓂᖃᖅᑎᐅᔪᓂᒃ 

ᐅᒃᑯᐃᖅᓯᕼᐅᐊᕋᔭᓐᓂᖅᐸᑕ ᕿᒫᕕᖕᓂ ᓄᓇᓕᖕᒥ 

ᕿᒫᕕᓐᓂᒃᑕᖃᖏᑦᑐᒥᒃ ᒫᓐᓇ. ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐃᓄᓕᕆᔨᒃᑯᓄᑯᐊ 

ᐃᖅᑲᓇᐃᔭᖅᑎᖃᕈᒪᑦᑎᐊᖅᑐᑦ ᓇᓪᓕᐅᓐᓂᑐᐃᓐᓇᖅ 

ᓄᓇᓕᓐᓂᑦ ᐃᓱᒫᓘᑎᓕᖕᓂᒃ ᐊᒻᒪ 

ᕿᒫᕕᒃᑖᕈᒪᔪᓂᒃ. ᐊᔾᔨᒌᖏᑦᑐᓂᒃ ᓄᓇᕘᒥ 

ᐊᐅᓚᔾᔪᓯᕐᓂᒃ ᐊᑐᖃᑦᑕᕋᑦᑕ ᑭᒃᑯᖕᓄᑦ 

ᓇᖕᒥᓂᕆᔭᐅᒻᒪᖔᑦ, ᑭᒃᑯᖕᓄᑦ ᐊᐅᓚᑕᐅᕐᒪᖔᑕ, 

ᖃᓄᖅ ᐊᐅᓚᑕᐅᓂᐊᕐᒪᖔᖅ. 

ᒪᓕᒐᓕᐅᖅᑎᑎᐅᖃᑎᒐ ᐅᖃᐅᑎᔪᓐᓇᖏᑕᕋ 

ᓇᐅᒃᑯᑦ ᐃᓕᖅᑯᓯᖃᖅᐸᑦ ᓈᒻᒪᓛᖑᒐᔭᕐᒪᖔᖅ 

ᓄᓇᖁᑎᖓᓄᑦ. ᑭᓯᐊᓂ ᓱᓴᐃᔭᑎᑕᖃᖅᐸᑦ 

ᖃᐅᔨᒋᐊᕈᓐᓇᖅᑕᕗᑦ ᑕᐃᒃᑯᐊ 

ᐃᖅᑲᓇᐃᔭᖃᑎᒋᓗᒋᓪᓗ ᒪᑐᐃᖅᓯᔪᒪᓐᓂᖅᐸᑕ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. ᒫᓐᓇ 

ᑕᐃᒪ ᕼᐊᖅᑭᐅᒪᔪᖃᕐᒪᑦ ᖃᒪᓂ’ᑐᐊᒻᒦᓚ 

ᐃᒡᓗᕐᔪᐊᕐᒥᒃ ᒪᕐᕉᖕᓂᒃ ᖁᓕᕇᓕᖕᓂᒃ ᐃᒡᓗᕐᔪᐊᕐᒥ 

ᕼᐊᖅᑭᐅᒪᔪᖃᒻᒪᑦ ᖃᒪᓂᑦᑐᐊᒻᒥ, ᓇᖕᒥᓂᖅ 

ᐱᓕᕆᕝᕕᓕᖕᓂᑦ ᑎᒍᒻᒥᔭᐅᑉᓗᓂ, 

ᐊᑐᒐᑦᓴᑦᓯᐊᖑᓇᔭᖅᖢᓂ ᕿᒫᕝᕕᖕᒧᑦ. ᒥᓂᔅᑕ 

ᓇᓗᓇᐃᔭᐃᑦᓯᐊᖅᑑᓪᓗᐊᖅᐸ ᐊᒻᒪᓗ 

ᐃᕼᐅᒪᒃᓴᖅᕼᐃᐅᖅᑑᓪᓗᐊᖅᐸ ᓇᖕᒥᓂᖃᖅᑎᐅᔪᓂᒃ 

ᐱᓕᕆᕝᕕᖕᓂᒃ ᐃᑲᔪᖅᑐᐃᓗᓂ ᐊᒻᒪᓗ 

ᕿᒫᕝᕕᒃᑖᕆᐊᖃᓐᓂᖓᓂᒃ ᖃᒪᓂᑦᑐᐊᖅ ᑕᒪᓐᓇ 

ᐱᓕᕆᐊᕆᔫᓪᓗᐊᕐᓗᒍ, 

ᐃᕼᐅᒪᒃᕼᐊᖅᕼᐃᐅᕈᑎᒋᓗᒍ. ᑕᒡᕙᓂ 

ᐅᑭᐅᖅᕼᐃᐅᑎᒥ ᑲᑎᒪᓂᖅᐳᑦ 

ᐱᔭᕇᓚᐅᖅᑳᖅᑎᓐᓇᒍ. ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑲᐅᒐᒪᐃᓛᒃ 

ᐃᖅᑲᓇᐃᔭᖃᑎᖃᕈᒪᑦᑎᐊᖅᑐᒍᑦ ᑕᖅᑲᒃᑯᓂᖓ 

ᐃᓄᖕᓂᒃ ᐃᓱᒻᒥᐅᑎᒃᓴᖃᕈᔅᓯᓗ ᑕᒪᒃᑯᓄᖓ 

ᒪᑐᐃᖓᑦᑎᐊᖅᑐᒍᑦ. ᑮᓇᐅᔭᓕᐅᕋᓱᐊᓐᖏᑦᑐᓂᒃ 

ᑎᒥᑕᖃᖅᐸᑦ ᓄᓇᔅᓯᖕᓂ, ᑕᐃᒃᑯᐊ 

ᐃᖅᑲᓇᐃᔭᖃᑎᒋᔪᓐᓇᓐᓂᐊᖅᐸᕗᑦ. ᐱᑕᖃᖅᐸᑦ 

ᖃᒪᓂ’ᑐᐊᕐᒥ ᐅᖄᓚᔪᓐᓇᖅᑐᑦ ᑎᑎᕋᕐᕕᑦᑎᓄᑦ 

ᐃᓄᓕᕆᔨᒃᑯᓐᓄᑦ ᐊᒻᒪᓗ ᐃᑲᔪᖅᑕᐅᓂᐊᖅᐳᑦ 

ᖃᓄᖅ ᑕᐃᓐᓇ ᕿᒫᕕᓕᐊᕆᔭᐅᔪᒪᔪᖅ 

ᖃᒪᓂ’ᑐᐊᕐᒥ. ᐊᐅᓚᓂᖃᕈᒪᒻᒪᖔᑕ 

ᐅᖃᓪᓚᖃᑎᒋᔪᒪᑐᐃᓐᓇᖅᑕᕗᑦ 

ᑲᔪᓯᓂᐊᓪᓚᕆᑦᑑᓚᓐᖏᒃᑲᓗᐊᖅᑐᖓ, ᑭᓯᐊᓂ 

ᐃᑲᔪᕈᒪᑦᑎᐊᖅᑐᒍᑦ ᒥᑭᓐᖑᐊᑉ ᓄᓇᖓᓂ 

ᕿᒫᕝᕕᒃᑖᕈᒪᒃᐸᑕ ᓄᓇᖓᓂᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑎᑦ? ᐅᖃᐅᓯᒃᑯᑦ 

ᐊᐱᖅᑯᑎᑦ. ᐅᖅᓱᖅᑑᕐᒧᑦ ᒪᓕᒐᓕᐅᖅᑎ, ᒥᔅᑐ 

ᐋᖁᐊᖅ. 

 

ᐊᐱᖅᑯᑦ 046 - 5(1): ᐊᖏᕐᕋᖃᓐᖏᑦᑐᓂᒃ 

ᓈᓴᐃᓂᖅ (ᐋᖁᐊᖅ) 

 

ᐋᖁᐊᖅ (ᑑᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑯᐊ  

ᐊᐱᖅᑯᑎᒋᓂᐊᖅᑕᕋ 

ᐊᖏᖏᕐᕋᖃᓐᖏᑐᓕᕆᔨᒃᑯᓐᓂ ᒥᓂᔅᑕᐅᔪᒧᑦ.   

 

ᐱᓇᓱᐊᕈᓯᐅᓚᐅᖅᑐᒥᒃ ᒥᓂᔅᑕᐅᑉ ᐱᓕᕆᕝᕕᐊ 

ᓇᓗᓇᐃᖅᓯᓚᐅᖅᓯᒪᔪᖅ 

ᖃᐅᔨᓴᐃᓂᐊᕐᒪᑕᒎᖅ ᐊᖏᕐᕋᖃᓐᖏᑐᓕᕆᓂᕐᒥᒃ 

ᒥᑦᑎᒪᑕᓕᖕᒥ ᐳᓚᕋᓐᓂᐊᖅᖢᑎᒃ ᐃᓄᖕᓄᑦ.  

 

ᐅᖃᖅᑏ, ᑕᐃᒪᓐᓇ ᓱᓕᓂᐊᕐᓂᕋᖅᑎᓂᑦ 

ᑐᓐᖓᕕᓕᖕᓂᑦ ᐃᓱᒪᓕᐅᕈᑎᖃᕐᓂᐊᕈᑦᑕ 

ᑐᓴᐅᒪᔾᔪᑎᒃᓴᑦᑎᐊᕙᖕᓂᒃ 

ᐱᓯᒪᑦᑎᖃᑦᑕᕆᐊᖃᖅᑐᒍᑦ. ᑕᐃᒪᐃᑦᑑᖕᒪᑦ ᑖᓐᓇ 

ᒥᓂᔅᑕ ᑕᒪᑐᒥᖓ ᐱᒋᐊᖅᑎᑦᑎᖕᒪᑦ ᖁᔭᓐᓇᒦᖅᐸᕋ.  

 

ᐊᒻᒪᓗ ᐅᓪᓗᑐᐃᓐᓇᖕᒪᑦ ᐅᓪᓗᖅ ᐅᓪᓗᒥᐅᖕᒪᑦ 

ᐊᖏᕐᓇᐅᔭᕆᐊᖃᖅᑰᖅᑐᖅ. 

 

>>ᐃᒡᓚᖅᑐᑦ 

 

ᐅᖃᖅᑏ, ᑖᓐᓇᖃᐃ ᒥᓂᔅᑕᕆᔭᐅᔪᖅ ᐊᖏᕈᓐᓇᖅᐹ 

ᒥᑦᑎᒪᑕᓕᖕᒥ ᐊᖏᕐᕋᖃᓐᖏᓐᓂᓕᕆᓂᕐᒥᒃ 

ᖃᐅᔨᓴᓚᐅᖅᑎᓪᓗᒋᑦ, ᖃᐅᔨᔭᒥᓂᖃᐃ 

ᒪᓕᒐᓕᐅᕐᕕᖕᒧᑦ ᓴᖅᑭᑦᑎᔪᓐᓇᓛᖅᐸ 

ᐅᐱᕐᖔᖑᓕᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐊᖏᕐᕋᖃᓐᖏᑦᑐᓕᕆᓂᕐᒧᑦ 

ᒥᓂᔅᑕᖑᔪᖅ, ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᐊᐱᕆᖕᒪᑦ. ᒫᓐᓇ 

ᑕᐃᒪ ᐃᒃᑯᐊ ᑕᑯᒃᓴᐅᓐᖏᑦᑐᒥᒃ 

ᐊᖏᕐᕋᖃᓐᖏᑦᑐᓄᑦ ᓈᓴᐅᓂᖃᕐᒪᑦ ᒥᑦᑎᒪᑕᓕᒻᒥ 

ᐊᒻᒪᓗ ᐱᖓᓱᒃᑲᓐᓂᕐᓂᑦ ᓄᓇᓕᓐᓂ, ᑭᓯᐊᓂᓗ 

ᐊᖏᕈᓐᓇᓐᖏᑦᑐᖓ ᓴᖅᑭᖅᑎᓛᕆᐊᒃᓴᖅ 

ᐊᑕᖏᕐᓗᒍ ᑲᓐᖑᓇᖅᑑᑎᑕᐅᔭᕆᐊᓖᑦ ᑕᒪᒃᑯᐊ 

ᐃᓱᒪᒋᓯᓐᓈᕆᐊᖃᖅᑕᕗᑦ, ᓲᕐᓗ ᐊᑎᒋᔭᐅᔪᓂᑦ 

ᐃᓚᐅᔪᒪᒍᑎᓪᓘᓐᓃᑦ ᐅᕝᕙᓘᓐᓃᑦ ᖃᔅᓯᑦ 

ᐊᖏᕐᕋᖃᓐᖏᑦᑑᒻᒪᖔᑕ, ᑭᓯᐊᓂᓕ ᐊᖏᓂᖓ 

ᓴᖅᑭᖅᑎᑕᐅᔭᕆᐊᖃᕐᓂᐊᖅᑐᖅ ᒪᓕᒐᓕᐅᕐᕕᒻᒥ. 

 

ᑕᐃᒪᓐᓇᐃᑦᑕᕆᐊᖃᕈᑎᖃᖅᑐᒍᑦ ᓲᖃᐃᒻᒪ... 

ᐊᔪᖅᓴᓗᐊᖅᑕᐃᓕᑎᑦᑎᓂᕐᒥᒃ ᑲᒪᒋᔭᖃᕋᒪ. 

ᑐᓴᕈᑎᓪᓗᐊᑕᖃᓐᖏᑯᑦᑕ ᐱᔾᔪᑕᐅᒧᓕᒫᓂᒃ 

ᐊᔪᖅᓴᖃᑦᑕᓂᕐᒧᑦ, ᐅᖃᕈᓐᓇᕋᔭᓐᖏᑦᑐᒍᑦ 

ᐱᓕᕆᑦᑎᐊᕐᒪᖔᑦᑕ ᐋᒡᒐᓘᓐᓃᑦ, ᐅᕝᕙᓗ  

ᐱᐅᓯᕙᓪᓕᐊᒻᒪᖔᑕ ᐋᒡᒐᓘᓐᓃᑦ. ᑕᒪᓐᓇ 

ᖃᐅᔨᓴᐃᓂᐅᑉ ᐃᓚᒋᔭᖓ. ᖁᔭᓐᓇᒦᒃ, ᐅᖃᖅᑏ. 

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ 

ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ ᑭᐅᖕᒫᖓ. 

ᒥᓂᔅᑕ ᖃᐅᔨᒪᔪᒃᓴᐅᖕᒥᔪᖅ ᐅᖅᓱᖅᑑᖅ ᑖᓐᓇ 

ᓯᕗᓪᓕᖅᐹᑦᑎᐊᖑᑲᓴᓪᓗᓂ ᐃᒡᓗᑖᕆᐊᖃᓕᕐᓂᖓ 

ᓇᓗᓇᕈᓐᓃᖅᓯᒪᖕᒪᑦ ᐊᒻᒪᓗ ᑕᐃᒪᓐᖓᓕᒫᖅ 

ᐃᒡᓗᑭᒃᓴᐃᓐᓇᐅᔭᖅᑐᒍᑦ, ᐃᒡᓗᑭᒃᓴᕐᔪᐊᖅᑐᒍᓪᓗ 

ᓄᓇᑦᑎᓐᓂᑦ. ᑕᑯᖃᑦᑕᖅᓯᒪᔪᖓ ᐃᓄᖕᓂᒃ 

ᓇᖕᒥᓂᖅ ᐃᒡᓗᖃᓐᖏᑦᑐᓂᑦ ᐊᓯᒥᓂᒃ 

ᑐᔪᕐᒥᑲᑕᑐᐃᓐᓇᖅᑐᓂᒃ.  

 

ᒥᓂᔅᑕᖃᐃ ᐊᖏᕈᓐᓇᖅᐸ ᑕᐃᒪᐃᑦᑐᓂᒃ 

ᖃᐅᔨᓴᐃᓐᓂᖅᐸᑕ ᐊᖏᕐᕋᖃᓐᖏᓐᓂᓕᕆᓂᕐᒥᑦ 

ᐅᖅᓱᖅᑑᑉ ᓄᓇᓕᖁᑖᓂᑦ? ᖁᔭᓐᓇᒦᒃ. ᐊᑏ, 

ᐊᖏᓐᖓ. 

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᓇ ᐱᓕᕆᐊᕆᖅᑳᓚᐅᕐᓗᑎᒃᑯ 

ᓈᓴᐃᓂᖅ ᐊᓯᐊᓅᕈᓐᓇᖅᓯᓂᐊᖅᐳᒍᑦ. ᐄ, 

ᖃᐅᔨᒪᔪᖓ ᐃᒡᓗᑭᒃᓴᖅᑐᒻᒪᕆᐊᓘᖕᒪᑕ ᐅᖅᓱᖅᑑᕐᒥ 

ᐊᒻᒪᓗ 20-ᓂ ᐃᒡᓗᑖᒃᑲᓐᓂᓚᐅᖅᑐᑦ  

ᐸᖕᒥᐅᓗᐊᕐᓂᖏᒍᓐᓃᕐᒪᑕ. ᑭᓯᐊᓂ ᑕᐃᓐᓇ 

ᐱᓕᕆᐊᕆᓂᐊᖅᐸᕗᑦ ᐱᔭᕇᕈᑦᑎᒍ ᓄᓇᓖᑦ ᑎᓴᒪ, 

ᑕᐃᑲᓐᖓᑦ ᑲᔪᓯᒃᑲᓐᓂᕈᑎᒋᓂᐊᖅᐸᕗᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐋᖁᐊᖅ.  

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒐᕙᒪᒃᑯᑦ ᑭᒡᓕᓯᓂᐊᖅᑎᖏᑦ ᐱᔭᒃᓴᕆᔭᐅᖕᒪᑕ 

ᒐᕙᒪᓕᕆᔨᒃᑯᑦ ᐱᓕᕆᕝᕕᐊᓄᑦ. ᑖᓐᓇᖃᐃ ᒥᓂᔅᑕ  

ᓇᓗᓇᐃᖅᓯᔪᓐᓇᖅᐸ ᐱᓕᕆᕝᕕᐊ 

ᐃᖅᑲᓇᐃᔭᖃᑎᖃᕋᓗᐊᕐᒪᖔᖅ ᑭᒡᓕᓯᓂᐊᖅᑏᑦ 

ᐱᓕᕆᕝᕕᐊᓂᑦ ᑕᐃᓐᓇ ᓈᓴᐃᓂᐅᓚᐅᖅᑐᒥ 

ᐱᓕᕆᑎᓪᓗᒋᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑐᑭᓯᐊᔭᒃᑯᑦ ᑕᒪᓐᓇ 

ᐱᒋᐊᖅᑕᐅᓚᐅᖅᓯᒪᔪᖅ ᐃᓄᓕᕆᔨᒃᑯᓐᓄᑦ. 

ᑕᐃᒪᐃᑦᑐᖅᑕᖃᕆᐊᖃᕋᓱᒋᓚᐅᕋᑦᑎᒃᑯᑦ. ᑕᐃᒃᑯᐊ 

ᑭᒡᓕᓯᓂᐊᖅᑏᑦ ᐱᓕᕆᕝᕕᐊ ᐃᒪᓐᓇ 

ᑲᓐᖑᓇᖅᑑᑎᑕᐅᔭᕆᐊᓖᑦ 

ᐃᓱᒫᓗᓐᓇᖅᑐᖃᓐᖏᓱᖓᑐᐊᕈᓂ. ᑕᒪᓐᓇ 

ᓈᓴᐃᓂᖅ ᐃᓄᓕᕆᔨᒃᑯᓐᓄᑦ ᒫᓐᓇ 

ᐱᒋᐊᖅᑎᑕᐅᓯᒪᖕᒪᑦ ᐊᔪᖅᓴᓗᐊᖅᑕᐃᓕᒪᓂ 

ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒥᔅᑐ ᓚᐃᑦᓯᑑᓐ.  

 

ᐊᐱᖅᑯᑦ 047 - 5(1): ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᓕᕆᓂᖅ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ. ᐅᓇ 

ᐊᐱᖅᑯᑎᒋᓂᐊᖅᑕᕋ ᐱᔾᔪᑎᓕᒃ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᒪᓕᒐᕐᔪᐊᖓᓐᓂᒃ. 

 

ᒫᓐᓇᕈᓘᓚᐅᖅᑐᖅ ᓯᕗᒃᑲᖅᑕᖅᑏᑦ ᑲᑎᒪᑎᓪᓗᒋᑦ 

ᓯᕗᓕᖅᑎ ᓇᓗᓇᐃᖅᓯᑦᑎᐊᓚᐅᖅᓯᒪᔪᖅ ᓄᑖᓂᒎᖅ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᑲᒥᓴᖏᓐᓂᒃ 

ᓴᖅᑭᑦᑎᓂᐊᕐᒪᑕ.  

 

ᐄ, ᐊᖏᖃᑎᒋᑦᑎᐊᖅᐸᕋ ᑖᓐᓇ ᓯᕗᓕᖅᑎ 

ᐋᖅᑭᒃᓯᔪᒪᑎᓪᓗᒍ ᐃᓛᒃᑰᖅᑐᒥᒃ ᐃᖅᑲᓇᐃᔭᖅᑎᓄᑦ  

ᑲᑎᒪᔨᓂᒃ ᑕᒪᓐᓇᑦᑕᐅᖅ ᐃᓱᒫᓘᑎᒋᓯᒪᒐᒃᑯ. 

 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᓇᓗᓇᐃᖅᓯᔪᓐᓇᖅᐹ 

ᖃᓄᖅ ᓯᕗᓕᖅᑎᐅᑉ ᖃᓄᐃᓕᐅᖁᔭᖓ 

ᐱᓐᖑᖅᑎᑕᐅᔪᓐᓇᕐᓂᐊᕐᒪᖔᖅ? ᖁᔭᓐᓇᒦᒃ, 

ᐅᖃᖅᑏ. 

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᓂᔅᓱ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᑲᓂ ᓯᕗᓕᖅᑎᓂᒃ 

ᑲᑎᒪᔾᔪᑎᖃᖅᑎᓪᓗᑕ ᑕᐃᒪ ᐅᖃᐅᓯᖅᑕᖃᓚᐅᕐᒪᑦ 

ᑭᓱ ᕿᒥᕐᕈᔭᕆᐊᖃᕐᒪᖔᑦᑎᒍ. ᑎᓴᒪᐅᓚᐅᕐᒪᑕ 

ᐅᖓᑖᓂᓗᑭᐊᖅ ᒪᓕᒐᓕᐅᖅᑏᑦ 

ᓯᕗᓕᖅᑎᓐᖑᕋᓱᓚᐅᖅᑐᑦ ᑲᑎᒪᓂᖃᖅᑎᓪᓗᑕ 

ᐊᑐᓂ ᓇᖕᒥᓂᖅ ᐅᖃᐅᓯᒃᓴᖃᓚᐅᕐᒪᑕ. 

 

ᑕᐃᒪᓕ ᓂᕈᐊᖅᑕᐅᓇᓱᒃᑎᓪᓗᑕ 

ᓂᕈᐊᕈᓐᓇᓚᐅᕋᑦᑕ ᓯᕗᓕᖅᑎᒥᒃ ᒥᓂᔅᑕᓂᒡᓗ. 

ᑕᐃᑲᓂᓗ ᒥᓂᔅᑕᐅᓪᓗᑕ ᑐᑭᓯᐅᒪᑦᑎᐊᖅᑕᒃᑲ 

ᑖᒃᑯᐊ ᒪᓕᒐᓕᐅᖅᑎᓕᒫᑦ ᐅᑉᐱᕈᓱᓚᐅᕐᒪᑕ 

ᐅᕙᑦᑎᓐᓂᒃ. ᐊᑐᓂ ᐱᓕᕆᓯᒪᔪᒻᒪᕆᐅᒐᑦᑕ 

ᐱᔭᒃᓴᑦᑎᓐᓂᒃ ᓴᖅᑭᑦᑎᓇᓱᒃᑐᑕ. ᓯᕗᓕᖅᑎᐅᓪᓗ 

ᐅᓪᓗᒥ ᐅᖃᓪᓚᐅᑎᒋᖅᑲᐅᒻᒪᒍ ᐱᔭᒃᓴᕗᑦ 

ᑕᐃᑯᓇᓕᑭᐊᖅ ᐊᐅᓚᓂᖓᒍᑦ 

ᑕᐅᑐᒐᖃᕐᓂᐊᖅᑐᒍᑦ ᐊᔾᔨᒌᓐᖏᑦᑐᓂᒃ. 

 

ᐅᖃᕈᒪᑐᐃᓐᓇᖅᑐᖓ ᑖᒃᑯᐊ ᐱᔭᒃᓴᕗᑦ ᑖᓐᓇ 

ᐊᑐᕐᓂᐊᖅᑕᕗᑦ ᐱᒋᐊᕈᑎᒋᓗᒍ ᖃᔅᓯᑲᓪᓚᖕᓂᒃ 

ᐱᒋᐊᖅᑎᑦᑐᒪᔭᑦᑎᓐᓂᒃ, ᑭᓯᐊᓂᓕ ᑕᐃᒪ 

ᓇᓗᓇᓐᖏᑦᑎᐊᕈᒪᑐᐃᓐᓇᖅᑐᖓ ᑖᓐᓇ ᓯᕗᓕᖅᑎ 

ᐅᖃᐅᓯᕐᒥᓂᒃ ᑖᓐᓇ ᓯᕗᓕᖅᑏᑦ 

ᓂᕈᐊᖅᑕᐅᓇᓱᒃᑎᓪᓗᒋᑦ ᑲᑎᒪᔾᔪᑎᖃᖅᑎᓪᓗᒋᑦ 

ᑎᓴᒪᐅᓚᐅᕐᒪᑕ ᐊᑕᐅᓯᕐᒥᒃ ᓂᕈᐊᓚᐅᖅᑐᑕ. 

ᑕᐃᑰᓇ ᐱᓕᕆᓂᒃᑯᑦ ᓴᖅᑭᑦᑎᓪᓗᑕ ᐱᔭᒃᓴᑦᑎᓐᓂᒃ 

ᓂᕈᐊᖅᑕᐅᓯᒪᔪᓕᒫᓂᒃ ᐱᓕᕆᐊᖃᖅᑐᑕ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᕆᖅᑲᐅᒐᓗᐊᕋᒪ ᑮᓇᐅᔭᓕᕆᓂᕐᒧᑦ ᒥᓂᔅᑕ 

ᖃᓄᖅ ᐱᒋᐊᖅᑎᑦᑎᓂᐊᕐᒪᖔᑦ ᑖᔅᓱᒪ 

ᓯᕗᓕᖅᑎᐅᑉ ᑎᓕᐅᕈᑎᖓᓂᒃ. ᑭᐅᔭᐅᕋᑖᓐᖏᓐᓇᒪ, 

ᑭᐅᔭᐅᔪᓐᓇᕐᓂᐊᖅᑐᒃᓴᐅᔪᖓ. 

 

ᔫᓂ 1-ᖑᑎᓪᓗᒍ 2017-ᒥ ᒪᓕᒐᓕᐅᕐᕕᒃ 

ᑐᓴᖅᑎᑕᐅᓚᐅᖅᓯᒪᖕᒪᑦ ᒥᓂᔅᑕᐅᓚᐅᖅᑐᒥᒃ 

ᐃᓇᖏᖅᓯᒪᔪᒥᒃ ᑖᒃᑯᐊ ᒐᕙᒪᒃᑯᒡᒎᖅ 

ᐃᒪᐃᓕᖓᔪᒥᒃ, “ᑎᓕᓯᓚᐅᕋᑦᑕ ᖃᐅᔨᒪᔪᒥᒃ 

ᖃᐅᔨᒋᐊᕐᓂᐊᖅᑐᒥᑦᑕᐅᖅ ᖃᓄᖅ 

ᐃᐃᖅᑲᓇᐃᔭᖅᑎᓄᑦ ᑲᑎᒪᔩᑦ ᐅᕝᕙᓘᓐᓃᑦ ᖃᓄᖅ 

ᐋᖅᑭᒋᐊᒃᑲᓐᓂᕈᓐᓇᕐᒪᖔᑦᑎᒍ 

ᐃᖅᑲᓇᐃᔭᖅᑎᖁᑎᕗᑦ ᐃᔾᔪᐊᕈᒥᓴᖅᑑᓗᑎᑦ 

ᐊᕙᓗᐃᒐᔭᖅᑐᑦ ᐃᓱᒫᓗᑕᐅᔪᓕᒫᓂᑦ ᑐᓴᖅᓯᒪᔭᕗᑦ 

ᓄᓇᕘᒥ.”  

 

ᒥᓂᔅᑕ ᐅᖃᖅᓯᒪᔪᓐᓇᖅᐹ ᓴᖅᑭᑦᑎᓂᐊᕐᓂᕐᒥᓂᒃ 

ᐊᔾᔨᖏᓐᓂᒃ ᑖᒃᑯᐊ ᖃᐅᔨᒪᔨᐅᔪᑦ ᐅᓂᒃᑳᖏᓐᓂᒃ 

ᐊᑐᓕᖁᔭᓕᐊᖏᓐᓂᓪᓗ ᑖᒃᑯᐊ ᒪᓕᒐᓕᐅᖅᑎᓕᒫᑦ 

ᒪᓕᒐᓕᐅᕐᕕᖕᒥ ᕿᒥᕐᕈᔪᓐᓇᕐᓂᐊᕐᒪᑕ ᑖᒃᑯᓂᖓ 

ᓇᓖᕌᒐᒃᓴᓂᒃ ᒪᑐᐃᖓᔪᑦ ᐅᕙᑦᑎᓐᓄᑦ ᓄᑖᖑᓪᓗᑕ 

ᒐᕙᒪᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᖃᕈᒪᓪᓗᖓ ᑖᓐᓇ 

ᓯᕗᓕᖅᑎᐅᓚᐅᓐᖏᒻᒪᑦ ᑕᐃᒫᒃ ᐅᖃᓪᓚᒃᑎᓪᓗᒍ 

ᑖᓐᓇ ᑎᑎᕋᖅᑕᐅᓯᒪᓂᐊᕐᒪᑦ. ᑖᓐᓇ 

ᐅᖃᖅᑐᕕᓂᐅᓂᕋᕋᑖᕋᕕᐅᒃ ᓯᕗᓕᖅᑎ 

ᑕᐃᒪᐃᑦᑐᓂᒡᓗ ᐅᖃᓪᓚᒃᑲᓐᓂᕋᕕᑦ ᑕᐃᒫᒃ 

ᐊᔾᔨᑐᐃᓐᓇᕆᓚᐅᖅᑕᖓᓂ ᐃᒪᓐᓇ 

ᓯᕗᓕᖅᑎᓐᖑᕋᓱᑦᑐᓂ. ᐄ, ᑖᓐᓇ 

ᐅᖃᐅᓯᕆᔪᒪᑐᐃᓐᓇᖅᑕᕋ.  

 

ᑕᒪᑐᒧᖓᓗ ᖃᐅᔨᓴᕐᓂᐅᔪᒧᑦ, ᑕᐃᒫᒃ 

ᖃᐅᔨᓴᕐᓂᕋᓚᐅᓯᒪᖕᒪᑕ ᐱᖃᓯᐅᑎᓪᓗᒋᑦ 

ᐅᖃᖃᑎᒌᖕᓂᖅ ᑕᕝᕙᓂ ᑎᓴᒪᖓᓂ 

ᒪᓕᒐᓕᐅᖅᑏᑦ ᐊᒻᒪᓗ ᐱᖓᔪᖓᓐᓂᑦ 

ᒪᓕᒐᓕᐅᖅᑕᐅᓚᐅᖅᑐᓄᑦ ᖃᓄᖅ 

ᑲᒪᒋᔭᐅᑦᑎᐊᕐᓂᖅᓴᐅᔪᓐᓇᕐᒪᖔᑦ 

ᐃᖅᑲᓇᐃᔭᖅᑐᓕᕆᔨᕗᑦ. ᐄ, ᑕᐃᒃᑯᐊ ᑕᐃᒪ  

ᖃᐅᔨᔭᐃᓐᓇᕆᓪᓗᒋᑦ ᑖᒃᑯᐊᓗ ᒥᓂᔅᑕᐅᖃᑎᒃᑲ 

ᐱᓕᕆᖃᑎᒋᓗᒋᑦ ᖃᓄᖅ ᐱᐅᓂᖅᐹᒃᑯᑦ 

ᑲᔪᓯᔪᓐᓇᕐᒪᖔᑦᑕ. 

 

ᑐᓐᖓᕕᑐᐊᕆᔾᔮᓐᖏᓐᓇᒃᑯ ᖃᐅᔨᒪᔪᐃᑦ 

ᖃᐅᔨᔭᖏᑦ, ᑭᓯᐊᓂ ᖃᐅᔨᒪᔪᐃᑦ ᑖᒃᑯᐊ 

ᐃᖅᑲᓇᐃᔭᖅᑎᓚᐅᕋᑦᑎᒍ ᓇᓖᕌᕋᒃᓴᖏᑦ 

ᐊᑐᓕᖁᔭᐃᑦ. ᒐᕙᒪᐅᓪᓗᑕ ᐋᖅᑭᒍᓕᓚᐅᖅᑎᓪᓗᑕ, 

ᑕᐃᒪᓗ ᐋᖅᑭᒍᑎᖃᕈᑦᑕ ᑐᓴᖅᑎᓐᓂᐊᖅᑎᐊᖅᑕᕗᑦ 

ᒪᓕᒐᓕᐅᕐᕕᐊᓄᑦ ᖃᓄᖅ, ᑭᓱᓂᓪᓗ 

ᐊᑐᓚᐅᕐᒪᖔᑦᑕ. ᐅᑎᕆᐊᕈᒪᓐᖏᓐᓇᒪ 

ᖃᐅᔨᒪᔨᑐᖃᕐᓄᑦ 22-ᖑᓪᓗᑕ 

ᐱᕕᖃᓚᐅᓐᖏᑎᓪᓗᑕ, 

ᐃᓚᐅᔪᓐᓇᖅᓯᓚᐅᓐᖏᑎᓪᓗᑕ. 

ᑐᓐᖓᓱᑎᑦᑎᐊᖅᑕᕋᐃᓛᒃ ᑖᒃᑯᐊ ᐃᖅᑲᓇᐃᔭᖅᑏᑦ 

ᐃᓚᖓᓐᓂᑦ ᖁᕕᐊᓱᑦᑎᐊᕐᓂᐊᖅᐳᒍᑦ 

ᐊᑐᐃᓐᓇᐅᑎᑦᑐᒪᓪᓗᒋᑦ ᑖᒃᑯᐊ ᑐᓴᐅᒪᔾᔪᑎᒃᓴᐃᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑐᑭᓯᒋᐊᒃᑲᓐᓂᖅᑎᒍᒪᔭᒃᑲ ᒥᓂᔅᑕᐅᑉ 

ᐅᖃᐅᓯᕆᔭᖏᑦ ᒥᓂᔅᑕ ᑕᑯᑎᑦᑎᔾᔮᓐᖏᒻᒪᑦ  

ᖃᐅᔨᒪᔪᒍᑦ ᐅᓂᒃᑳᖏᓐᓂᑦ ᐊᒻᒪᓗ ᓯᕗᓕᖅᑎ 

ᑭᐅᔭᕆᐊᖃᖅᑎᑕᐅᔾᔮᖏᒻᒪᑦ ᐱᓂᐊᓐᓇᕋᖅᓯᒪᔭᒥᓂᒃ 

ᓯᕗᓕᑦᑎᐅᓇᓱᓐᓂᖃᖅᑎᓪᓗᒋᑦ. 

 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᓯᒪᓪᓗᖓ 

ᐅᑉᐱᕆᓪᓚᕆᑉᐸᕋ ᑖᒃᑯᐊ ᐃᖅᑲᓇᐃᔭᖅᑎᐅᒐᓗᐊᑦ 

ᒐᕙᒪᓄᑦ ᐊᑐᕆᐊᖃᕋᑦᑕ ᓇᓕᒧᑦᑐᒥᑦ 

ᐃᖅᑲᓇᐃᔭᖅᑎᓕᕆᓂᕐᒥᑦ ᑖᒃᑯᐊ 

ᓈᒻᒪᒃᓴᓐᖏᑦᑎᓪᓗᒋᑦ ᐃᓱᒫᓘᑎᖃᖅᑎᓪᓗᒋᑦ, 

ᑭᓯᐊᓂ ᑕᒪᑯᐊ ᐃᖅᑲᓇᐃᔭᑦᑎᐊᕐᓂᖏᑦ 

ᑭᐅᔪᓐᓇᕆᐊᖃᕐᓂᖏᓐᓂᒡᓗ ᐃᖅᑲᓇᐃᔭᖅᑏᑦ.  

 

ᑐᑭᓕᐅᑎᓗᒍ, ᑕᐃᒪ ᐅᓄᖅᑐᒻᒪᕆᓐᓂᑦ 

ᐃᓱᒫᓘᑕᐅᔪᓂᒃ ᓂᕈᐊᖅᑎᒋᔭᓐᓂᑦ ᐃᖅᑲᓇᐃᔭᕐᕕᒻᒥ 

ᓲᖑᓵᕐᓂᐅᔪᒥᒃ ᐊᓯᖏᓐᓂᓪᓗ ᐃᓕᖅᑯᓯᕐᓘᑎᐅᔪᓂᒃ,  

ᑐᓴᕐᕕᒋᖃᑦᑕᕐᒥᒐᒃᑭᑦ ᓂᕈᐊᖅᑎᒃᑲ 

ᐃᓱᒫᓘᑎᖏᓐᓂᒃ ᑕᒪᒃᑯᐊ ᐅᐸᖃᑦᑕᖏᓐᓂᖅ 

ᐃᖅᑲᓇᐃᔮᒥᓄᑦ ᐊᒻᒪᓗ 

ᖃᓄᐃᓕᔭᐅᔪᓐᓇᖏᓐᓂᖏᑦ 

ᐃᖅᑲᓇᐃᔭᑦᑎᐊᖏᒃᑲᓗᐊᖅᑎᓪᓗᒋᑦ.  

 

ᐅᖃᖅᑏ, ᐱᒻᒪᕆᐅᖕᒪᑦ ᐃᖅᑲᐅᒪᒋᐊᕈᑦᑕ ᑖᒃᑯᐊ 

ᑕᖅᑲᐅᖓ ᑭᒃᑯᓕᒫᓄᑦ ᐃᖅᑲᓇᐃᔭᖅᑐᑦ, 

ᐃᖅᑲᓇᐃᔭᕋᑦᑕ ᐃᒡᓗᐊᓄᖔᖑᓐᖏᑦᑐᖅ. ᒥᓂᔅᑕ 

ᓇᓗᓇᐃᖅᓯᒪᔪᓐᓇᖅᐹ ᖃᓄᖅ ᑕᒪᓐᓇ 

ᐱᒋᐊᕈᑎᒋᒐᔭᕐᒪᖔᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐃᖅᑲᐃᑎᑦᑕᕆᐊᖃᕋᒃᑭᑦ ᒪᓕᒐᓕᐅᖅᑏᑦ ᖃᓄᖅ 

ᐊᐱᕆᖕᒪᖔᖅᐱᑦ ᓇᓗᓇᓐᖏᑦᑎᐊᕆᐊᖃᕋᕕᑦ. 

ᑖᓐᓇ ᐃᓗᓕᖃᐅᑯᓘᔭᕋᑖᕐᒪᑦ ᖃᔅᓯᑲᓪᓚᓐᓂᒃ 

ᐊᐱᖅᑯᑎᑕᖃᖅᑰᔨᓪᓗᓂ. ᐄ, ᑖᓐᓇ ᒥᓂᔅᑐ 

ᑭᐅᔪᓐᓇᖅᑎᓐᓂᐊᕋᒃᑯ ᐃᓱᒪᒥᓂᒃ, ᑭᓯᐊᓂ 

ᓇᐅᑦᑎᖅᓱᕐᔫᒥᓚᐅᕆᑦᑎ. ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒥᒃ, 

ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ,  ᑖᓐᓇ 

ᐃᖅᑲᐃᑎᑦᑎᒋᐊᑦᑎᐊᕚᓗᒃ ᑖᒃᑯᐊ ᐊᒥᓱᓂᒃ 

ᐊᐱᖅᑯᑎᐅᖅᑲᐅᒻᒪᑕ.  

 

ᐅᖃᕈᓐᓇᑐᐃᓐᓇᖅᑐᖓ [ᓯᕗᓕᖅᑎ] 

ᐅᖃᐅᓯᕆᓚᐅᖅᑕᖏᓐᓂᑦ ᐅᕙᖓ ᓇᒻᒥᓂᖅ 

ᐅᖃᕈᓐᓇᓐᖏᑦᑐᖓ. ᑖᓐᓇ ᑖᒃᑯᓂᖓ 

ᐅᖃᐅᓯᕆᓚᐅᖅᑕᖏᓐᓂᑦ ᐅᖃᕈᒪᒍᓂ ᑕᒪᒃᑯᓂᖓ 

ᐱᓕᕆᔪᒪᒍᓂ ᑕᒪᒃᑯᐊ ᐱᓕᕆᓂᐊᖅᐸᖏᑦ. ᐅᕙᖓ 

ᑭᓯᐊᓂ ᓯᕗᓕᖅᑎᒧᑦ ᐅᖃᖅᑎᑦᑎᔨᐅᔪᓐᓇᖏᑦᑐᖓ, 

ᑕᐃᒃᑯᐊ ᐅᖃᐅᓯᕆᓚᐅᖅᑕᖏᑦ 

ᓂᕈᐊᖅᑕᐅᓇᓱᑦᑎᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᓱᕐᓂᖅ 

ᒫᓐᓇ ᐃᓱᓕᒻᒪᑦ. ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ, 

ᒥᔅᑐ ᕋᒻᐴᑦ.  

 

ᐱᒋᐊᖅᑎᑕᖅ 010 - 5(1): ᐊᐱᖅᓱᕐᓇᐅᑉ 

ᐃᓚᔭᐅᓂᖓ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᑖᓐᓇ ᒪᓕᒐᖅ 39(7) 

ᐱᒋᐊᑦᑎᑦᑎᕗᖓ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎ 

ᖃᒪᓂᑦᑐᐊᑦᑎᐊᕚᓗᖕᒥ... 

>>ᐃᓪᓚᖅᑐᑦ 

 

... ᑖᓐᓇ ᐊᐱᖅᓱᕐᒪᑦ ᐅᖃᐅᓯᒃᑯᑦ 

ᐅᐃᒍᒋᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 

ᐆᒃᑐᒃᑲᓐᓂᕇᑦ? 

 

>>ᐃᓪᓚᖅᑐᑦ 

 

(ᑐᓵᔨᑎᒎᕈᓐᓃᖅᑐᖅ) ᑖᓐᓇ ᐱᖁᔨᕗᖔᕈᑦ 

ᓂᓪᓕᐅᑎᒋᔪᓐᓇᕋᔅᓯᐅᒃ, ᐱᖁᔨᕗᖔᕈᒻᒥᑦ 

ᓈᒻᒪᒃᓴᖅᑐᑦ ᐃᓵᒡᓕᑦ. ᐊᖏᖅᑐᑦ. ᖁᔭᓐᓇᒦᒃ. 

ᐱᖁᔨᕗᖔᕈᖅ ᑲᔪᓯᕗᖅ. ᑖᓐᓇ ᐅᖃᐅᓯᒃᑯᑦ 

ᐊᐱᖅᓱᕐᓂᖅ ᐃᑲᕐᕋᐅᑉ ᐊᕝᕙᖓᓂᒃ 30-ᒥᓂᒥᒃ 

ᐃᓚᒋᐊᕐᓂᐊᖅᑐᖅ.  

 

ᐅᖃᐅᓯᒃᑯᑦ ᐊᐱᖅᑯᑎᑦ. ᐃᖃᓗᐃᑦ ᑕᓯᓗᖕᒧᑦ 

ᒪᓕᒐᓕᐅᖅᑎ ᒥᔅᑐ ᕼᐃᒃᔅ. 

 

ᐊᐱᖅᑯᑦ 048 - 5(1): ᓄᑖᖅ ᐅᖃᐅᓯᕐᒧᑦ 

ᐱᔪᒥᓇᖅᑎᑦᑎᓂᕐᒧᑦ ᐊᑐᐊᒐᖅ (ᕼᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᐊᐱᖅᑯᑎᖃᕋᒪ ᑮᓇᐅᔭᓕᕆᓂᕐᒧᑦ ᒥᓂᔅᑕᒧᑦ.  

 

ᐅᓪᓛᒃᑲᓐᓂᖅ ᒥᓂᔅᑕ ᔪᐊᓇᓯ ᐅᖃᐅᓯᖃᖅᑲᐅᒻᒪᑦ 

ᐅᑭᐅᓄᑦ ᖁᓕᓄᑦ ᓇᓪᓕᐅᑎᓂᖓᓂᒃ ᐅᖃᐅᓰ 

ᓴᐳᒻᒥᔭᐅᓂᖏᓐᓄᑦ ᒪᓕᒐᖅ ᐊᒻᒪ ᑖᓐᓇ 

ᐃᖅᑲᐃᔾᔪᑎᒋᖅᑲᐅᒐᒃᑯ ᐊᑐᐊᒐᕐᒥᒃ 

ᐊᑐᓕᖅᑎᑕᐅᓚᐅᖅᓯᒪᔪᒥᒃ ᐅᑐᐱᕆ 2, 2017-

ᖑᑎᓪᓗᒍ, ᐃᓄᐃᑦ ᐅᖃᐅᓯᖏᓐᓂᒃ 

ᐱᔪᒥᓇᖅᑎᑦᑎᓂᕐᒧᑦ ᐊᑐᐊᒐᕐᒥ. 

 

ᐅᖃᖅᑏ, ᑖᓐᓇ ᓇᓕᒧᓐᖏᑦᑐᓂᒃ ᖁᓕᕇᒥᒃ 

ᑮᓇᐅᔭᖅᑖᒃᑲᓐᓂᕈᑕᐅᕙᒻᒪᑦ ᐃᓕᓴᕆᔭᐅᖁᓪᓗᒋᑦ  

ᐃᓄᒃᑎᑑᒃᑲᐅᓂᕆᔭᐅᔪᐃᑦ. ᑭᓇᑐᐃᓐᓇᖅ 

ᑮᓇᐅᔭᖅᑖᒃᑲᓐᓂᖃᑦᑕᓚᐅᖅᑐᑦ 

ᑲᔪᓯᒋᐊᖅᑕᐅᒃᑲᓐᓂᓚᐅᖅᑎᓐᓇᒍ ᓯᕗᓪᓕᖅᐹᒥᒃ 

$1,500-ᓂᑦ ᐊᕐᕌᒍᒧᑦ ᐊᒻᒪ ᑖᓐᓇ ᓄᑖᒥ ᐊᑐᐊᒐᕐᒥ 

$5,000-ᒧᑦ ᑎᑭᐅᒪᖕᒪᑦ. ᑖᓐᓇ 

ᐊᔾᔨᒋᓐᖏᑕᒻᒪᕆᒋᖕᒪᒍ 

ᐅᖃᕈᓐᓇᑦᑎᐊᕐᓂᐅᔫᑎᑕᐅᔪᓂ ᐱᔪᒥᓇᕈᑎᐅᔪᓂᑦ 

 

ᓯᕗᓪᓕᖅᐹᖅ ᐊᐱᖅᑯᑎᒐ ᒥᓂᔅᑕᒧᑦ ᐊᓪᓗᒥ: ᖃᔅᓯᑦ 

ᑐᑭᒃᓯᕋᖅᓯᒪᕙᑦ ᖃᐅᔨᓴᖅᑕᐅᖁᓪᓗᒋᑦ ᑕᒪᑐᒨᓇ 

ᐊᑐᐊᒐᖅᑎᒍᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ, 

ᑮᓇᐅᔭᓕᕆᓂᕐᒧᑦ ᒥᓂᔅᑕᖑᔪᖅ, ᒥᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪᓗ 

ᐊᐱᖅᑯᑎᑦᑎᐊᕚᓗᒃ ᑖᓐᓇ. ᒫᓐᓇ ᐅᓪᓗᒥᐅᔪᖅ 

426 ᑐᒃᓯᕋᐅᑏᑦ ᐱᔭᐅᓯᒪᓕᖅᑐᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ 

ᐊᑐᐊᒐᕐᒥᒃ ᑎᓕᐅᖅᑕᐅᓯᒪᒻᒪᑕ ᐊᑐᐊᒐᑎᒍᑦ 

ᖃᐅᔨᓴᐃᔨᐅᖁᓪᓗᒋᑦ ᐃᓄᒃᑎᑑᕈᓐᓇᕐᓂᕆᔭᐅᔪᓂᑦ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ. ᑖᒃᑯᐊ 426-

ᖑᔪᐃᑦ ᐃᖅᑲᓇᐃᔭᖅᑏᑦ ᖃᐅᔨᓴᖅᑕᐅᓯᒪᕙᑦ 

ᖃᔅᓯᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᒫᓐᓇ ᐅᓪᓗᒥᐅᔪᖅ 100 

ᑐᖔᓃᑦᑐᐃᑦ ᕿᒥᕐᕈᐊᖅᑕᐅᓯᒪᔪᑦ. ᑖᓐᓇ 

ᑭᖑᕙᖔᕐᔪᓚᐅᕐᒪᑦ. ᑖᒃᑯᐊ ᒫᓐᓇ 

ᐊᖅᑭᒃᑎᐊᖅᓯᒪᓕᖅᓱᓂ. ᑕᒪᒃᑯᐊ 

ᖃᐅᔨᓴᖅᑕᐅᕙᓪᓕᐊᑲᑕᓕᖅᑐᑦ ᓄᓇᓕᖕᓄᓪᓗ 

ᐳᓚᕋᖃᑦᑕᓕᖅᓱᑎᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ,  

ᒥᔅᑐ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 

ᖃᐅᔨᒪᔪᑦ 100 ᑐᖔᓂ ᒪᕐᕉᓗᑎᒡᓘᓐᓃᑦ 99-

ᖑᑎᓪᓗᑎᒡᓘᓐᓃᑦ. ᐅᖃᖅᑏ, ᑕᕝᕙᓂ ᐊᑐᐊᒐᕐᒥᒃ 

ᐅᖃᖅᓯᒪᖕᒪᑦ ᑕᐃᒫᒃ ᐱᔪᒥᓇᕈᑎᒃ ᐊᑐᓕᕋᔭᕐᒪᑦ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

224 

ᑕᐃᔅᓱᒪᓐᖓᑦ ᐅᓪᓗᖓᑕ 

ᑐᒃᓯᕌᖑᕆᐊᓐᖓᖅᑕᐅᓚᐅᓐᖏᖓᓂᒃ. ᖃᔅᓯᑦ 

ᑖᒃᑯᓇᓐᖓᑦ ᑐᒃᓯᕌᖑᓯᒪᔪᓂᒃ ᐊᓪᓚᑐᖅᑕᐅᓯᒪᕙᑦ 

ᓇᓗᓇᐃᖅᑕᐅᓪᓗᑎᓪᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᒪ ᑐᓂᔭᐅᕌᖓᑦᑕ 

ᑐᒃᓯᕋᐅᑎᓂᑦ ᑖᓐᓇ ᐅᓪᓗᖓ ᑕᕝᕙ 

ᐊᑐᖅᑕᐅᖃᑦᑕᖅᑐᖅ. ᑖᒃᑯᐊ ᐊᑐᓂ ᑐᒃᓯᕋᐅᑏᑦ 

ᐱᓇᓲᑏᑦ ᐅᓪᓗᖏᑦ ᑎᑎᕋᖅᓯᒪᖃᑦᑕᕐᒪᑕ 

ᐅᕙᑦᑎᓐᓄᑦ ᑎᑭᐅᑎᔭᕌᖓᑦ. ᑕᕝᕘᓇ 

ᖃᐅᔨᒪᔾᔪᑎᖃᖃᑦᑕᖅᑐᒍᑦ. ᐃᒪᓐᓇ 

ᐱᓕᕆᕝᕕᑦᑎᓐᓂᓘᓐᓃᑦ ᐅᕝᕙᓘᓐᓃᑦ ᐃᓄᐃᑦ 

ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓂ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 

ᐅᖃᐅᓯᒃᑯᑦ ᐊᐱᖅᑯᑎᑦ. ᖁᕐᓗᖅᑐᒧᑦ ᒪᓕᒐᓕᐅᖅᑎ, 

ᒥᔅ ᖃᒥᓐᖑᐊᖅ. 

 

ᐊᐱᖅᑯᑦ 049 - 5(1): ᐊᑯᓂᐅᔪᒧᑦ 

ᐸᖅᑭᑦᑎᓂᐅᑉ ᓯᕗᓂᒃᓴᖓ ᓄᓇᕘᒥ 

(ᖃᒥᓐᖑᐊᖅ) 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓱᒪᒋᕙᕋ 

ᓄᓇᓕᖁᑏᑦ.  

 

ᖁᕐᓗᖅᑐᕐᒥᐅᓪᓗ ᐅᓪᓛᒃᑯᑦ ᓄᓇᕗᒻᒥᐅᑕᓕᒫᓪᓗ.  

 

ᐅᖃᖅᑏ, ᑐᕌᖅᑎᑦᑐᒪᔭᒃᑲ ᐊᐱᖅᑯᑎ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᒧᑦ.  

 

ᐅᖃᖅᑏ, ᑕᒫᓂ ᐱᓇᓱᐊᕈᓯᐅᑉ ᐱᒋᐊᕐᓂᖓᓂᒃ 

ᒫᑦᓯ 6-ᖑᑎᓪᓗᒍ ᑐᒃᓯᕋᓚᐅᕋᒪ 

ᑐᓴᖅᑎᑕᐅᔪᒪᓪᓗᖓ ᖃᓄᐃᓕᖓᓕᕐᓂᖏᓐᓂᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐋᖅᑭᒃᓯᔾᔪᑎᒋᓇᓱᒃᑕᖏᓐᓂᑦ ᐊᑯᓂᐅᔪᒧᑦ 

ᐸᖅᑭᖃᑦᑕᕐᓂᕐᒧᑦ ᓄᓇᕗᓕᒫᒥ. ᑕᐃᔅᓱᒪᓂᓕ 

ᒥᓂᔅᑕ ᑭᐅᔾᔪᑎᖃᓚᐅᕐᒪᑦ ᐃᒪᓐᓇ, 

“ᐱᓕᕆᓂᖅᑕᖃᕐᔪᐊᖅᓯᒪᔪᖅ ᐅᕙᑦᑎᓐᓃᓐᓇᖅ 

ᕿᒥᕐᕈᐊᖅᖢᑎᒍᑦ ᑖᓐᓇ ᓯᕕᑐᔪᒥᒃ 

ᐸᖅᑭᖃᑦᑕᕐᓂᖅ.” 

 

ᑕᐃᒫᒃ ᐱᕕᖃᖅᑎᑦᑐᒪᒐᒃᑯ ᒥᓂᔅᑕ 

ᓈᒪᒡᔫᒥᔪᒥᒃ ᑭᐅᔪᓐᓇᖁᓪᓗᒍ. ᒥᓂᔅᑕᒧᑦ 

ᐅᖃᐅᔾᔭᐅᔪᓐᓇᖅᐱᑕ ᒪᓕᒐᓕᐅᕐᕕᖕᒥ 

ᓇᓗᓇᐃᖅᓯᒪᒃᑲᓐᓂᖅᑐᒥᒃ ᒐᕙᒪᒃᑯᑦ 

ᖃᓄᐃᓕᐅᕐᒪᖔᑕ ᐋᖅᑭᒍᑎᒃᓴᓕᕆᓪᓗᑎᒃ 

ᐊᑯᓂᐅᔪᒧᑦ ᐸᖅᑭᖃᑦᑕᕐᓂᕐᒧᑦ ᓄᓇᕗᒻᒥ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕᖑᔪᖅ, 

ᒥᓂᔅᑐ ᐊᕐᓇᒃᑲᖅ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ 

ᒪᓕᒐᓕᐅᖅᑎ ᐊᐱᕆᖅᑯᑎᓗ. ᖃᔅᓯᑲᓪᓚᐃᑦ 

ᓇᐅᒃᑯᑐᐃᓐᓇᖅ ᐅᐹᕆᔪᓐᓇᕋᑦᑎᒍ. ᐅᓪᓗᑕᒫᑦ 

ᑲᒪᒋᔭᖃᖃᑦᑕᕋᑦᑕ ᐃᓚᔮᕇᓂᒃ 

ᐃᑲᔪᖅᑕᐅᔭᕆᐊᓕᓐᓂᒃ ᐃᓄᑐᖃᖁᑎᒥᓐᓄᑦ. ᑖᓐᓇ 

ᖃᐅᔨᒪᒐᑦᑎᒍ ᐱᓕᕆᔾᔪᑎᔅᓴᖃᐃᓐᓇᖅᐸᓐᖏᓇᑦᑕ 

ᐊᑐᐃᓐᓇᐅᔪᓂᑦ ᓄᓇᓕᖕᓂ ᐃᓚᔮᕇᓄᑦ 

ᐃᓄᑐᖃᕐᓂᒃ ᐸᖅᑭᔾᔪᑕᐅᔪᓐᓇᖅᑐᓂᒃ.  

 

ᐅᓪᓗᑕᒫᑦ ᑲᒪᒋᔭᖃᖃᑦᑕᖅᑐᒍᑦ ᕿᓂᖅᐸᒃᖢᑕᓗ 

ᖃᓄᐃᓕᐅᕆᐊᒃᓴᑦᑎᓐᓂᒃ ᖃᓄᖅ ᐃᓄᑐᖃᐃᑦ 

ᐃᑲᔪᕈᓐᓇᕐᒪᖔᑦᑎᒍ ᓄᓇᓕᖕᓂ. ᑐᑭᓕᐅᑎᓗᒍ, 

ᐃᒪᓐᓇ ᐊᑯᓂᐅᔪᒧᑦ ᐸᖅᑭᓐᓂᑐᐃᓐᓇᐅᓐᖏᒻᒪᑦ; 

ᐊᖏᕐᕋᒥ ᐃᑲᔪᖅᑕᐅᕙᓐᓂᖏᓐᓂᑦᑕᐅᖅ ᐊᒻᒪ 

ᖃᓄᕐᓗ ᐱᔨᑦᑎᕋᖅᑕᐅᑎᒃᑲᓐᓂᕈᓐᓇᕐᒪᖔᑎᒍ 

ᐊᖏᕐᕋᖅᓯᒪᐃᓐᓇᕈᓐᓇᖁᓪᓗᒋᑦ ᐃᓄᑐᖃᐃᑦ.  

 

ᑕᐃᒪᓕ ᐊᑯᓂᐅᔪᒧᑦᒃ ᐸᖅᑭᓂᕐᒧᑦ ᐅᖃᓚᐅᖅᓯᒪᒐ 

ᑕᓪᓕᒪᓂᒃ ᐊᑯᓂᐅᔪᒧᑦ ᐸᖅᑭᕝᕕᖃᕋᑦᑕ ᓄᓇᕗᒥ 

ᐊᒻᒪᓗ ᐃᐊᒻᐸᓯ ᐅᐃᔅᒥ ᓄᓇᕗᑦ ᓯᓚᑖᓂ 

ᐊᑐᖅᐸᒃᖢᑎᒍ ᐃᓄᑐᖃᕐᓄᑦ 

ᑲᒪᒋᔭᐅᓗᐊᒃᑲᓐᓂᕆᐊᓕᖕᓄᑦ. ᖃᐅᑕᒫᑦ ᑕᐃᒃᑯᐊ 

ᑎᒥᐅᔪᑦ ᐱᓕᕆᖃᑎᒋᖃᑦᑕᕋᑦᑎᒍ. ᐊᐅᓚᑦᑎᔨᐅᔪᑦ 

ᑲᑎᒪᖃᑎᒋᒐᔪᒃᑲᑦᑎᒍᓂᓛᒃ ᑭᓱᓂᒃ 

ᐱᔭᕆᐊᖃᕐᒪᖔᑕ, ᐱᐅᓯᕚᓪᓕᕆᐊᖃᕐᒪᖔᑕ, 

ᐅᕝᕙᓘᓐᓃᑦ ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᑦᑎᒍ  

ᐸᖅᑭᑦᑎᐊᕈᓐᓇᕐᓂᐊᕐᒪᑕ ᐃᓄᑐᖃᑦᑎᓐᓂᒃ.  

 

ᐊᑯᓂᐅᔪᒧᑦ ᐸᖅᑭᓂᖅ ᑕᐅᑐᒐᕆᑦᑎᐊᖅᑕᕗᑦ 

ᓯᕗᓪᓕᐅᑎᓯᒪᓪᓗᑎᒍ, ᑕᕝᕙᓂᓗ ᐊᐅᓚᓂᕐᒧᑦ 

ᐸᕐᓇᐅᑎᑦᑎᓐᓂ ᓯᕗᓪᓕᐅᑎᓯᒪᔭᕗᑦ ᑕᒫᓂ 

ᐊᕐᕌᒍᕆᔭᑦᑎᓐᓂ. ᕿᒥᕐᕈᒍᒪᕗᒍᑦ 

ᐸᖅᑭᔭᐅᖏᓐᓇᕐᕕᖕᓂᒃ ᐃᒡᓗᕐᔪᐊᓂᒃ. ᑖᓐᓇ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᐅᓯᕚᓪᓕᖅᑏᓐᓇᓱᐃᓐᓇᐅᔭᕋᑦᑎᒍ ᓇᐅᒃᑯᓪᓗ 

ᕿᓂᖅᐸᒃᖢᑕ ᐱᐅᓯᕚᓪᓕᕈᓐᓇᕐᒪᖔᑕ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᕐᒥᒃ ᐃᓚᒋᐊᕈᑎ, ᒥᔅ 

ᖃᒥᓐᖑᐊᖅ. 

 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕ ᐅᖃᕋᑖᕐᒪᑦ ᑖᒃᑯᐊ ᐊᑯᓂᐅᔪᒧᑦ 

ᐸᖅᑭᒃᖠᕕᖃᕐᒪᑕ ᐅᖅᓱᖅᑑᒥ, ᐃᒡᓗᓕᖕᒥ, ᐊᕐᕕᐊᓂ 

ᐊᒻᒪᓗ ᖃᒪᓂᑦᑐᐊᕐᒥ. ᐅᖃᕈᒪᓪᓗᖓ ᐱᑕᖃᕐᒥᔪᖅ 

ᐃᓄᑐᖃᒃᑯᕕᖕᓂ ᐃᖃᓗᖕᓂ ᐊᒻᒪᓗ 

ᐃᖃᓗᒃᑑᑦᑎᐊᕐᒥ. ᒥᓂᔅᑕ ᐃᓕᓴᖅᓯᓯᒪᕗᖅ 

ᐊᑐᐊᕐᓗᒍᓗ ᑕᐃᒃᑯᐊ ᒫᑦᓯ 6-ᒥ ᑲᑎᒪᔾᔪᑎᒥᓂᕐᓂ, 

“ᐱᓕᕆᓪᓚᕆᒋᐊᖃᕋᑦᑕ.” ᑕᐃᒪᓐᓇ ᐅᖃᓚᐅᕐᒪᑦ. 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᒐᕙᒪᒃᑯᑦ 

ᐸᕐᓇᐃᖕᒪᖔᑕ ᑮᓇᐅᔭᓂᒃ ᐊᑐᕈᒪᓪᓗᑎᒃ 

ᐊᑯᓂᐅᔪᒧᑦ ᐸᖅᑭᒃᖠᕕᐅᖃᑦᑕᕐᓂᐊᖅᑐᓂᒃ 

ᐃᓄᑐᖃᕐᓄᑦ ᓄᓇᕗᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕐᓇᒃᑲᖅ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᓕᕆᕕᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᐊᒃᓴᖏᓐᓂᒃ 

ᓯᕗᓪᓕᐅᑎᓯᒪᔭᖏᑦ ᐅᖃᖅᓯᒪᖕᒪᑕ ᖃᐅᔨᓴᐃᓗᑎᒃ 

ᓄᓇᓕᖕᓂ ᑭᓐᖒᒪᔭᐅᔪᓂᒃ ᐊᑯᓂᐅᔪᒧᑦ 

ᐸᖅᑭᒃᖠᕕᐅᓂᐊᖅᑐᓂᒃ ᐸᕐᓇᐅᑎᓕᐅᕐᓗᑎᒃ. 

ᐊᖏᒡᓕᒋᐊᕆᐊᖃᕋᑦᑎᒍᑦ ᑕᐃᒃᑯᐊ 

ᐸᖅᑭᒃᖠᕕᐅᖃᑦᑕᖅᑐᑦ, ᐄᓪᓚᕆᒃ ᓱᓕᔪᖅ ᑖᓐᓇ. 

ᖃᓄᕐᓕ ᐱᓕᕆᓂᐊᖅᐱᑎᒍᑦ? ᐃᒻᒪᖄ 

ᓯᕗᒧᐊᕆᐊᖃᕋᑦᑕ. ᑖᓐᓇ ᓄᓇᕗᓕᒫᑦᑎᐊᒧᑦ 

ᑐᕌᖓᓗᓂ ᐃᓱᒫᓘᑕᐅᓗᓂ ᐊᑕᐅᓯᑐᐃᓐᓇᕐᒥᒃ 

ᓄᓇᓕᖕᒥᒃ ᕿᒥᕐᕈᓇᒋᐊᖃᓐᖏᓐᓇᑦᑕ. 

ᓄᓇᕗᓕᒫᑦᑎᐊᒥ ᐃᓗᐃᑦᑑᓗᒍ 

ᕿᒥᕐᕈᓇᒋᐊᖃᕋᑦᑎᒍᑦ.  

 

ᓂᕆᐅᒃᑐᖓᓗ ᑕᒪᒃᑯᓂᓐᖓ ᐱᔭᕐᓂᓐᖏᑦᑐᓂᒃ  

ᐸᖅᑭᔭᐅᔭᕆᐊᖃᕐᓂᕆᔭᖏᓐᓂᒃ ᐃᓐᓇᑐᖃᐃᑦ, ᓲᕐᓗ 

ᐃᓱᒪᒃᑯᑦ ᐋᓐᓂᐊᑖᖅᑐᑦ, ᐱᑕᖃᕆᐊᖃᕐᓂᐊᖅᑐᒍᑦ 

ᐊᒡᒍᖅᑐᖅᓯᒪᓂᕐᒥ ᓯᕕᑐᔪᒧᑦ 

ᐸᖅᑭᒃᖠᕕᐅᓂᐊᖅᑐᓂᒃ ᓄᓇᕗᒥ, ᑭᓯᐊᓂ 

ᐃᓗᓕᑯᓘᔭᖏᓐᓂᒃ ᐱᓯᒪᓐᖏᓐᓇᒪ. ᑕᒪᒃᑯᐊ 

ᓴᓇᔭᕆᐊᖃᓪᓚᕆᓐᓂᐊᖅᑕᕗᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 

ᒥᔅ ᖃᒥᓐᖑᐊᖅ. 

 

ᖃᒥᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕ ᖃᐅᔨᒪᔪᖅ ᒪᕐᕉᒃ ᑐᒃᓯᕋᐅᑏᒃ 

ᓴᖅᑭᑦᑕᐅᓯᒪᓕᕐᒪᑕ ᐊᑯᓂᐅᔪᒧᑦ 

ᐸᖅᑭᒃᖠᕕᐅᓂᐊᖅᑐᓂᒃ ᖁᕐᓗᖅᑑᒥ ᐊᒻᒪᓗ 

ᐃᖃᓗᖕᓂ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᓇᓃᓕᕐᒪᖔᑕ ᒐᕙᒪᒃᑯᑦ ᑭᐅᔾᔪᓯᕆᔭᖏᑦ ᑖᒃᑯᓄᖓ 

ᒪᕐᕉᖕᓄᒃ ᑐᒃᓯᕋᐅᑎᐅᔫᖕᓄᒃ ᓇᓗᓇᐃᖅᓯᓗᑎᓪᓗ 

ᐊᓯᖏᓐᓂᑦ ᓄᓇᕗᒻᒥ ᓄᓇᓖᑦ 

ᐃᓱᒪᒃᓴᖅᓯᐅᕈᔪᖕᒪᖔᑕ ᐊᑯᓂᐅᔪᒧᑦ 

ᐸᖅᑭᑦᑎᓂᐅᖃᑦᑕᕐᓂᐊᖅᑐᓂᒃ ᐃᓐᓇᑐᖃᕐᓄᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕐᓇᒃᑲᖅ. 

 

ᐊᖓᔪᖅᑳᖅ ᐸᑎᑯᓗᒃ ᐊᕐᓇᒃᑲᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᔪᖓ ᐱᓕᕆᕕᕗᑦ 

ᑲᑎᒪᖃᑎᖃᖅᓯᒪᖕᒪᑕ ᖁᕐᓗᖅᑐᕐᒥᐅᑕᓂᒃ 

ᐊᑕᐅᓯᐊᕋᑎᒃ ᐊᒻᒪᓗᑦᑕᐅᖅ ᖃᐅᔨᒪᔪᖓ ᒪᐃᔭᖓ 

ᖁᕐᓗᖅᑐᕐᒥᐅᓂ ᑐᒃᓯᕋᖅᓯᒪᖕᒪᑦ 

ᑲᑎᒪᖃᑎᖃᕈᒪᓪᓗᓂ ᐅᕙᓐᓄᑦ, ᐊᖏᖅᓯᒪᓪᓗᖓᓗ.  

ᓱᖅᑯᐃᖅᓯᒪᔪᖓ ᐊᑯᓂᐅᔪᒧᑦ ᐸᖅᑭᒃᖠᕕᒃ 

ᖁᕐᓗᖅᑐᕐᒥ ᑲᑎᒪᔾᔪᑎᒃᓴᓃᒻᒪᑦ, ᑭᓯᐊᓂ ᒫᓐᓇ 

ᐃᓗᓕᑯᓘᔭᒃᓴᖏᓐᓂᑦ ᒫᓐᓇ ᐱᓯᒪᓐᖏᓐᓇᒪ. 

ᐊᓯᖏᑦ ᓄᓇᓖᑦ ᐃᓱᒪᒋᔭᐅᖕᒪᖔᑕ ᒫᓐᓇ 

ᐅᖃᕈᓐᓇᖏᑦᑐᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᑦ, 

ᒥᔅᑐ ᒪᐃᓐ.  

 

ᐊᐱᖅᑯᑦ 050 - 5(1): ᐊᖅᓴᕐᓃᑦ 

ᑕᑯᔭᒐᖃᖅᑎᑦᑎᓂᖓᓂ ᐅᐸᒃᓯᒪᔪᐃᑦ (ᒪᐃᓐ) 

 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᒃᑲ ᑖᒃᑯᐊ ᓯᕗᓕᖅᑎᒧᑦ. 

ᐅᓂᒃᑲᐅᓯᕆᔪᒪᓪᓗᒍ ᒥᓂᔅᑕᐃᑦ ᐅᖃᐅᓯᖓᓂ ᒫᑦᓯ 

7-ᐅᑎᓪᓗᒍ ᐱᓇᓱᐊᕈᓯᕆᔭᑦᑎᓐᓂᑦ.  

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖅᓴᕐᓃᑦ ᓇᒻᒥᓂᖃᖅᑐᓄᑦ ᑕᑯᑎᑦᑎᓂᐅᑉ ᒥᒃᓵᓄᑦ, 

ᐅᖃᓚᐅᕐᒪᑦ ᓯᕗᓕᖅᑎ ᐃᒪᓐᓇ: “ᓄᓇᕗᑦ 

ᒐᕙᒪᒃᑯᖏᓐᓃᖔᖅᑐᑦ ᐊᒥᓲᓚᐅᕐᒪᑕ ᐅᐸᖃᑕᐅᔪᑦ 

ᐊᔭᐅᕆᒋᐊᖅᑐᖅᑐᑎᑦ ᐱᕙᓪᓕᐊᔭᐃᓂᕐᒥᒃ, 

ᐳᓚᕋᕐᓂᕐᒥᒃ ᐊᒻᒪ ᓇᒻᒥᓂᓖᑦ ᐱᕙᓪᓕᐊᔭᖏᓐᓂᑦ.” 

 

ᐊᐱᖅᑯᑎᒐ ᓯᕗᓪᓕᖅᐹᖅ, ᓱᖅᑯᐃᖅᓯᒪᒐᒪ ᑖᒃᑯᐊ 

ᓄᓇᕗᓕᒫᑦᑎᐊᑉ ᒥᓂᔅᑕᖏᑦ ᑕᐃᑯᖓ 

ᐅᐸᒃᓯᒪᓚᐅᕐᒪᑕ. ᑭᓇ ᐋᖅᑮᓚᐅᖅᐸ 

ᒥᓂᔅᑕᓕᒫᑦᑎᐊᑦ ᑕᐃᑯᓐᖓᖁᓪᓗᒋᑦ? ᑕᕝᕙ 

ᐊᐱᖅᑯᑎᒐ ᓯᕗᓪᓕᖅᐹᒥᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᑎ ᖁᐊᓴ.  

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᒡᓗ ᑕᒪᑐᒥᖓ ᐊᐱᕆᑦᑎᐊᕐᒪᑦ ᐊᒻᒪᓗ 

ᖃᐅᔨᑦᑎᐊᖃᑦᑕᕈᒪᓂᕋᕐᒪᑦ ᑕᒪᓐᓇ ᐱᐅᓪᓚᕆᖕᒪᑦ, 

ᐄ, ᑕᐃᒪᓖᓛᒃ ᐅᕙᒍᑦ ᓯᕗᓕᖅᑎᐅᔪᒍᑦ ᑕᒪᑐᒥᖓ 

ᐅᖃᐅᓯᖃᖅᑎᓪᓗᑕ ᐊᑲᐅᒋᑦᑎᐊᓚᐅᕋᑦᑎᒍ ᑕᒪᓐᓇ 

ᓲᕐᓗ ᑭᒃᑰᖕᒪᖔᑕ, ᑕᑯᔭᐅᑦᑎᐊᕐᓗᑎᒡᓗ ᐊᒻᒪᓗ 

ᑭᒃᑯᓐᓂᑦ ᑕᐅᓇᓂ ᑲᑎᖃᑎᒌᖃᑦᑕᕆᐊᖃᓛᕐᒪᖔᑕ 

ᓯᕗᓂᒃᓴᑦᑎᓐᓂᑦ ᖃᐅᔨᒪᓕᑦᑎᐊᕋᔭᕐᒪᑕ. ᑖᓐᓇ 

ᐱᔾᔪᑎᒋᓗᐊᖅᑐᒍ ᑕᒪᑦᑕᐃᓛᒃ 

ᑕᐅᓄᓐᖓᕈᒪᓚᐅᕋᑦᑕ ᐅᕙᒍᑦ ᑕᒪᑦᑕ ᐊᖏᖅᖢᑕ 

ᐱᔾᔪᑎᒋᓪᓗᒍ ᑭᒃᑰᓂᑦᑎᓐᓂᑦ ᐊᒻᒪᓗ 

ᖃᐅᔨᒪᑎᑦᑎᑦᑎᐊᕋᓱᖕᓂᖅ, ᑭᒃᑯᓐᓂᓪᓗ 

ᖃᐅᔨᒪᑎᑦᑎᑦᑎᐊᕐᓂᐊᕐᒪᑕ ᑭᒃᑯᓐᓂᒃ 

ᓴᓇᖃᑎᖃᖃᑦᑕᕐᓂᐊᕐᒪᖔᑕ. ᐊᒻᒪᓗ 

ᓈᒻᒪᑦᑎᐊᓚᐅᕐᒪᑦ ᑕᑲᓇᓃᑎᓪᓗᑕ, ᐊᔾᔨᒌᓐᖏᑦᑐᓂᒃ 

ᒐᕙᒪᑐᖃᒃᑯᑦ ᒥᓂᔅᑕᖁᑎᖏᓐᓂᑦ 

ᑕᐅᓇᓃᑦᑐᖃᖃᑦᑕᓚᐅᕐᒥᖕᒪᑦ. ᑖᒃᑯᐊᑦᑕᐅᖅ 

ᑲᑎᖃᑎᖃᖃᑦᑕᓚᐅᕐᒥᖕᒪᑕ ᐊᔾᔨᒌᓐᖏᑦᑐᓂᒃ  

ᒐᕙᒪᑐᖃᒃᑯᑦ ᒥᓂᔅᑕᖁᑎᖏᓐᓂᑦ. ᑕᕝᕘᓇ 

ᐊᑲᐅᔾᔪᑎᓕᒻᒪᕆᐊᓘᓚᐅᖅᑐᖅ 

ᐱᒋᐊᕈᑎᒋᒻᒫᖅᖢᑕᓗ, ᓄᑖᖑᒻᒫᖅᖢᑕᓗ 

ᑕᐃᒪᓐᓇᐃᓚᐅᕋᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᒪᐃᓐ.  

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᓯᕗᓕᖅᑎᐅᓪᓗ 

ᑭᐅᑦᓯᐊᕐᒪᖓ, ᒪ’ᓈᖅᐸᕋ. ᑕᐃᒪ 

ᑲᑎᖃᑎᖃᒃᑲᓂᖅᑎᓪᓗᒋᑦ ᑕᒪᒃᑯᓂᖓ 

ᒐᕙᒪᑐᖃᒃᑯᓃᓐᖔᖅᕼᐃᒪᔪᓂᒃ ᒥᓂᔅᑕᕈᔪᖕᓂᒃ 

ᐱᓕᕆᔨᓂᓪᓗ, ᓯᕗᓕᖅᑎᖃᐃ ᑕᒡᕗᖓ 

ᒪᓕᒐᓕᐅᕐᕕᖕᒧᑦ ᑎᑎᖅᑲᐅᓗᒋᑦ 

ᕼᐊᖅᑮᔪᓐᓇᕐᓂᐊᖅᐸ ᑭᑐᓂᒃ ᑲᑎᖃᑎᖃᓚᐅᕐᒪᖔᑕ 

ᒥᓂᔅᑕᐃᑦ ᐊᔾᔨᒌᓐᖏᑦᑐᑦ, ᑭᑐᓂᒃ 

ᑲᑎᖃᑎᖃᓚᐅᕐᒪᖔᑕ, ᒪᑯᐊ ᑎᑎᖅᑲᕐᓗᒋᑦ? ᒪ’ᓇ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᑎ ᖁᐊᓴ.  

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᒻᒪᓗ ᖁᔭᓐᓇᒦᒃ, ᑐᓴᕈᒪᖃᑦᑕᑦᓯᐊᖅᑐᐊᓐᓅᒐᔅᓯ. 

ᓲᖃᐃᒻᒪ ᑕᒪᓐᓇ ᒪᓕᒐᓕᐅᕐᕕᒃ ᑭᒃᑯᑐᐃᓐᓇᕐᓄᑦ 

ᓄᓇᕗᒻᒧᑦ ᒪᑐᐃᖓᑦᑎᐊᕋᑦᑕ ᐊᒻᒪᓗ ᑕᒪᓐᓇ 

ᐊᑲᐅᔾᔪᑕᐅᓪᓗᓂ ᐱᐅᓪᓗᓂ. ᑕᐃᒪᓐᓇ 

ᐊᖏᕈᓐᓇᑦᓯᐊᖅᐳᖓᐃᓛᒃ ᑖᒃᑯᐊ ᑭᒃᑯᓐᓂᒃ 

ᑲᑎᖃᑎᖃᖃᑦᑕᓚᐅᕐᒪᖔᑕ. ᐊᒡᓛᑦ ᒐᕙᒪᑐᖃᒃᑯᑦ 

ᒥᓂᔅᑕᕆᑐᐃᓐᓇᓐᖏᑕᖏᓐᓂᒃ, ᐃᓄᐃᑦ 

ᑲᑐᔾᔨᖃᑎᒌᖏᓐᓂᒡᓗᓂ ᐊᔾᔨᒌᓐᖏᑦᑐᓪᓚᕆᓐᓂᒃ 

ᑲᑎᖃᑎᖃᖃᑦᑕᓚᐅᕐᒪᑕ, ᑖᒃᑯᓂᖓᑐᐊᖑᓐᖏᑦᑐᖅ, 

ᐊᒻᒪᓗ ᑕᒪᓐᓇᐃᓛᒃ ᐊᑲᐅᑦᑎᐊᖅᑎᓪᓗᒍ 

ᑕᐃᒪᓐᓇᐃᑦᑐᒥᑦ ᓴᖅᑭᑎᑦᑎᔪᓐᓇᕋᔭᖅᑐᖓ 

ᐃᓕᔅᓯᓐᓄᑦ. ᖁᔭᓐᓇᒦᒃ. ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᑦ ᐃᓚᒋᐊᕈᑦ, 

ᒥᔅᑐ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᒪ’ᓈᖅᑐᒍᓗ, ᓯᕗᓕᖅᑎ.  

ᑕᐃᒪ ᖃᐅᔨᒪᒐᑉᑕᐃᓛᒃ ᑮᓇᐅᔭᖅᐳᑦ ᓄᓇᕗᑦ 

ᒐᕙᒪᐅᓪᓗᑕ ᓈᒻᒪᕼᐅᐃᑦᑑᖕᒪᑦ ᐅᑭᐅᑕᒫᑦ 

ᑮᓇᐅᔭᕐᒥᒃ ᐊᒥᒐᖅᕼᐄᓐᓇᐅᔭᕋᑉᑕ. 

ᓂᕈᐊᖅᑎᒋᕼᐃᒪᔭᕗᑦ ᑕᐃᒪ ᐅᑕᖅᑭᔪᑦ 

ᐃᒡᓗᒃᕼᐊᓂᒃ, ᐱᖁᑎᒃᕼᐊᓂᒃ ᐊᔪᖅᕼᐊᖅᑐᑦ. ᑕᕝᕙ 

ᑭᒡᒐᖅᑐᖅᖢᒋᑦ ᑕᕝᕗᖓ ᒪᓕᒐᓕᐅᕐᕕᐅᑉ ᐃᓗᐊᓄᑦ 

ᐱᓕᕆᐊᖅᑐᕈᐊᕋᑦᑕ. ᑕᒪᓐᓇ ᐃᓱᒫᓘᑎᒋᓪᓚᕆᑦᑕᕋ 

ᒐᕙᒪᑉᑕ ᐃᓗᐊᓂ ᑮᓇᐅᔭᓕᕆᓂᖅ 

ᑮᓇᐅᔭᓕᕆᑦᓯᐊᖅᑕᕋᓗᐊᕐᒪᖔᑉᑕ.  

 

ᐅᖃᖅᕼᐃᒪᓚᐅᕐᒪᓪᓗ ᑕᕝᕙᓂ (ᑐᓵᔨᑎᒍᑦ) 

ᖃᓪᓗᓈᑎᑑᕐᓂᐊᖅᐳᖓ. ᓄᓇᕗᒻᒥ ᐅᓐᓄᖓ 

ᐋᑐᐋᒥ, 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓕᖅᑎ ᐅᖃᓚᐅᕐᒪᑦ ᐃᓄᐃᑦ ᓂᕿᖏᑦ 

ᑕᐃᒃᑯᐊᓗ ᑕᑯᒃᓴᐅᑎᑦᑎᒡᓗᑎᒃ ᑎᑎᕋᐅᔭᖅᓯᒪᔭᓯ 

ᐊᒡᒐᒧᑦ ᓴᓇᐅᒐᖅᑕᕐᓂᐅᑉ ᐊᒃᓱᐊᓗᒃ ᐅᓐᓄᒃᑯᑦ 

ᑐᓐᖓᓱᑦᑎᑕᐅᓚᐅᖅᑐᑦ 600-ᖏᓐᓃᑦᑐᓂᒃ 

ᐅᐸᒃᑕᐅᓚᐅᕐᒪᑕ.  

 

ᐃᑲᔫᓂᖃᓪᓚᕆᑦᑐᖅ ᖃᐅᔨᒪᓚᐅᖅᑐᖅ 

ᑐᓐᖓᓱᒃᑎᑕᐅᓪᓗᓂ ᑭᓯᐊᓂ. ᓂᕈᐊᖅᑎᒋᓯᒪᔭᒃᑲ 

ᑳᖕᒪᑕ ᓂᕈᐊᖅᑎᒃᑲ.   

600-ᕌᓗᖕᓂᑦ ᓂᕆᑎᑦᑎᓗᒋᑦ ᐋᑐᕚᒥ, ᐋᑐᕚᒥ 

ᒐᕙᒪᒃᑯᑦ ᑮᓇᐅᔭᖏᓐᓄᑦ 

ᐱᔾᔪᑎᖃᑦᑎᐊᕆᐊᖃᖅᑐᑦ, ᐊᑕᖏᐊᓗᒡᓗᑎᒃ 

ᐱᔾᔪᑎᖃᑦᑎᐊᕆᐊᖃᖅᑐᑦ.  

 

ᑕᒡᕙᓂᓗ ᑐᒃᓯᕋᕈᒪᓪᓗᖓ ᓯᕗᓕᖅᑎᒧᑦ 

ᓴᖅᑭᒃᑎᖁᓪᓗᒍ ᑎᑎᖅᑲᑎᒍᑦ ᑮᓇᐅᔮᓗᓐᓂᒃ 

ᐊᑐᓚᐅᖅᑕᖏᓐᓂᑦ ᓄᓇᓄᑦ ᒐᕙᒪᒃᑯᖏᑕ 

ᐊᑐᓚᐅᖅᑕᖏᓐᓂᒃ ᓄᐊᑐᓐ ᓚᐃᑦᓯᒥ ᓄᓇᕗᑦ 

ᒐᕙᒪᒃᑯᖏᑦᑕ ᐊᑐᓚᐅᖅᑕᖏᓐᓂᑦ 

ᓴᖅᑭᔮᖅᑎᑦᑎᓪᓗᒋᑦ ᐊᒻᒪ ᓄᓇᕗᒻᒥ 

ᐅᓐᓄᖃᖅᑎᑦᑎᓪᓗᒋᑦ ᐊᒻᒪ ᐃᖅᑲᓇᐃᔭᖅᑏᑦ 

ᐊᐅᓪᓚᐅᑎᒋᓚᐅᖅᑕᖏᑦ ᑐᔪᕐᒥᔾᔪᑎᖏᓪᓗ 

ᓂᕆᔾᔪᑎᖏᓪᓗ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᑎ ᖁᐊᓴ. 

 

ᓯᕗᓕᖅᑎ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᖏᑦ 

ᑐᓴᒻᒪᕆᐊᐃᓐᓄᖅᑰᔨᓐᖏᒃᑲᓗᐊᒃᖢᖓ ᖃᓄᑭᐊᖅ.  

ᑐᑭᓯᑦᑎᐊᖏᒻᒪᖓᓗᑭᐊᖅ. ᑭᓯᐊᓂ 

ᖃᐅᔨᒪᑦᓯᐊᕐᓂᐊᖅᐳᓯ ᓄᓇᕗᑐᐃᓐᓇᖅ 

ᑕᐅᓇᓃᓚᐅᓐᖏᒻᒪᑕ, ᓛᐳᕆᑐᐊᒥᐅᑕᓪᓗ, 

ᓄᓇᕕᖕᒥᐅᑕᓪᓗ. ᑖᒃᑯᐊ ᑕᒡᕙ 

ᑕᐅᓇᓃᖃᑕᐅᓚᕐᒪᑕ. ᑖᓐᓇ ᐊᖅᓴᕐᓃᑦ 

ᓄᓇᕗᑐᐃᓐᓇᕐᒧᑦ ᑐᕌᖓᓐᖏᖕᒪᑦ, ᓛᐳᕆᑐᐊᒧᓪᓗ  

ᓄᓇᑦᓯᐊᕗᖕᒧᑦ ᐊᒻᒪᓗ ᓄᓇᕕᖕᒧᑦ. ᑖᒃᑯᐊ ᑕᕝᕙ 

ᐃᓚᒋᔭᐅᖃᑦᑕᕐᒪᑕ ᑕᐃᒫᒃ 

ᐊᒥᓱᕐᔪᐊᖑᖃᑦᑕᓚᐅᕐᒪᑕ ᑕᐃᒪᓐᓇᒃ.  

 

ᐅᕙᒍᑐᐊᖅ 600 ᑖᒃᑯᐊ ᐊᑭᓕᓚᐅᓐᖏᑕᕗᑦ. 

ᖃᐅᔨᒪᑦᑎᐊᕐᓂᐊᖅᐳᑎᑦ. ᐊᒻᒪᓗ ᑕᒪᒃᑯᐊ ᓲᕐᓗ 

ᓴᓇᓐᖑᐊᖅᑏᑦ, 

ᒥᖅᓱᖅᑏᑦ, ᓱᓇᓕᐅᖅᑏᑦ, ᓂᕿᓕᕆᔩᑦ, 

ᐅᕙᑦᑎᓐᓂᑐᐃᓐᓇᖅ ᐱᓚᐅᓐᖏᑦᑐᑦ ᑖᒃᑯᓇᓐᖓᑦ 

ᐊᓯᖏᓐᓂᑦᑕᐅᖅ ᖃᐃᓯᒪᓚᐅᕐᒥᖕᒪᑕ 

ᓛᐳᕆᑐᐊᕆᒥᐅᑕᐃᓪᓗ ᓄᓇᕕᒻᒥᐅᑕᐃᓪᓗ ᑖᒃᑯᐊ 

ᐊᖅᓴᕐᓃᑦ ᑖᒃᑯᓇᓐᖓᑦ ᐅᕙᑦᑎᓂᑐᐃᓐᓇᖅ 

ᐊᐅᓚᖃᑦᑕᓐᖏᓇᑦᑎᒍᑦ ᐊᔾᔨᒌᓐᖏᑦᑐᓄᑦ 

ᐊᐅᓚᔭᐅᖃᑦᑕᕐᒪᑦ ᖃᐅᔨᒪᑦᑎᐊᕐᓂᐊᖅᐳᒍᑦ.  

 

ᐅᕙᒍᑦᑕᐅᖅ ᓯᕗᓪᓕᖅᐹᒥᖃᐃ ᑕᒫᓂ 

ᐅᑭᐅᕆᔭᑦᑎᓐᓂ ᓄᑖᖑᒻᒫᖅᖢᑕᓗ 

ᐅᐱᒋᔭᐅᑦᑎᐊᓚᐅᖅᑐᖅ ᑕᒫᓂ 

ᓄᓇᕗᖕᒥᐅᑕᐅᔪᑎᒍᑦ ᑕᒪᒃᑯᓂᖓ 

ᑕᑯᒃᓴᐅᑎᑦᑎᔪᓐᓇᕐᒥᑦᑕ. ᑕᒪᓐᓇ ᖃᐅᔨᒪᓂᐊᖅᐳᒍᑦ 

ᐅᑭᐅᒃ ᒪᕐᕉᒃ ᑭᓯᐊᓂ ᐱᐊᓂᒃᑳᖓᑦ ᑖᓐᓇ 

ᑕᐃᒪᓐᓇᐃᓕᐅᖃᑦᑕᖅᑐᑦ ᑕᐅᓇᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᓇᑦᓯᖅ. 

 

ᐊᐱᖅᑯᑦ 051 - 5(1): ᐃᓕᓐᓂᐊᕕᒻᒧᑦ 

ᐹᓯᑖᕈᒪᔾᔪᑎᒃ ᓇᐅᔮᓂᒃ (ᓇᑦᓯᖅ) 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᓇ 

ᐊᐱᖅᑯᑎᒋᔪᒪᔭᕋ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓄᑦ.  

 

ᑕᐃᒪ ᐃᑉᐸᒃᓴᖅ ᑲᑎᒪᑐᐃᓐᓇᖅᑎᓪᓗᑕ ᐸᓯᐅᑉ 

ᒥᑦᓵᓄᑦ ᓇᐅᔮᓄᑦ ᐊᑕᐅᓯᑐᐊᑯᓗᖕᒥᒃ 

ᐸᓯᖃᕐᓂᕋᖅᓱᒍ ᐅᓂᒃᑳᕐᕕᒋᓚᐅᕋᒃᑭᑦ. 

ᐃᓕᓐᓂᐊᖅᑐᓕᕆᔨᒃᑯᖅᑲᐃ ᐃᖅᑲᓇᐃᔭᖃᑎᖃᖅᐸᑦ  

ᑖᒃᑯᓂᖓ ᐃᓕᓐᓂᐊᖅᑐᓕᕆᔨᒃᑯᓐᓂᒃ ᓇᐅᔮᓂ 

ᑐᒃᓯᕌᕆᔭᖓᓂᒃ ᐸᓯᒥᒃ ᐊᖏᓂᖅᓴᒥᒃ ᑕᐃᑯᖓ 

ᓄᓇᓕᖕᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ 

ᒥᓂᔅᑕᖑᔪᖅ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᓪᓗ ᐊᐱᖅᓱᕐᒪᑦ ᑕᒪᑦᓱᒧᖓ. 

ᐅᖃᕈᓐᓇᖅᑐᖓ ᐱᓕᕆᕝᕕᕗᑦ 

ᑐᓴᖅᑎᑕᐅᕙᓪᓕᐊᒐᓱᐊᖅᓯᒪᔪᑦ ᐊᒻᒪᓗ 

ᐅᖃᐅᓯᕆᓚᐅᖅᑕᖏᑦᑕᐅᖅ ᒪᓕᓪᓗᒋᑦ 

ᑐᑦᓯᕋᕋᓱᐊᕈᒪᓂᖏᓐᓂ ᓇᐅᔮᓂ 

ᓱᕈᓯᖅᑕᐅᑎᒃᑲᓐᓂᕐᒥᒃ. ᑖᓐᓇ ᖃᐅᔨᒪᕙᓪᓕᐊᔭᕗᑦ 

ᐊᒻᒪᓗ ᑭᓯᐊᓂᑦᑕᐅᖅ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᓯᖏᓐᓂᒃ ᓄᓇᓕᓐᓂ ᐱᒍᒪᔪᖃᕐᓂᖓ ᒪᓕᓪᓗᒋᑦ 

ᐃᓱᒪᒃᓴᖅᓯᐅᕈᑎᒋᒋᐊᖃᖅᑕᕗᑦ 

ᖃᓄᐃᓕᖓᓂᐊᕐᒪᖔᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ, ᐊᒻᒪ ᖁᔭᓐᓇᒦᒃ 

ᑭᐅᖕᒪᑦ. ᑕᐃᓐᓇᐃᓛᒃ ᐸᓯᕋᓛᕈᓗᖏᓛᒃ ᓇᐅᔮᓂᑦ 

ᒥᑭᓗᐊᕐᒪᑦ ᐊᒻᒪ ᑳᓐᑐᕌᒃᑦ-ᓯᒪᕚ? ᑭᓇᒃᑯᓐᓂᒃ 

ᑳᓐᑐᖃᑎᖃᖅᐸ ᑖᔅᓱᒥᖓ ᐸᓯᒥᒃ, ᐃᓛᒃ 

ᓱᕈᓯᖅᑕᐅᑎᐅᓂᕋᖃᑦᑕᐅᔪᓄᑦ, ᑕᐃᓐᓇᓗ ᑐᓐᕌᒃᑦ-

ᒐᓱᐊᖅᑎᔭᐅᔪᖅ ᐅᖃᓪᓚᖃᑎᒋᔪᓐᓇᖅᐸᖓᖃᐃ? 

ᐅᖃᖅᑏ, ᐊᖏᓂᖅᓴᒥᒃ ᐱᒃᑲᓐᓂᕈᓐᓇᕋᔭᕆᐊᖓᓂᒃ 

ᑖᓐᓇ ᑳᓐᑐᕌᒃᑦ-ᒋᔭᖓ ᐊᓯᔾᔨᖅᑕᐅᓲᖑᖕᒪᑕ, 

ᐅᐃᒍᔭᐅᓪᓗᓂ ᐊᓯᓐᖑᖅᑕᐅᕌᔾᔪᒃᓱᓂ ᑭᓯᐊᓂ 

ᐱᒃᑲᓐᓂᕈᓐᓇᕐᓂᕐᒥᒃ 

ᐅᖃᓪᓚᖃᑎᖃᕈᓐᓇᕐᓂᐊᖅᐸᖃᐃ ᑖᒃᑯᓂᖓ 

ᐃᓕᓐᓂᐊᖅᑐᓕᕆᔨᒃᑯᓐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᐊᒻᒪᓗ ᐊᐱᖅᑯᑎᖓ ᒥᔅᑕ ᓇᑦᓯᖅ. 

ᑖᒃᑯᐊ ᓇᐅᔮᓂᑦ ᑳᓐᑐᕌᒃᑦ-ᑕᐅᕙᒃᑐᑦ 

ᐃᓕᓐᓂᐊᖅᑐᓕᕆᔨᒃᑯᑎᒍᑦ ᐊᒻᒪᓗ ᑕᒪᒃᑯᐊ 

ᐊᑭᑐᔫᑎᓕᕆᔨᓂᒃ ᐱᓕᕆᔨᖃᕋᑦᑕ 

ᐃᓕᓐᓂᐊᖅᑐᓕᕆᓂᐅᑉ ᐃᓗᐊᓂ. ᑕᐃᒃᑯᐊ 

ᐃᓕᓐᓂᐊᖅᑐᓕᕆᔨᒃᑯᓐᓂ 

ᐅᖃᖃᑎᖃᖅᐸᓪᓕᐊᔪᒪᓂᐊᖅᑐᐃᑦ. 

ᑕᐃᓐᓇ ᑐᑭᓯᐅᒪᔭᒃᑯᑦ ᐊᑕᐅᓯᑐᐊᖅ ᐸᔅᓯ ᒪᕐᕉᓐᓄᑦ 

ᐃᓕᓐᓂᐊᕖᓐᓄᑦ ᐱᓕᒻᒪᑦᓴᖃᑦᑕᒻᒪᑦ, 

ᐃᖏᕐᕋᖃᑦᑕᕐᒪᑦ ᒪᕐᕉᓐᓄᑦ ᐃᓕᓐᓂᐊᕝᕕᓐᓄᑦ, 

ᑭᓯᐊᓂ ᐊᖑᒻᒪᑎᒍᓐᓇᓐᖏᓐᓂᖓ 

ᖃᐅᔨᕙᓪᓕᐊᓯᒪᒐᑦᑎᒍᑦᑕᐅᖅ ᑖᓐᓇ 

ᐅᖃᖃᑎᒌᑉᐸᓪᓕᐊᓯᒪᔪᑦ ᑕᐃᓐᓇ 

ᐊᑭᑐᔪᖅᑐᓕᕆᔨᒃᑯᑦ ᐊᒻᒪ ᐃᓕᓐᓂᐊᖅᑐᓕᕆᔩᑦ  

ᑲᑐᔾᔨᖃᑎᒌᖏᑦ. ᖁᔭᓐᓇᒥᒃ ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᓇᑦᓯᖅ. 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ ᐊᒻᒪ ᖁᔭᓐᓇᒦᒃ 

ᑭᐅᒻᒪᑦ. ᑕᐃᒪᐃᓛᒃ ᖃᔅᓰᓐᓇᑯᓘᓂᕋᖅᑕᐅᓂᐊᖕᒪᑕ 

ᓱᕈᓯᖅᑕᐅᑎᓂᒃ ᐱᓂᐊᖅᑐᐃᑦ ᐊᐅᔭᐅᓚᖓᔪᒥᒃ 

ᐊᒻᒪ ᐃᒻᒪᖄ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 

ᐅᑯᓄᖓ ᐱᕙᓪᓕᐊᔪᓕᕆᔨᒃᑯᓐᓄᖅᑲᐃ 

ᑐᒃᓯᕋᕈᓐᓇᕐᓂᕐᒥᒃ ᑮᓇᐅᔭᒻᒥᒃ ᓱᕈᓯᖅᑕᐅᑎᒻᒧᑦ 

ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐊᒥᒐᕐᓂᐊᕐᓂᖅᐸᑕ. 

ᐱᓕᕆᖃᑎᒌᒍᓐᓇᖅᐸᖅᑲᐃ ᑖᒃᑯᐊ 

ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᓱᓇᓄᑯᐊ, 

ᐱᕙᓪᓕᐊᔪᓕᕆᔨᒃᑯᑦ ᐱᓕᕆᕝᕕᖓᓂᒃ ᑕᒪᔅᓱᒥᖓ 

ᓱᕈᓯᖅᑕᐅᑎᒥᒃ ᐱᒐᓱᐊᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑖᓐᓇ ᐅᖃᐅᓯᕆᔭᐅᓚᐅᒻᒥᒻᒪᑦ 

ᐊᕐᕕᐊᓄᑦ ᑎᑭᕋᔾᔪᐊᒧᓪᓗ, ᒪᓕᒐᓕᐅᖅᑎᒧᑦ ᓲᕐᓗ 

ᐃᒫᖃᐃ ᓇᒻᒥᓂᕆᔭᐅᔪᓄᑦ 

ᐱᓕᕆᐊᕆᔭᐅᖔᕈᓐᓇᓐᖏᒃᑲᓗᐊᒻᒪᖔᑕ. ᑖᓐᓇ 

ᒪᑐᐃᖓᑎᑐᐃᓐᓇᒻᒥᔭᕗᑦ ᓄᓇᓕᓐᓄᑦ 

ᓇᓪᓕᐊᓐᓄᑐᐃᓐᓇᖅ ᑳᓐᑐᕌᒃᑯᑎᒍᑦ 

ᓱᕈᓯᖅᑕᐅᑎᓕᕆᒍᒪᔪᖃᖅᐸᑦ ᐅᖃᖃᑎᖃᕈᓐᓇᖅᑐᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪᑦᑕᐅᖅ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᓐᓂᒃ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᒥᑭᓐᖑᐊᖅ. 

 

ᐊᐱᖅᑯᑦ 052 - 5(1): ᐃᓅᒐᑦᑕ 

ᑲᑎᒪᓂᐅᓂᐊᖅᑐᖅ (ᒥᑭᓐᖑᐊᖅ) 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ ᐅᖃᖅᑎᑦᓯᔩ. 

ᐊᐱᖅᑯᑎᒃᑲ ᑐᕌᓐᓂᐊᖅᑐᑦ ᒥᓂᔅᑑᔪᒧᑦ 

ᐃᓕᖅᑯᕼᐃᓕᕆᓂᕐᒧᑦ ᐱᖅᑯᕼᐃᓕᕆᓂᕐᒧᑦ. 

 

ᑕᐃᒪ ᒥᓂᔅᑕ ᑎᑎᖅᑲᓂᒃ ᕼᐊᖅᑭᑦᓯᓚᐅᕐᒪᑦ 

ᖁᕕᐊᓇᒻᒫᖅᕼᐅᓂ ᑎᑎᖅᑲᓂ ᕼᐊᖅᑭᑦᑎᕼᐃᒪᖕᒪᑦ, 

ᖁᓕᑦ ᐊᓪᕌᒍᑦ ᓈᕼᐃᒪᓕᖅᑐᑦ 

ᖁᕕᐊᕼᐆᑎᖃᖅᕼᐅᓂ ᐃᓄᐃᑦ ᐅᖃᐅᕼᐃᖏᑦ 

ᕼᐊᐳᒻᒥᔭᐅᓂᖓᓂᒃ ᐱᖁᔭᖓᓂᒃ 

ᖁᕕᐊᕼᐆᑎᖃᖅᖢᓂ. ᑖᒻᓇ ᑎᑎᖅᑲᖅ 

ᑎᑎᖅᑭᕆᑉᓗᒍ ᓴᐳᒻᒥᒋᐊᒃᑲᓐᓂᕆᐊᖃᕋᑉᑕ 

ᐃᓄᒃᑎᑐᑦ ᐅᖃᐅᕼᐃᑉᑎᓐᓂᒃ. ᑎᑎᕋᖅᕼᐃᒪᑉᓗᓂ, 

ᑖᒃᑯᐊ ᐱᖁᔭᐃᑦ ᒪᕐᕉᒃ ᐊᑐᖅᕼᐅᒋᑦ, 

ᐅᖃᐅᕼᐃᓕᕆᓂᐅᑉ ᐱᖁᔭᖓ ᐊᒻᒪᓗ ᐃᓄᐃᑦ 

ᐅᖃᐅᕼᐃᖏᓐᓂᒃ ᕼᐊᐳᒻᒥᒋᐊᒃᑲᓐᓂᓐᓂᖅ ᐱᖁᔭᖅ.  

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᑉᑯᓇᓂ ᑎᑎᖅᑲᓂ ᐅᓇ ᐊᐱᖅᑯᑎᒋᕙᕋ, ᑕᐃᒪ 

ᐅᑭᐅᒃᓵᒥᒃ ᖃᐃᔪᒥ ᐃᓅᒐᑉᑕ ᐅᖃᐅᕼᐃᖏᓐᓂᒃ 

ᑲᑎᒪᓂᖃᓐᓂᐊᒻᒪᑕ ᐅᑭᐅᒃᕼᐋᖑᔪᖅ. ᓄᓇᓕᓕᒫᑦ 

ᓄᓇᕗᒻᒥ ᐃᓚᐅᔫᓪᓗᐊᕐᓂᐊᖅᐸᑦ ᑖᑉᓱᒥᖓ 

ᑲᑎᒪᕐᔪᐊᕐᓂᐅᓂᐊᖅᑐᒥᒃ? ᒪ’ᓇᓪᓗᐊᕕᒃ 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐃᓕᖅᑯᓯᓕᕆᔨᒃᑯᓐᓄᑦ 

ᒥᓂᖅᑐᖑᔪᖅ, ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒐ 

ᖃᒪᓂᑦᑐᐊᒧᑦ. ᐅᖃᐅᓯᓕᕆᓂᒻᒥᑦᑕᐅᖅ 

ᖁᕕᐊᒋᔭᖃᒻᒥᒻᒪᑦ ᐊᒻᒪ ᐅᓐᓄᒃ ᓂᔾᔭᐅᓯᔭᖅᑏᑦ 

ᑐᓴᕋᓐᓈᖅᑎᑕᐅᓚᐅᕋᑦᑕ ᑖᓐᓇ ᐊᒥᓱᓄᑦ 

ᐅᐸᑦᑕᐅᓚᐅᕐᓂᖓᓂᒃ ᐅᐱᒋᓇᓚᐅᖅᑐᖅ 

ᖁᕕᐊᓇᓪᓚᕆᑦᓱᓂ ᑐᓴᕐᓂᑦᓯᐊᓚᐅᖅᑐᖅ. 

 

ᐄ, ᑖᓐᓇ ᐸᓐᓇᑉᐸᓪᓕᐊᒐᓱᐊᖅᓯᒪᔭᕗᑦ 

ᑲᑎᒪᕕᔾᔪᐊᓐᓂᐅᓛᖅᑐᖅ “ᐃᓅᒐᑦᑕ”, ᐊᒥᓱᓂᒃ 

ᐅᖃᐅᓯᓕᐅᕆᔨᐅᖃᑦᑕᖅᑐᓂᒃᑕᐅᖅ ᐊᒻᒪ ᐃᓄᐃᑦ 

ᓯᕗᓕᖅᑎᖏᓐᓂᒃ ᐃᓚᐅᑎᑦᓯᒐᓱᐊᕈᒪᔪᒍᑦ. 

ᓄᓇᓕᓐᓃᓐᖔᖅᑐᓂᑦᑕᐅᖅ ᐱᒍᓐᓇᕐᓂᓕᒫᑦᑎᓐᓂ 

ᐃᓚᐅᑎᑦᓯᒐᓱᐊᕈᒪᓂᐊᖅᑐᒍᑦ ᑕᐃᑲᓂ 

ᑲᑎᒪᕕᔾᔪᐊᕐᓂᕐᒥ. ᓯᕗᓪᓕᖅᐹᒥᒃ ᑕᐃᒪᐃᑦᑐᒥᒃ 

ᑲᑎᒪᑎᑦᓯᓚᐅᖅᓯᒪᒻᒪᑕ ᐃᓕᖅᑯᓯᓕᕆᔨᒃᑯᑦ. 

ᐊᒥᓱᓄᑦᑕᐅᖅ ᐅᐸᒍᑎᒋᔭᐅᓚᐅᖅᓯᒪᒋᓪᓗᓂ  

ᓄᓇᕗᒥᑑᓐᖏᑦᑐᑦᑕᐅᖅ ᑖᓐᓇ 

ᐅᐸᑦᑕᐅᓚᐅᖅᓯᒪᒻᒪᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

ᒪ’ᓈᒻᒫᖅᖢᒍᓗ ᒥᓂᔅᑕ ᑭᐅᔾᔪᑎᒋᔮᓄᑦ. ᑖᓐᓇᓕ 

ᐊᐱᖅᑯᑎᒋᓂᐊᓕᖅᐸᕋ ᑖᒃᑯᓂᓐᖓ ᑎᑎᖅᑲᓂ 

ᕼᐅᓕ ᑎᑎᕋᖅᕼᐃᒪᓐᖏᒻᒪᑦ. 

ᓴᓐᖏᑦᑎᑦᓯᒋᐊᒃᑲᓐᓂᕐᓂᖅ ᐅᖃᐅᕼᐃᑉᑎᒻᓂᒃ, 

ᐃᓕᖅᑯᕼᐃᑉᑎᒻᓂᒃ, ᐱᖅᑯᕼᐃᑉᑎᒻᓂᒃ, ᐊᒻᒪᓗ 

ᐃᓅᓂᑉᑎᒻᓂᒃ ᑖᒻᓇᐅᑎᓪᓗᒍᑕᐃᒪ ᑖᓐᓇ 

ᐊᐱᖅᑯᑎᒋᕼᐅᐊᓕᖅᐸᕋᓕ. 

ᑖᒻᓇ ᑲᑎᒪᔾᔪᐊᕐᓂᐅᓂᐊᖅᑐᖅ ᓇᓗᓇᓐᖏᒻᒪᑦ 

ᐃᓄᒃᑎᒍᑦ ᐃᓚᖏᑦᑎᒍᑦ ᐃᓄᒃᑐᓪᓗ ᖃᑉᓗᓈᑐᓪᓗ 

ᑕᒪᐃᓐᓂ ᐅᖃᓗᒃᑑᓪᓗᐊᕋᑉᑕ. ᑭᕼᐃᐊᓂ ᑕᐃᒃᑯᐊ 

ᕼᐃᕗᓕᖅᑎᓪᓚᕆᐅᓂᐊᖅᑐᑦ 

ᑲᑎᒪᑎᑦᓯᓪᓚᕆᖕᓂᐊᖅᑐᑦ ᑕᒪᐃᓐᓂ ᐅᖃᕈᓇᕐᓗᑎᒃ 

ᑭᕼᐃᐊᓂ ᐃᓄᒃᑐᑦ ᐅᖃᐅᕼᐃᖅᐳᑦ 

ᐊᑐᔭᐅᓪᓗᕆᒃᓴᕐᓂᖅᕼᐊᐅᓂᐊᕐᒪᖔᑦ 

ᑲᑎᒪᓂᐅᓂᐊᖅᑐᒥ ᐊᐱᖅᑯᑎᒋᓕᖅᐸᕋ. 

ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᓪᓗ ᐊᐱᖅᓱᒋᐊᓪᓚᒻᒪᑦ. 

ᑕᒪᓐᓇ ᐅᖃᐅᓯᓕᕆᓂᖅ ᑕᐅᑐᑦᑕᒃᑯᑦ ᐅᕙᖓ 

ᐅᕙᒍᑦ ᑕᐃᒪᐃᑦᑕ ᐅᖃᕈᓐᓇᖅᑐᑎᒍᑦ ᐃᓄᐃᑦ 

ᐅᖃᐅᓯᖏᓐᓂᒃ ᐱᔭᑦᓴᖃᖅᑐᒍᑦ ᑎᒍᒥᐊᕐᓗᒍ, 

ᑐᓴᖅᓴᐅᑎᓪᓗᒍ, ᓲᕐᓗ ᓴᓐᖏᓕᓴᕐᓗᒍ, ᑕᐃᒪᓐᓇ 

ᐅᖃᕈᓐᓇᖅᑐᖓ.  

 

ᐊᒻᒪᓗ ᑕᒪᒃᑯᐊ ᐃᓕᖅᑯᓯᓕᕆᔨᒃᑯᓐᓂᑦ 

ᐱᓕᕆᐊᕆᔭᐅᕙᑦᑐᐃᑦ ᐅᖃᐅᓯᓕᕆᓂᒃᑯᑦ ᓲᕐᓗ 

ᑕᖅᑭᖃᖅᑎᑕᐅᒻᒪᑦ ᕖᕝᕗᐊᕆᐅᑉ ᐃᓗᐊᓂ 

ᐅᖃᐅᓯᓐᓂᒃ ᖁᕕᐊᓲᑎᖃᕐᓂᕐᒥᒃ ᑕᖅᑭᓕᒫᖅ 

ᖃᓄᐃᓕᐅᖅᑎᑦᑎᓲᖑᒻᒪᑕ. ᑕᐃᒫᒃ 

ᑲᑎᒪᕕᔾᔪᐊᕐᓂᕐᒥᒃ ᐸᕐᓇᒃᑲᓐᓂᓕᕆᕗᒍᑦ ᐊᒻᒪ 

ᑕᐃᓐᓇ ᕿᓚᐅᑦ ᐃᓐᖏᐅᓯᓕᐅᕆᐅᖅᓴᕐᓂᕐᒥᒃ.  

ᑕᒪᒃᑯᐊ ᐊᔾᔨᒌᓐᖏᑦᑐᐃᑦ ᐅᖃᐅᓯᓕᕆᓂᒃᑯᑦ 

ᓴᖅᑭᔮᖅᑎᑦᓯᑦᓯᐊᖅᑐᑦ ᓲᕐᓗ ᓴᓐᖏᓕᓴᐃᒻᒪᑕ. 

 

ᑕᐃᒫᒃ ᑲᔪᖏᖅᓴᑐᐃᓐᓇᖅᑕᒃᑲ. ᐊᒻᒪᓗ ᑕᐃᑲᓂ 

ᑲᑎᒪᓂᕐᒥᒃ ᐅᖃᐅᓯᕆᔭᐅᓐᖑᓱᑐᐃᓐᓇᖅᐸᓪᓚᐃᔪᖅ 

ᑕᒪᓐᓇ ᖃᓄᖅ ᓄᓇᕗᑦ ᐃᓗᐊᓂ ᓄᓇᓕᑦᑎᓐᓂ  

ᐊᑐᒃᑲᓐᓂᕈᓐᓇᕐᒪᖔᑦᑎᒍ, 

ᐃᓕᓐᓂᐊᕐᕕᒻᒥᐅᓐᖏᒃᑲᓗᐊᖅᐸᑦ ᐃᖅᑲᓇᐃᔭᕐᕕᒻᒥ, 

ᓄᓇᕗᓕᒫᖅ ᓲᕐᓗ ᑕᖅᑳᓂ ᓇᒥᓕᒫᑦᓯᐊᖅ ᐃᓅᓯᑦᑕ 

ᐃᓗᐊᓂ ᖃᐅᑕᒫᑦ ᑐᓴᖅᓴᕈᒃᑲᓐᓂᕐᓗᓂ. ᑕᒪᓐᓇ 

ᑐᓴᕈᒥᓇᑐᐃᓐᓇᕐᓂᐊᖅᑐᖅ ᐊᒻᒪᓗ 

ᓂᕆᐅᒋᑦᑎᐊᖅᓱᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. ᐄ, ᑖᒻᓇ 

ᐃᑲᔪᖅᑐᓇᓪᓚᕆᖕᒪᑦ ᑲᑎᒪᕐᔪᐊᕐᓂᐅᓂᐊᖅᑐᖅ 

ᓄᓇᕗᑦᒥ ᐊᒥᕼᐅᓂᒡᓗ ᐃᓚᐅᓂᐊᕐᒪᑕ 

ᓇᓗᓇᓐᖏᑦᓯᐊᕐᒪᑦ.  

 

ᑖᓐᓇᓗ ᐅᖃᐅᕼᐃᖅᐳᑦ ᕼᐊᐳᒻᒥᒋᐊᒃᑲᓐᓂᕐᓂᖅ 

ᐊᒃᓱᕉᑎᒋᔭᕆᐊᖃᖅᑕᕋᑉᑎᒍ ᓇᓗᓇᓐᖏᒻᒪᑦ. 

ᑖᒻᓇᐅᑎᓪᓗᒍᓕ ᑕᐃᒪ ᐅᕙᓂ ᑎᑎᖅᑲᓂ 

ᑎᑎᕋᖅᕼᐃᒪᓐᖏᒻᒪᑦ. ᐊᒥᕼᐅᑦ ᓄᑕᖅᑲᑦ 

ᐃᑲᔪᖅᑐᕆᐊᖃᕋᑉᑎᒍ ᕼᐃᕗᓂᒃᓴᖃᑦᓯᐊᕐᓂᐊᕐᒪᑕ 

ᐆᒪᑎᑦᓯᓂᐊᕐᒪᑕᓗ ᐅᖃᐅᕼᐃᑉᑎᒻᓂᒃ, 

ᐱᖅᑯᕼᐃᑉᑎᒻᓂᒃ, ᐃᓕᖅᑯᕼᐃᑉᑎᒻᓂᒃ.  

 

ᐊᑐᐊᒐᒃᓴᑦ ᑕᒪᒃᑯᐊ ᑕᒡᕙᓂ ᐃᓗᓕᖓᓂ ᐃᓄᐃᑦ 

ᐅᖃᐅᕼᐃᖏᓐᓂᒃ ᕼᐊᐳᒻᒥᔭᐃᓂᖅ 

ᐊᑐᒐᐅᓪᓚᕆᖕᓂᐊᕐᒪᖔᑖ, 

ᐊᑐᐊᒐᐅᑦᓯᐊᕐᓂᐊᕐᒪᖔᑕ 

ᑐᑭᕼᐃᐅᒪᔭᐅᑦᓯᐊᕆᐊᖃᕐᒪᑕ ᑖᓐᓇ 

ᐊᐱᖅᑯᑎᒋᓕᖅᐸᕋ. ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑖᓐᓇ ᐃᓄᐃᑦ ᐅᖃᐅᓯᖓᑦᑕ  

ᓴᐳᒻᒥᔭᐅᔾᔪᑎᖓᓄᑦ ᐱᖁᔭᖅ 

ᑐᑭᓯᐅᒪᔭᐅᒃᑲᓐᓂᖁᑐᐃᓐᓇᕐᒥᔭᕋᑦᑕᐅᓕ 

ᐃᓕᓐᓂᐊᕐᕕᓐᓂ ᐊᒻᒪᓗ ᓇᒥᓕᒫᖅ ᓄᓇᕗᒥ ᑖᒃᑯᐊ 

ᐱᔪᓐᓇᐅᑎᒋᒐᑦᑎᒍ.  

ᐱᔪᓐᓇᐅᑎᕗᑦ ᖃᐅᔨᒪᓐᖏᒃᑯᑎᒍ ᓲᕐᓗ 

ᐊᑐᕈᓐᓇᔾᔮᓐᖏᓐᓇᑦᑎᒍ. ᑖᓐᓇ 

ᑐᑭᓯᔭᐅᒃᑲᓐᓂᕆᐊᖃᖅᑐᕆᓪᓗᒍ ᐱᓕᕆᕝᕕᒃᑯᑦ 

ᐅᕙᖓ ᐃᓕᖅᑯᓯᓕᕆᔨᒃᑯᓐᓂ. 

ᐊᒻᒪ ᑖᒃᑯᐊ ᕿᑐᕐᖓᕆᔭᕗᐃᓛᒃ ᓲᕐᓗ 

ᐋᖅᑭᓱᖅᐸᓪᓕᐊᒐᓱᐊᕋᑦᑎᒍ ᐱᔪᓐᓇᐅᑎᖏᑦ ᐊᒻᒪᓗ 

ᐅᖃᐅᓯᕐᒥᓂᒃ ᑎᒍᒥᐊᑦᓯᐊᕐᓗᑎᒃ 

ᐊᑐᕈᓐᓇᑦᓯᐊᕐᓗᑎᒃ ᐃᓕᓐᓂᐊᕐᕕᓐᓂ ᑖᓐᓇ 

ᐱᒻᒪᕆᐅᑎᒐᓱᐊᕐᓂᐊᕐᒥᔭᕋ ᑕᐃᓐᓇ ᓇᓴᒃᑲᓐᓂᕋ 

ᐊᑐᕐᓗᒍ ᑕᐃᒪᐃᓕᒍᓐᓇᕈᒪ. 

 

ᑭᓯᐊᓂ ᖁᔭᒋᑐᐃᓐᓇᖅᑕᕋ ᑕᒪᓐᓇ 

ᐅᖃᐅᓯᕆᒍᓐᓇᕋᒃᑲ ᐊᒻᒪ ᐃᓱᒪᑦᓴᖅᓯᐅᕈᑎᓂᒃ 

ᑐᓂᔭᐅᖃᑦᑕᕈᒪᓂᐊᖅᑐᖓ ᐅᖃᐅᓯᕗᑦ ᐱᔾᔪᑎᒋᓗᒍ 

ᐊᔾᔨᐅᓐᖏᒍᑎᒋᓪᓚᕆᐊᓗᒃᑲᑦᑎᒍ 

ᑲᓇᑕᒥᑐᐃᓐᓇᐅᓐᖏᑦᑐᖅ  

ᑲᓇᑕᐅᓪᓘᓐᓃᑦ ᓯᓚᑖᓂ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ 

ᐅᔾᔨᕈᓱᓚᐅᕆᑦᑎ ᑖᓐᓇ ᐊᐱᖅᓱᕐᓂᕐᒧᑦ ᐱᕕᒋᔭᕗᑦ 

ᐃᓱᓕᒻᒪᑦ ᐃᓚᒃᑲᓐᓂᕈᓐᓇᐃᓪᓕᓪᓗᓯᐅᒡᓗ.  

 

>>ᐃᓪᓚᖅᑐᑦ 

 

ᑲᑎᒪᔾᔪᑎᒃᓴᑦᑎᓐᓄᑦ ᐅᑎᕐᓗᑕ. 7. ᑎᑎᖅᑲᑎᒍᑦ 

ᐊᐱᖅᑯᑎᑦ. 8. ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓄᑦ 

ᑭᐅᔾᔪᑎ. 9. ᑭᐅᔾᔪᑎᑦ ᑲᒥᓯᓇᐅᑉ 

ᐅᖃᐅᓯᕐᖓᐅᑎᖏᓐᓄᑦ. 10. ᐊᑎᓕᐅᖅᓯᒪᔪᑎᒍᑦ 

ᑐᒃᓯᕋᐅᑎᑦ. 11. ᑭᐅᔾᔪᑎᑦ ᐊᑎᓕᐅᖅᓯᒪᔪᑎᒍᑦ 

ᑐᒃᓯᕋᐅᑎᓄᑦ. 12 ᑲᑎᒪᔨᕋᓛᑦ 

ᑲᑎᒪᖑᑲᐃᓐᓇᖅᑐᓪᓗ ᐅᓂᒃᓂᑳᓂᒃ 

ᕿᒥᕐᕈᓚᐅᖅᑎᓪᓗᒋᑦ ᐱᖁᔭᒃᓴᓂᒃ ᐊᓯᖏᓐᓂᒡᓗ. 

13. ᑎᑎᖅᑲᑦ ᓴᖅᑭᑕᐅᓂᖏᑦ. 14. 

ᐱᖁᔨᕗᖔᕐᓂᐊᕐᓂᕐᒧᑦ ᖃᐅᔨᒃᑲᐃᔾᔪᑎᑦ. 

ᒪᓕᒐᓕᐅᖅᑎᑦ ᐊᕐᕕᐊᑦ ᐅᐊᖕᓇᖓᓄᑦ ᒥᔅᑐ ᒪᐃᓐ.  

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 011 - 5(1): ᐃᓚᔭᐅᓂᖏᑦ 

ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ - 

ᖃᐅᔨᒃᑲᐃᒍᑦ (ᒪᐃᑦ) 

 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪ’ᓇ. 

ᖃᐅᔨᒃᑲᐃᕗᖓ ᓇᒡᒐᔾᔭᐅᖑᓕᖅᐸᑦ ᒫᑦᓯ 12. 

ᐱᖁᔨᕗᖔᓕᐅᓛᕋᒪ ᐆᒥᖓ:  

 

ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᐃᖃᓗᐃᑦ ᓯᓈ ᒪᓕᒐᓕᐅᖅᑎᖓᓄᑦ ᑖᓐᓇ ᐅᖃᖅᑎ 

ᐱᒍᓐᓇᐅᑎᑖᖅᑎᑕᐅᓗᓂ ᐃᒃᓯᕙᓂᐅᓂᐊᖅᑐᓂᒃ 

ᐃᑲᕐᕋᖏᓐᓂᒃ ᐅᓪᓗᖏᓐᓂ ᐋᖅᑮᒍᓐᓇᕐᓗᓂ 

ᐱᓕᕆᐊᒃᓴᐅᔭᕆᐊᓖᑦ ᐱᓕᕆᐊᕆᔭᐅᒍᓐᓇᖁᓪᓗᒋᑦ 

ᐅᑭᐅᒃᑯᑦ 2018-ᒥ ᑲᑎᒪᕐᔪᐊᑎᓪᓗᒋᑦ.  

 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᒪᐃᓐ. ᑲᑎᒪᔾᔪᑎᒃᓴᓄᑦ 

ᑲᔪᓯᓗᑕ. 15. ᐱᖁᔨᕗᖔᕐᓂᐊᕐᓂᕐᒧᑦ 

ᖃᐅᔨᒃᑲᐃᔾᔪᑎᑦ. ᓯᕗᓪᓕᖅᐹᒥ 

ᐅᖃᓕᒪᖅᑕᐅᖁᓪᓗᒋᑦ ᐱᖁᔭᒃᓴᑦ. 16. 

ᐱᖁᔨᕗᖔᕈᑎᑦ. 17. ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 18. ᑐᒡᓕᐊᓂ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 19. 

ᑲᑎᒪᑐᐃᓐᓇᕐᓂᖅ ᐃᓱᒪᑦᓴᖅᓯᐅᕈᑎᖃᕐᓗᑎᒃ 

ᐱᖁᔭᒃᓴᓂᒃ ᐊᓯᖏᓐᓂᒡᓗ. ᐱᖁᔭᒃᓴᐃᑦ 1, 2, 3, 

ᐊᒻᒪᓗ 4. ᐃᒃᓯᕙᐅᑕᐅᓂᐊᖅᑐᖅ ᒥᔅᑐ ᐋᖁᐊᖅ.  

 

ᑲᑎᒪᑐᐃᓐᓇᕐᓂᕐᒧᑦ ᑲᔪᓯᓚᐅᓐᖏᓐᓂᑦᑎᓐᓂ, ᒫᓐᓇ 

ᐊᐱᕆᕗᖓ ᐅᕙᓃᖏᓐᓇᖁᓪᓗᓯ ᑖᒃᑯᐊ ᐸᐃᑉᐹᑦ 

ᐊᑐᐃᓐᓇᕈᖅᑕᐅᑐᐊᖅᐸᑕ ᐱᒋᐊᑲᐅᑎᒋᓂᐊᕋᑦᑕ 

ᑲᑎᒪᔨᑐᐃᓐᓇᐅᓂᕐᒧᑦ.  

 

ᐃᖅᓱᖅᑏ.  

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᑑᓂ ᐋᖁᐊᖅ)(ᑐᓵᔨᑎᒍᑦ): ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒻᒥᐅᓪᓗ.  

 

ᑖᓐᓇ ᑲᑎᒪᑐᐃᓐᓇᕐᓂᖅ ᐱᒋᐊᖁᓕᕐᒥᔭᕋ.  

ᑲᑎᒪᔨᕋᓛᑦ ᖃᓄᐃᖁᔨᕙ? ᒥᔅᑕ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᒃᑯᑦ. ᐃᒃᓯᕙᐅᑖᖅ, ᑲᔪᓯᒍᒪᔪᒍᑦ ᐱᖁᔭᒃᓴᖅ 1, 

ᕿᒥᕐᕈᓗᑎᒍᑦ ᐊᑭᑐᔪᖅᑐᕈᑎᒃᓴᓂᑦ ᓄᓇᕗᒻᒥᑦ 

ᐃᓪᓗᓕᕆᔨᕐᔪᐊᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 

ᐊᖏᖅᑭᑖ ᐱᓕᕆᐊᕆᖅᑳᕈᒪᓪᓗᒍ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 01 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 

2, 2018-2019 - ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᑦ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 

ᑲᒪᔨᐅᔪᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓄᑦ 

ᒪᑐᐃᖅᓯᒍᑎᔅᓴᔅᓯᓐᓂᑦ ᐅᖃᕆᐊᕈᓐᓇᖅᓯᔪᓯ. ᒥᓂᔅᑕ 

ᑯᓱᒐᖅ.  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᒡᓗ ᑲᑎᒪᔨᐅᖃᑎᒃᑲ. 

(ᑐᓵᔨᑎᒍᑦ) ᑖᔅᓱᒪ ᐱᓕᕆᕕᐅᑉ 

ᐊᑭᑐᔪᖅᑐᕈᑎᔅᓴᖏᑦ 2018-19-ᒧᑦ ᐃᓗᓕᖃᕐᒪᑦ 

$40.302 ᒥᓕᐊᓐᓂᒃ ᓄᓇᕗᑦ ᒐᕙᒪᒃᑯᖏᓐᓂᑦ 

ᐊᒻᒪᓗᑦᑕᐅᖅ $5.745 ᒥᓕᐊᓐ ᑲᓇᑕᒥ 

ᐃᓪᓗᓕᕆᔨᕐᔪᐊᒃᑯᓐᓂ. ᑖᒃᑯᐊ ᐃᓗᓕᖃᖅᑐᑦ 

$4.29 ᒥᓕᐊᓂᒃ ᐃᓪᓗᓕᕆᔨᔾᔪᑎᔅᓴᓂᑦ  

ᐊᖏᖃᑎᒌᒍᑎᑎᒍᑦ ᐊᒻᒪᓗ $1.455 ᒥᓕᐊᓐ 

ᐃᓪᓗᓕᐅᕈᑎᔅᓴᓂᒃ ᐊᑭᑐᓗᐊᓐᖏᑦᑐᓂᑦ 

ᐊᖏᖃᑎᒌᒍᑎᑎᒍᑦ. ᑖᒃᑯᐊ ᑮᓇᐅᔭᑦ 

ᐊᑭᑐᔪᖅᑐᕈᑎᔅᓴᖏᓐᓂᑦ 2018-19-ᒧᑦ $46.047 

ᒥᓕᐊᓐᖑᖅᓯᔪᑦ.  

 

ᐊᒻᒪᓗ ᖄᖓᒍᒃᑲᓐᓂᖅ, ᒪᒥᐊᓇᖅ ᐊᒻᒪᓗ $46.7 

ᒥᓕᐊᒃᑲᓐᓂᖅ ᑐᓂᔭᐅᓚᐅᖅᓯᒪᒻᒪᑦ 

ᐱᖁᑎᕐᔪᐊᓕᐅᕈᑎᔅᓴᓂᒃ ᐃᓚᔭᐅᓛᖅᑐᖅ ᓄᓇᕗᑦ 

ᒐᕙᒪᒃᑯᖏᑦᑕ ᑮᓇᐅᔭᖏᓐᓂᑦ 

ᐊᒥᓱᕈᕆᐊᕋᓱᐊᖅᑐᑎᒍᑦ 

ᐃᓪᓗᓕᐅᖅᑕᐅᒍᓐᓇᓂᐊᖅᑐᐃᑦ 

ᐃᓪᓗᓕᕆᔨᒃᑯᑎᒎᖓᔪᐃᑦ 2018-19-ᒥ.  

 

ᐃᓪᓗᓕᕆᔨᕐᔪᐊᒃᑯᑦ ᑮᓇᐅᔭᖏᑦ ᓱᓕ 

ᑕᐃᒪᐃᓕᖓᑐᐃᓐᓇᖅᑐᑦ ᐊᕐᕌᓂ ᑕᐃᒪᐃᓕᖓᔪᒻᒪᑕ 

ᓄᑖᕈᕆᐊᖅᓯᒍᑎᔅᓴᖏᑦ ᐊᒻᒪᓗ 

ᐋᖅᑭᐅᒪᑎᑦᑎᒍᑎᔅᓴᖏᑦ. ᑕᒪᒃᑯᓄᖓ 

ᐃᓪᓗᓕᕆᔨᕐᔪᐊᒃᑯᑦ ᓇᒻᒥᓂᕆᔭᖏᓐᓄᑦ ᐊᒻᒪᓗ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐃᓪᓗᖁᑎᒋᔭᖏᓐᓂᑦ 

ᐊᒻᒪᓗ ᑕᐃᒃᑯᓂᖓ ᐅᖅᓱᐊᓗᖃᐅᑎᓂᑦ 

ᐊᓯᔾᔩᒍᑎᒋᖃᑦᑕᖅᑕᖏᓐᓂᑦ ᐊᒻᒪᓗ ᐃᓐᓇᑐᖃᐃᓪᓗ 

ᐊᔪᕈᑎᓖᓪᓗ ᐃᑲᔫᓯᐊᕆᒍᓐᓇᖃᑦᑕᖅᑕᖏᓐᓂᑦ.  

 

ᐃᒃᓯᕙᐅᑖᖅ, ᓄᓇᕗᒻᒥ ᑯᐊᐳᕋᐃᓴᐅᓪᓗᓂ 

ᐃᓪᓗᓕᕆᔨᕐᔪᐊᒃᑯᑦ ᑮᓇᐅᔭᓂᑦ 

ᓄᖒᑦᑎᓐᖏᒐᐃᒻᒪᑕ ᐊᕐᕌᒍᒧᑦ ᓄᑖᒧᑦ 

ᐊᐅᓪᓛᖅᓯᒍᓐᓇᓲᖑᒻᒪᑕ 

ᐊᑐᖅᑕᐃᓐᓇᐅᒍᓐᓇᕐᓂᐊᕐᖓᑕ ᑕᐃᒃᑯᐊ 

ᑮᓇᐅᔭᖅᑖᕆᓯᒪᔭᖏᑦ. ᒫᓐᓇᓕ ᑕᐃᒪ $13-

ᒥᓕᐊᓂᒃ ᐊᕐᕌᓂ ᐊᒥᐊᒃᑯᒥᓂᕐᓂᑦ 

ᓴᓇᒋᐊᖅᓯᒍᑎᔅᓴᓂᒃ ᑕᕝᕗᖓ ᐊᕐᕌᒍᒧᑦ ᓄᑖᒧᑦ 

ᐊᐅᓪᓛᖅᓯᓯᒪᕗᒍᑦ ᐊᒻᒪᑦᑕᐅᖅ ᓴᓇᒋᐊᖅᓯᒍᑎᔅᓴᓂᒃ 

ᑮᓇᐅᔭᓂᒃ ᐊᑕᐅᑦᑎᒦᑎᑦᑎᓕᕐᒥᔪᒍᑦ 

ᓴᓇᒋᐊᕈᑕᐅᔭᕆᐊᖃᓪᓚᕆᑦᑐᓂᒃ 

ᓴᓇᒋᐊᖅᓯᖃᑦᑕᕈᓐᓇᕐᓂᐊᕋᑦᑕ 

ᑐᔅᓯᕌᔅᓴᐅᓐᖏᓪᓗᑎᒃ.  

 

ᐃᓪᓗᓕᕆᔨᕐᔪᐊᒃᑯᑦ ᐃᑭᑦᑐᒥᓂᕐᓄᑦ ᐊᓯᔾᔩᒍᑎᖏᑦ 

$1.3 ᒥᓕᐊᓄᑦ ᐊᒥᓱᕈᕆᐊᕐᓂᐊᖅᑐᐃᑦ $3.9 

ᒥᓕᐊᕈᕐᓗᑎᒃ 2019-ᒥᑦ, ᑖᓐᓇ ᐃᓚᖃᖅᑐᖅ $1 

ᒥᓕᐊᓂᒃ ᓴᓇᔭᐅᔅᓯᑐᐃᓐᓇᖃᑦᑕᕈᑎᔅᓴᓂᒃ ᐊᒻᒪᓗ 

$2.9 ᒥᓕᐊᓂᒃ ᓱᕋᐃᔭᐃᒍᑎᔅᓴᓂᒃ ᐃᖃᓗᓐᓂᑦ 6-

ᓂᑦ ᑲᑎᓐᖓᔪᓂᒃ, ᑖᓐᓇ ᐃᑭᓚᐅᖅᑐᓄᑦ 

ᐊᓯᔾᔩᒍᑕᐅᓂᐊᖅᑐᖅ, ᐊᓯᓐᓂᒍᑕᐅᓂᐊᖅᑐᖅ.  

 

ᐊᒻᒪᑦᑕᐅᖅ ᐃᖏᕐᕋᔪᓄᑦ ᑮᓇᐅᔭᕗᑦ $15,000-ᓂᒃ 

ᐃᓚᓂᐊᕐᒥᔪᖅ ᑕᒪᒃᑯᐊ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᐊᖑᒻᒪᑎᒍᓐᓇᓂᐊᕐᖓᑕ 

ᐃᓪᓗᖏᓐᓂᑦ ᑲᒪᒋᔭᐅᔭᕆᐊᖃᕐᓂᖏᑦ. 

 

ᐃᓪᓗᓕᕆᔨᕐᔪᐊᒃᑯᑦ ᐱᖁᑎᖏᑦ 21-ᓂ 23-ᓂᑦ 

ᐱᑐᖃᐅᓂᖅᐸᐅᓕᕐᖓᑕ ᐊᒻᒪᓗ 

ᓴᓇᒋᐊᖅᑕᐅᓪᓗᐊᑲᓪᓚᒋᐊᖃᖅᓯᒪᓕᖅᑐᑎᑦ. 

ᐊᒻᒪᓗᑦᑕᐅᖅ ᐱᕈᖅᐸᓕᐊᓪᓗᐊᑲᓪᓚᔅᓯᒪᒥᒻᒪᑕ, 

ᐊᒥᓱᕈᒃᑲᓐᓂᓗᐊᑲᓪᓚᔅᓯᒪᒥᒻᒪᑕ ᐊᐅᔭᐅᔪᔪᖅ 

ᐃᓪᓗᐃᑦ ᓴᓇᒋᐊᖅᑕᐅᔭᕆᐊᓖᑦ.  

 

ᐊᒻᒪᓗᑦᑕᐅᖅ ᖃᑦᑏᓐᓇᕈᖅᐹᓪᓕᖅᓯᒪᒻᒥᔪᑦ 

ᐱᒃᑯᖏᑦᑕ ᓯᕐᔪᐊᖅᑖᕈᑎᔅᓴᖏᑦ $4.9 ᒥᓕᐊᓐ, $1.3 

ᒥᓕᐊᕈᖅᓯᒪᓪᓗᓂ. ᑖᓐᓇ ᐱᔾᔪᑎᖃᖅᑐᖅ 

ᐃᓪᓗᓕᕆᔨᕐᔪᐊᒃᑯᑦ ᐸᕐᓇᓐᓂᐅᓴᒻᒪᑕ ᓄᑖᓂᒃ 

ᐱᖁᑎᕐᔪᐊᔅᓴᓂᒃ, ᓄᑖᒥᑦ ᖃᒪᓂᖅᑐᐊᕐᒥ 

ᓯᕐᓗᐊᓕᐅᖅᑐᖃᓚᐅᖅᑎᓪᓗᒍ. 

ᖃᐅᔨᓴᕈᑕᐅᖃᑦᑕᕐᓂᐊᖅᑐᐃᑦ ᓯᕐᓗᐊᖑᔪᓂᑦ, 

ᐃᓪᓗᓕᕆᔨᒃᑯᑦ ᓯᕐᓗᐊᖁᑎᖏᓐᓂᑦ ᓄᓇᓕᓕᒫᓂᑦ 

ᖃᓄᖅ ᓱᒋᐊᖅᑕᐅᒋᐊᖃᓛᕐᒪᖔᑕ ᓯᕗᓂᑦᑎᓐᓂᑦ 

ᐋᖅᑮᒐᓱᓪᓗᑎᒃ.  

 

2019-2020-ᒥ $7,300,000 ᐊᕐᕌᒍᑕᒫᖅ 

ᑐᔅᓯᕌᖑᖃᑦᑕᓐᓂᐊᖅᑐᐃᓐ 

ᓯᓪᓗᐊᓕᕆᔾᔪᑕᐅᖃᑦᑕᓐᓂᐊᕐᖓᑕ ᓄᓇᕘᓕᒫᒥᑦ.  

 

ᐊᕐᕌᓂᓂᑦ ᐊᓯᔾᔨᖅᓯᒪᖏᑦᑎᐊᖅᑐᑦ ᐃᖅᑲᓇᐃᔭᖅᑏᓐ 

ᐃᒡᓗᑖᕈᑎᔅᓴᖏᑦ, ᐃᒡᓗᓕᕆᔨᔾᔪᐊᒃᑯᑦ 23 

ᐃᖅᑲᓇᐃᔭᖅᑎᓄᑦ ᑐᕌᖓᔪᓂᒃ ᓴᓇᓂᐊᖅᑐᒋᔪᑦ 

ᓄᓇᕘᓕᒫᒥ $5 ᒥᓕᐊᓐ 2018-19 

ᒥᑭᔫᑕᐅᓂᔅᓴᓄᑦ ᐃᒡᓗᓕᐅᕈᑎᔅᓴᓄᑦ 

ᐊᑐᖅᑕᐅᓂᐊᓪᓗᑎᒃ ᐊᕐᕌᓂᓗ ᐊᒥᐊᒃᑯᒥᓂᓐᓂᒃ 

ᑕᕝᕗᖓ ᐊᐅᓪᓛᖅᓯᒃᑲᓐᓂᒻᒥᓗᑎᒃ. ᐊᔾᔨᒌᖏᑦᑐᓂᒃ 

ᐱᔾᔪᑎᖃᓲᑦ ᓄᑖᓂᒃ  

ᐃᒡᓗᓕᐅᕆᐊᖃᖅᑐᒋᓕᕋᐃᒐᒥᒃ, ᐃᖅᑲᓇᐃᔭᖅᑎᓂᒃ 

ᓄᖅᑲᖁᔨᓐᖏᒧᑦ ᑕᐃᒫᒃ ᑲᔪᓯᖃᑦᑕᓲᑦ. 

 

ᐊᒻᒪᓗ $2,500,000-ᓂ ᐃᓚᒋᐊᖅᑕᐅᓂᐅᓴᔪᐃᓐ 

$15 ᒥᓕᐊᖑᕙᒪᐅᖅᑐᑎᒃ $17 

ᒥᓕᐊᖑᓗᐊᓐᓂᐊᓕᖅᑐᐃᓐ ᓄᓇᕘᒥ 

ᐱᕈᖅᐸᓪᓕᐊᓂᖏᑦ ᐊᒥᓱᕈᓐᓂᖏᑦ 

ᐃᖅᑲᓇᐃᔭᖅᑎᖏᑦ ᒪᓕᑦᑐᒋᑦ. 

 

ᐃᒃᓯᕙᐅᑖᖅ, ᒫᑦᓯ 2016-ᖑᑎᓪᓗᒍ 

ᐃᒡᓗᓕᕆᔨᔾᔪᐊᒃᑯᑦ ᒐᕙᒪᑐᖃᒃᑯᓐᓂ 

ᑐᓐᖓᓱᑦᑎᑦᑎᓚᐅᒻᒥᔪᑦ 

ᑮᓇᐅᔭᖅᑖᒃᑲᓐᓂᖃᑦᑕᓐᓂᐊᕐᖓᑕ ᐊᕐᕌᒍᓄᑦ 

ᒪᕐᕉᓐᓄᑦ ᐃᒡᓗᓕᐅᕈᑎᔅᓴᑲᓐᓂᐅᔪᓂᑦ. ᑖᒃᑯᐊ 

ᐃᓚᖃᓚᐅᖅᑐᑦ $76,700,000 ᐊᕐᕌᒍᓄᑦ ᒪᕐᕉᓐᓄᑦ 

ᐊᑐᖅᑕᐅᒋᐊᖃᓐᓂᐊᖅᑐᓂ ᓄᑖᓂ 

ᐃᒡᓗᓕᐅᕈᑎᔅᓴᓂᒃ ᐊᒻᒪᓗ $46,700,000 2018-

19-ᒧᑦ ᑐᕌᖓᑎᑕᐅᔪᖅ. ᐃᒡᓗᓕᕆᔨᔾᔪᐊᒃᑯᑦ 

ᐸᕐᓇᒍᓐᓇᓚᐅᖅᑐᑦ 95-ᓂᒃ ᐃᒡᓗᓕᐊᖑᓂᐊᖅᑐᓂᒃ 

2018-19-ᒥ. 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᒃᑯᐊ ᐊᖏᖅᑕᐅᔪᔪᑦ 2016-ᖑᑎᓪᓗᒍ 

ᐅᑭᐊᔅᓵᖓᓂ.  

 

ᑖᓐᓇ $17,500,000 ᓄᓇᕘᑉ ᒐᕙᒪᖓᑕ 

ᑮᓇᐅᔭᖁᑎᔅᓴᖏᓐᓂᒃ ᑕᑯᔅᓴᕈᐃᔪᖅ 

ᓴᓇᒃᑲᓐᓂᕈᓐᓇᓐᓂᒻᒥᒃ 35-ᓂᒃ ᓄᑖᓂᒃ ᐃᒡᓗᔅᓴᓂᒃ 

ᓄᓇᓕᒋᔭᑦᑎᓐᓂᒃ ᐃᒡᓗᓕᕆᔨᔾᔪᐊᒃᑯᑦ. ᑖᒃᑯᐊ 35-

ᖑᔪᑦ ᓄᓇᕗᒻᒥ ᐃᒡᓗᓕᐅᖅᑎᓄᑦ ᓴᓇᔭᐅᓂᐊᖅᑐᑦ.  

 

ᑖᒃᑯᐊ ᓴᓇᔭᐅᓂᐊᖅᑎᓪᓗᒋᑦ ᐊᒻᒪᓗ ᓄᑖᑦ 

ᑮᓇᐅᔭᑦ ᐃᒡᓗᓕᕆᔨᔾᔪᐊᒃᑯᓐᓄᐊᖅᑕᐅᓂᐊᖅᑐᓐ 

ᑲᓇᑕᐅᑉ ᒐᕙᒪᒃᑯᖏᓐᓂᒃ. ᐃᖅᑲᓇᐃᔭᐃᓐᓇᖅᑐᒍᓐ 

ᐃᒡᓗᑭᒃᓴᓐᓂᖅ ᑕᒪᓐᓇ ᐊᓂᒎᑎᓇᓱᒃᖢᑎᒃᑯᑦ. 

 

ᖁᔭᓐᓇᒦᒃ ᐊᒻᒪᓗ ᓂᕆᐅᑉᐳᖓ 

ᐅᖃᖃᑎᒋᑦᑎᐊᓐᓂᐊᕋᑦᑕ ᐊᒻᒪᓗ 

ᓂᕆᐅᑦᑎᐊᖅᐳᖓ ᐊᐱᖅᑯᑎᒃᓴᖃᑦᑎᐊᕐᓂᐊᖅᑐᓯ 

ᑕᒪᑐᒪ ᒥᒃᓵᓄᑦ. (ᑐᓵᔨᒃᑰᕈᓐᓃᖅᑐᖅ) ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᖁᐊᓴ, 

ᐊᐱᕆᓂᐊᖅᐸᕋ ᒪᓕᒐᓕᐅᖅᑎ ᑕᐅᑐᓐᖏ 

ᐅᖃᓪᓚᖁᓂᐊᓕᕆᕙᕋ. 

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, 

ᒫᓐᓇ ᖁᕕᐊᓱᒃᐳᖓ ᐅᒃᑯᐃᖅᓯᔪᒪᓪᓗᖓ 

ᒪᓕᒐᓕᐅᖅᑎᑐᐃᓐᓇᕐᓄᑦ ᑲᑎᒪᓂᕆᓚᐅᖅᑕᖓᓂᒃ.  

ᑖᒃᑯᐊ ᕿᒥᕐᕈᐊᖅᓱᑎᒃ ᑐᒃᓯᕋᐅᑎᐅᔪᓂᒃ 2018-19 

ᐊᑭᑐᔪᓄᑦ ᐃᒡᓗᓕᕆᔨᔾᔪᐊᒃᑯᓐᓄᑦ ᓄᓇᕗᑦᒥ. 

 

ᑖᒃᑯᐊ ᐃᒡᓗᓕᕆᔾᔪᐊᒃᑯᑦ ᑐᒃᓯᕋᖅᓯᒪᖕᒪᑕ 

ᐊᑭᑐᔪᓄᑦ ᑐᕌᖅᑐᓂᒃ ᐅᑭᐅᖑᔪᒧᑦ 2018-19 

ᑕᒫᓂ $40,302,000. ᐃᒡᓗᓕᕆᔨᔾᔪᐊᒃᑯᑦ 

ᑐᒃᓯᕌᕆᔭᖏᑦ ᑕᐃᑲᓂ 2017-18 $39,960,000-

ᖑᓚᐅᖅᑐᑦ. ᐊᒻᒪᓗ 2016-17-ᖑᑎᓪᓗᒍ 

ᐅᑭᐅᖑᔪᒥᒃ $38,060,000-ᓚᐅᖅᓱᑎᒃ. 

 

ᐃᒃᓯᕙᐅᑖᖅ, ᐃᓱᒫᓗᓐᓇᓪᓚᑦᑖᖅᑐᖅ 

ᐃᒡᓗᑭᒃᓴᓗᒃᑖᕋᑦᑕ ᓄᓇᕗᑦᒥ ᓄᓇᓕᖏᓂ. ᑖᓐᓇᓗ 

ᐃᓱᒫᓗᒋᔭᐅᓪᓚᑦᑖᖅᓱᓂ ᒪᓕᒐᓕᐅᖅᑎᓕᒫᓄᑦ. 

ᐃᒡᓗᓕᕆᔨᔾᔪᐊᒃᑯᑦ ᑐᒃᓯᕋᐅᑎᖓ ᐊᑭᑐᔪᓄᑦ 2018-

19 ᐃᓚᖃᒻᒪᑦ $17,500,000-ᓂᒃ ᑕᒡᕙᓂ 

ᐃᓗᐊᓃᔅᓱᑎᒃ ᓄᓇᕗᑦ ᒐᕙᒪᒃᑯᑦ ᑮᓇᐅᔭᖏᑕ 

ᓄᑖᓂᒃ ᐃᒡᓗᓕᐅᕈᑎᒋᔭᐅᓂᐊᖅᑐᓂᒃ. 

 

ᐱᒻᒪᕆᐅᒐᓗᐊᖅ ᑕᐃᑲᓂ 2017-ᖑᑎᓪᓗᒍ 

ᑲᓇᑕᐅᑉ ᒐᕙᒪᒃᑯᖏᑦ ᓴᖅᑭᑎᑦᑎᓚᐅᒻᒪᑕ $240 

ᒥᓕᐊᓂᒃ. ᑖᓐᓇᒎᖅ ᑐᕌᓐᓂᐊᖅᑐᖅ 11-ᓄᑦ 

ᐅᑭᐅᓄᑦ, ᐃᒡᓗᑭᒃᓴᓐᓂᐅᔪᒧᑦ ᓄᓇᕗᑦᒥ, 

ᐃᒡᓗᔾᔪᐊᓄᓪᓗ. ᑖᓐᓇ 2018-ᒥ ᑲᓇᑕᐅᑉ 

ᒐᕙᒪᒃᑯᖏᑦ ᓴᖅᑭᑎᑦᑎᓚᐅᓐᖏᑦᑐᑦ ᓄᓇᕗᑦᒧᑦ 

ᑐᕌᖅᑐᓂᒃ ᐃᒡᓗᔾᔪᐊᓕᐅᕈᑕᐅᓂᐊᖅᑐᒥᒃ 

ᓴᖅᑭᑎᑦᑎᓯᒪᖏᑦᑐᑦ ᑮᓇᐅᔭᓐᓂᒃ. ᒪᓕᒐᓕᐅᖅᑏᑦ 

ᐅᔾᔨᕈᓱᓚᐅᖅᐳᑦ ᑖᒃᑯᐊ ᓄᓇᕗᑦ ᒐᕙ>ᒪᒃᑯᑦ 

ᐱᓕᕆᔨᖁᑎᖏᑦ ᐅᕝᕙᓘᕝᕙ ᓂᕈᐊᖅᑕᐅᓯᒪᔨᖏᑦ 

ᑭᐅᓚᐅᓐᖏᖕᒪᑕ ᑲᓇᑕᐅᑉ ᒐᕙᒪᒃᑯᖏᓐᓄᑦ 

ᑮᓇᐅᔭᕐᒥᒃ ᐃᖏᕐᕋᔾᔪᑎᒋᓂᐊᖅᑕᖏᓐᓂᑦ ᖃᓄᖅ 

ᑕᒪᓐᓇ ᐃᒡᓗᑭᒃᓴᕐᓂᐅᔪᖅ ᓄᓇᕗᒻᒥ 

ᑭᐅᔾᔪᑎᖃᕐᓂᐊᕐᒪᖔᑦ.  

 

ᐃᒃᓯᕙᐅᑖᖅ, ᒫᓐᓇᐅᔪᒥᒃ ᐃᒡᓗᓕᕆᔨᕐᔪᐊᒃᑯᑦ 

ᐋᖅᑭᒃᓯᒪᔭᖓᑦ ᑭᒃᑯᑦ ᑭᓇᒃᑯᑦ 

ᐃᒡᓗᕐᔪᐊᓕᐅᕐᓂᐊᕐᒪᖔᓐᖏᑦᑖ ᑐᕌᖅᑕᖃᕐᒪᑦ 

ᑮᓇᐅᔭᐅᑉ ᖃᓄᖅ ᐊᕕᑦᑐᖅᓯᒪᓂᕆᓂᐊᖅᑕᖏᑦ 

ᐊᒻᒪ ᑐᓐᖓᕝᕕᖃᖅᓱᓂᒃ 

ᐊᑐᖅᑕᐅᔭᕆᐊᖃᓪᓚᑦᑖᖅᑐᓂᑦ. ᑲᑎᒪᔨᑐᐃᓐᓇᐃᑦ 

ᐃᑉᐱᒍᓱᖕᒪᕆᓚᐅᖅᐳᑦ ᐱᒻᒪᕈᓱᒃᓱᑎᑦ ᑕᒪᒃᑯᐊ 

ᓄᓇᕗᑦᒥ ᐃᒡᓗᓕᕆᔨᖏᑦ ᑲᑎᒪᔨᖏᑦ ᐊᒻᒪ 

ᓄᓇᕗᑦᒥᐅᑕᐃᑦ ᐃᒪᓐᓇ ᐅᑉᐱᕈᓱᖕᒪᑦ 

ᑐᓐᖓᕝᕕᖃᑦᑎᐊᕐᒪᑕ ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ 

ᓄᓇᕗᑦᒥ ᐊᑐᐊᒐᖏᓐᓂᑦ ᑐᕌᖅᑕᕆᔪᒪᔭᖏᓐᓂᒡᓗ. 

ᑕᒪᒃᑯᐊ ᑐᕌᖅᑕᐅᕙᑦᑐᑦ ᖃᓄᖅ ᐅᑕᖅᑭᔪᓄᑦ 

ᑐᓐᖓᕕᖃᕐᒪᖔᖏᑦᑕ. ᑲᑎᒪᔨᑐᐃᓐᓇᐃᑦ 

ᐊᔭᐅᑦᑐᐃᕗᑦ ᒥᓂᔅᑕᒥᒃ ᐋᓪᓕᕋᐅᔭᕐᒧᑦ 

ᓴᖅᑭᑎᑦᑎᖁᔨᓪᓗᑎᒃ ᐅᑭᐅᑕᒫᑦ ᑕᒪᓐᓇ 

ᐃᒡᓗᓕᕆᔨᕐᔪᐊᒃᑯᑦ ᖃᓄᖅ ᐊᒡᒍᐃᓲᖑᒻᒪᖔᖏᑦᑕ. 
 

ᐃᒡᓗᓕᕆᔨᕐᔪᐊᒃᑯᑦ ᑐᒃᓯᕌᕆᔭᖓᑦ ᐊᑭᑐᔪᓄᑦ 

ᐅᑭᐅᕆᓂᐊᖅᑕᑦᑎᓐᓂ 2018-19 ᐃᓚᖃᕐᒪᑦ $5  

ᒥᓕᐊᓐ. ᑐᕌᕐᓂᐊᖅᑐᖅ ᑖᓐᓇ ᑮᓇᐅᔭᖅ ᓄᑖᓄᑦ 

ᐱᓕᕆᔨᐅᔪᓄᑦ ᐃᒡᓗᖁᑎᒃᓴᖏᓐᓄᑦ. ᑲᑎᒪᔨᑐᐃᓐᓇᐃᑦ 

ᒪᓕᒐᓕᐅᖅᑏᑦᑕᐅᖅ, ᑲᑎᒪᔩᑦ ᐅᔾᔨᕈᓱᓚᐅᕆᕗᑦ ᑖᓐᓇ 

ᐃᒡᓗᓕᕆᔨᕐᔪᐊᒃᑯᑦ ᐋᖅᑭᒃᓱᖅᓯᒪᔭᖓᑦ ᐊᑎᖃᖅᑐᖅ 

ᖃᓄᖅ ᑲᔪᓯᒋᐊᕐᓂᐊᖅᐹᑦ ᐃᒡᓗᕐᔪᐊᖃᕐᓂᖅ 

ᐱᔾᔪᑎᒋᓪᓗᒍ? ᓯᕗᓪᓕᖅᐹᖅ ᓯᕗᒡᒍᑎᒋᔪᒪᔭᖓᑦ 

ᐱᓕᕆᖃᑎᖃᑎᖃᕈᒪᖕᒪᑕ ᑮᓇᐅᔭᓕᕆᔨᒃᑯᓐᓂᑦ 

ᐱᓕᕆᔨᐅᔪᓂᒃ ᕿᒥᕐᕈᐊᕈᒪᓪᓗᑎᒃ ᐊᒻᒪᓗ 

ᐊᖅᑮᒋᐊᕈᒪᒡᓗᑎᑦ ᒫᓐᓇ ᐊᑐᖅᑕᐅᔪᒥᒃ ᓄᓇᕗᑦ 

ᒐᕙᒪᒃᑯᑦ ᐱᓕᕆᖁᑎᒋᔭᖓᓄᑦ ᐃᒡᓗᕐᔪᐊᓄᑦ 

ᐊᑐᐊᒐᐅᔪᒥᒃ.  

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᑦᑕᐅᖅ ᒪᓕᒐᓕᐅᖅᑏᑦ ᐅᔾᔨᕈᓱᓚᐅᖅᐳᑦ ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᑦ ᑎᒥᖁᑎᖏᑦ ᐃᒪᓐᓇ 

ᐅᖃᖅᓯᒪᖕᒪᑕ ᐃᑉᐱᒍᓱᖕᓂᐊᖅᑐᒡᒎᖅ ᐃᓕᓐᓂᐊᖅᑐᓄᑦ 

ᑖᒃᑯᓄᖓ ᐃᓕᓲᓯᓄᒡᓗ ᐊᑐᖅᑕᐅᕙᒃᑐᓂᑦ 

ᐊᒥᓲᓂᖏᓐᓂᑦ. ᐊᒻᒪᓗ ᑭᐅᓂᐊᖅᓱᑎᒃ ᑕᒪᒃᑯᐊ 

ᐃᓕᓲᓰᑦ ᐅᕝᕙᓘᓐᓃᑦ ᐱᓕᕆᔩᑦ ᐊᒥᖅᑳᖃᑦᑕᕐᒪᑕ 

ᐃᒡᓗᕐᔪᐊᕐᒥᒃ ᐊᑕᐅᓯᕐᒥᒃ. ᐊᒥᓱᒡᓗ ᐅᑕᖅᑭᖕᒪᑕ 

ᖃᓄᖅ ᐃᓂᖃᓐᖏᑦᑐᑦ ᐊᒃᑐᐃᓂᖃᕐᓂᐊᕐᒪᖔᖏᑦᑖ 

ᓄᓇᓕᐅᑉ ᐃᒡᓗᖁᑎᖏᑦ ᐱᓕᕆᔨᓄᑦ 

ᖃᐅᔨᒋᐊᖅᑕᐅᑦᑎᐊᕆᐊᖃᕐᒪᑕ.  
 

ᐃᒡᓗᓕᕆᔨᕐᔪᐊᒃᑯᑦ ᓴᖅᑭᑎᑦᑎᓚᐅᕆᕗᑦ 

ᕿᒥᕐᕈᐊᕐᓂᐊᖅᑐᒡᒎᖅ ᐊᔾᔨᒌᓐᖏᑦᑐᓂᑦ 

ᐊᑐᖅᑕᐅᔪᓐᓇᖅᑐᓂᒃ ᐆᑦᑑᑎᒋᓗᒍ, ᐊᖏᓂᖅᓴᓂᒃ 

ᐊᒥᓱᓂᑦ ᑲᑎᓐᖓᔪᓂᑦ ᐃᒡᓗᕐᔪᐊᓂᑦ ᓄᓇᓕᖕᓂ. 

ᑕᐃᒃᑯᐊ ᓄᓇᓖᑦ ᒫᓐᓇ ᐃᒡᓗᑖᕆᐊᖃᕐᓂᖅᓴᐃᑦ. 

ᐊᒻᒪᓗ ᓂᐅᕕᕐᓂᐊᖅᑐᑦ ᒫᓐᓇ ᓴᖅᑯᒥᔪᓂᑦ 

ᐃᒡᓗᕐᔪᐊᓂᑦ ᐃᓚᒋᔭᐅᓕᖁᓪᓗᒋᑦ ᐱᓕᕆᔨᓄᑦ 

ᐃᒡᓗᓄᑦ ᑲᑎᖅᓱᖅᑕᐅᓯᒪᔪᓂᒃ. 

(ᑐᓵᔨᑎᒍᑦ) ᒪᓕᒐᓕᐅᖅᑏᑦ ᓇᓗᓇᐃᖅᓯᓚᐅᕐᒥᔪᑦ 

ᕖᕝᕗᐊᕆ 23, 2018-ᖑᑎᓪᓗᒍ ᐃᒡᓗᓕᕆᔨᕐᔪᐊᒃᑯᑦ 

ᑳᓐᑐᕌᒃᑦ-ᓴᓂᒃ ᑕᖅᑲᐅᓐᖓᖅᓯᓚᐅᖅᑐᑦ ᐱᔾᔪᑎᓕᖕᓂᑦ 

ᑕᖅᑲᒃᑯᓄᖓ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᓐᓇᖅᑐᓂᑦ 

ᐊᒻᒪᓗ ᐃᖅᑲᓇᐃᔭᖅᑏᑦ ᐃᒡᓗᖁᑎᖏᓐᓂᒃ ᓄᓇᕗᒻᒥ. 

ᑖᒃᑯᐊᓗ ᐃᒡᓗᓕᕆᔨᕐᔪᐊᕈᓗᒃᑯᑦ ᒫᓐᓇᕈᓘᓚᐅᖅᑐᖅ 

ᓄᑖᓐᖑᕆᐊᖅᑎᑦᑎᓚᐅᖅᑐᑦ ᐃᖅᑲᓇᐃᔭᖅᑏᑦ ᐃᒡᓗ  

ᖁᓕᕇᖅᑐᓂᑦ ᐃᒡᓗᓂᑦ ᓂᐅᕕᖃᑦᑕᕈᓐᓇᕐᓂᖏᓐᓂᑦ 

ᐃᖃᓗᖕᓂ. 

 

ᐊᔭᐅᖅᑐᐃᕗᒍᑦ ᐃᒡᓗᓕᕆᔨᒃᑯᖕᓂᑦ, ᓲᕐᓗ ᒪᑯᐊ 

ᑎᒥᓐᖑᖅᑎᑕᐅᓯᒪᔪᑦ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ 

ᐊᒻᒪᓗ ᐆᒻᒪᖅᑯᑎᓕᕆᕕᒃ ᓇᓗᓇᐃᖅᓯᓗᑎᒃ ᖃᓄᖅ 

ᑮᓇᐅᔭᖅᑐᓐᖏᓐᓂᖅᓴᐅᔪᓂᒃ 

ᐆᒻᒪᖅᑯᑎᖃᖅᑎᑦᑎᒍᓐᓇᕐᓂᐊᕐᒪᖔᑦ ᑭᒃᑯᑐᐃᓐᓇᐃᑦ 

ᐃᒡᓗᑦ ᐊᑐᖅᑐᐊᖅᑕᖏᓐᓂᑦ ᐃᖅᑲᓇᐃᔭᖅᑎᓂᒡᓗ.  

ᓲᕐᓗ ᒪᑯᐊ ᐆᒻᒪᖅᑯᓯᐊᕈᑏᑦ ᓯᕿᓂᐅᑉ ᐆᓇᕐᓂᖓᓂᒃ 

ᐊᑐᖅᑐᑦ. 

 

ᐃᒃᓯᕙᐅᑖᖅ, ᐃᒡᓗᓕᕆᔨᕐᔪᐊᒃᑯᑦ ᐊᐅᓚᑦᑎᒋᕗᑦ 

ᐊᑕᐅᓯᐅᓐᖏᑦᑐᓂᒃ ᐃᑲᔪᖅᑕᐅᔪᓐᓇᕐᓂᐊᕐᒪᑕ 

ᓇᖕᒥᓂᖅ ᐃᓪᓗᖁᑎᓖᑦ ᐊᒻᒪᓗ 

ᓇᖕᒥᓂᖅᑖᕈᒪᓂᐊᖅᑐᑦ ᓄᓇᕗᒻᒥ. ᒪᓕᒐᓕᐅᖅᑎᑦ 

ᓇᓗᓇᐃᖅᓯᓚᐅᕐᒥᔪᑦ ᐃᒡᓗᓕᕆᔨᕐᔪᐊᒃᑯᑦ 

ᓴᓂᕐᕙᐃᓯᒪᔪᑦ ᑲᑎᒪᓕᒪᖅᖢᒋᑦ $4.616-ᒥᐊᓕᓐᓂᒃ 

ᓇᒻᒥᓂᖃᖅᑐᓄᑦ ᐃᒡᓗᓂᒃ ᐊᑐᕐᓂᐊᖅᑐᓂᒃ 2018-19 

ᐊᑭᑐᔪᖅᑐᕈᑎᑦ ᒥᒃᓴᐅᓴᒃᑕᐅᓯᒪᓂᖏᓐᓂᒃ. 

(ᑐᓵᔨᑎᒃᑰᕈᓐᓃᖅᑐᖅ) ᑮᓇᐅᔭᕐᒧᑦ ᐊᑐᖅᑕᖓ 

ᓇᖕᒥᓂᖁᑎᖃᖅᑐᓄᑦ ᐊᑐᖅᑕᐅᕙᒃᑐᖅ 

ᐊᓯᕈᖅᓯᒪᓐᖏᑦᑐᖅ ᑕᐃᑲᓐᖓᑦ ᓴᖅᑭᑕᐅᓚᐅᖅᓯᒪᒐᒥ 

2011-12 ᐊᖏᔪᓄᑦ ᐊᑭᑐᔪᓄᑦ ᑐᕌᖅᑕᐅᕙᒃᑐᖅ 

ᐊᓯᕈᖅᓯᒪᓐᖏᑦᑐᖅ. 

ᐃᒡᓗᓕᕆᔨᕐᔪᐊᒃᑯᑦ 2016-17 ᐅᑭᐅᒃᑯᑦ 

ᓴᖅᑭᑎᑦᑎᓚᐅᖅᓯᒪᔪᑦ ᒪᓕᒐᓕᐅᖅᑎᓄᑦ ᓯᑦᑏᕝᕙ 19, 

2017. ᐅᑭᐅᖑᔪᒥ. ᓴᖅᑭᑕᖓᑦ ᑐᓴᖅᑎᑦᑎᓚᐅᖅᐳᑦ 

ᖃᐅᔨᑎᑦᑎᑦᑎᐊᖅᓱᓂ ᐱᒻᒪᕆᐅᔪᓂᒃ 

ᑐᓴᖅᑕᐅᔭᕆᐊᖃᖅᑐᓂᒃ ᖃᓄᖅ ᑕᒪᒃᑯᐊ 

ᐃᖏᕐᕋᑎᑕᐅᓲᖑᒻᒪᖔᑕ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 

ᓇᖕᒥᓂᖁᑎᖃᖅᑐᓄᑦ ᐊᑐᖅᑕᐅᕙᒃᑐᑦ. ᒪᓕᒐᓕᐅᖅᑎᑦ 

ᐅᔾᔨᕈᓱᑦᑎᐊᓚᐅᖅᐳᑦ ᐃᓱᐊᖅᓯᕚᓪᓕᖅᑐᓂᒃ ᖃᓄᖅ 

ᑕᒪᒃᑯᐊ ᐃᓗᐊᓃᑦᑐᑦ ᑎᑎᕋᖅᓯᒪᔪᑦ 

ᓴᖅᑭᑕᐅᖃᑦᑕᖅᑐᑦ ᐃᒡᓗᓕᔨᕐᔪᐊᒃᑯᓐᓄᑦ 

ᐋᖅᑭᐅᒪᓂᖅᓴᐅᓕᕐᒪᖔᑕ ᓇᖕᒥᓂᖁᑎᖃᖅᑐᓄᑦ 

ᐃᖏᕐᕋᑎᑕᐅᓲᑦ ᐊᑐᖅᑕᐅᓲᕐᓗ. ᑖᓐᓇ ᑐᓴᖅᑎᑦᑎᓂᖅ 

ᐃᑲᔪᕐᓂᐊᖅᑐᖅ ᒪᓕᒐᓕᐅᖅᑎᓕᒪᓂᒃ. ᖃᓄᖅ 

ᐱᐅᓂᖅᓴᒥᒃ ᐃᒪᓐᓈᖅᑐᕈᑎᒋᓐᓇᖅᑕᒥᓂᒃ ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᒃ ᓇᖕᒥᓂᖁᑎᖃᖅᑐᓄᑦ 

ᐊᑐᐊᒐᖏᓐᓂᒃ ᑲᔪᓯᑎᑦᓯᒪᔭᖏᓐᓂᒃ. ᑖᒃᑯᓄᖓ 

ᓇᖕᒥᓂᖁᑎᖃᖅᑐᑦ ᓄᓇᓕᕋᓛᓂ ᓄᓇᓕᕐᔪᐊᓂ ᐊᒻᒪ 

ᕿᑎᐊᓃᑦᑐᓂ.  

 

ᓄᕖᕝᕙ 2-ᖑᑎᓪᓗᒍ 2016 ᒐᕙᒪᒃᑯᑦ 

ᓴᖅᑭᑎᑦᑎᓚᐅᖅᐳᑦ ᐋᖅᑭᒋᐊᖅᓯᒪᓕᖅᑐᒥᒃ ᖃᓄᖅ 

ᐊᑯᓂᐅᑎᒋᔪᒥᒃ ᓄᓇᕗᑦᒦᒋᐊᖃᕐᒪᖔᖅᐱᑦ ᓄᓇᕗᑦᒧᑦ 

ᐃᑲᔪᖅᑕᐅᓂᐊᕈᕕᑦ ᓇᖕᒥᓂᕐᒧᑦ ᐃᒡᓗᕐᔪᐊᕐᒥᒃ 

ᐱᔪᒪᑎᓪᓗᑎᑦ. ᐃᒡᓗᓕᕆᔨᕐᔪᐊᒃᑯᑦ  

ᓴᖅᑭᑎᑦᓯᓯᒪᓂᕆᔭᖓᑦ ᐅᖃᖅᓯᒪᕗᖅ ᑖᒃᑯᐊᒎᖅ 

ᓇᓚᐅᑦᑖᒐᐅᔪᑦ ᒫᓂ $1.36 ᒥᓕᐊᓐᒦᑦᑐᑦ 

ᐊᑐᖅᑕᐅᓚᐅᖅᑐᑦ ᐊᑐᖅᑕᐅᔭᕆᐊᖃᕋᒥᒃ 

ᐅᑭᐅᕆᔭᑦᑎᓐᓂ 2016-17 ᐅᑭᐅᖑᑎᓪᓗᒍ. 

ᒪᓕᒐᓕᐅᖅᑏᑦ ᕿᒥᕐᕈᐊᖅᓱᑎᒃ ᑖᓐᓇ ᓄᓇᕗᑦᒥ 

ᐃᒡᓗᓕᕆᔨᕐᔪᐊᒃᑯᑦ ᓇᖕᒥᓂᖁᑎᖃᕐᓂᕐᒧᑦ ᐃᒪᓐᓇ 

ᓄᓇᖃᖅᓯᒪᓕᖅᑐᓂᒃ ᓄᓇᕗᑦ ᐃᓗᐊᓂ ᐊᑯᓂᐅᔪᒥᒃ 

ᐱᕚᓪᓕᕈᑎᒋᔭᐅᔭᕆᐊᖃᖅᐳᖅ. ᒪᓕᒐᓕᐅᖅᑎᑦᑕᐅᖅ 

ᐃᑲᔪᖅᑐᐃᑦᓯᐊᕆᕗᑦ ᓱᑲᑎᖅᓯᒪᔪᒥᒃ ᖃᓄᖅ 

ᐊᑯᓂᐅᔪᒥᒃ ᓄᓇᖃᓕᕐᒪᖔᖅᐱᑦ ᓄᓇᕗᑦᒥ 

ᓴᑉᐳᒥᑦᑎᐊᕆᐊᖃᖅᑐᖅ ᓇᖕᒥᓂᖁᑎᖃᕐᓂᕐᒧᑦ 

ᐃᒡᓗᕐᔪᐊᖅ ᐃᒡᓗᓕᕆᔨᕐᔪᐊᒃᑯᑦ ᐊᑐᖅᐸᑦᑕᖓᑕ 

ᐃᓗᐊᓂ. ᒪᓕᒐᓕᐅᖅᑏᑦᑕᐅᖅ ᐃᒪᓐᓇ 

ᐅᔾᔨᕈᓱᑦᑎᐊᓚᐅᖅᐳᑦ ᑲᔪᓯᑦᑎᐊᖁᔨᓪᓗᑎᒃ ᑭᒃᑯᑦ 

ᐊᑐᕈᓐᓇᕐᒪᖔᖏᑦᑕ ᑐᓴᐅᒪᑎᑕᐅᑦᑎᐊᕐᓗᑎᒃ 

ᖃᓄᐃᑦᑐᑦ ᓇᖕᒥᓂᖁᑎᖃᖅᑐᓄᑦ ᑐᕌᕐᒪᖔᖏᑦᑕ.  

 

ᒪᕐᕉᒃ ᐱᒻᒪᕆᐅᓗᐊᑖᒃ ᓴᖅᑭᑕᐅᓚᐅᕐᒪᑕ 

ᐊᐱᖅᑯᑕᐅᓪᓗᑎᓪᓗ ᒪᓕᒐᓕᐅᕐᕕᐅᑉ ᐃᓗᐊᓂ 

ᐅᑭᐅᖑᓯᒪᔪᓂ. ᖃᓄᖅ ᑕᒪᒃᑯᐊ ᓇᓗᓇᐃᑦᓯᐊᖅᓯᒪᔪᑦ 

ᑳᓐᑐᕌᒃᑦ-ᑖᖃᑦᑕᖅᑐᑦ ᐊᒻᒪ ᑎᑎᖅᑲᐅᑎᖃᓱᑎᒃ 

ᐱᓕᕆᔨᐅᖃᑦᑕᖅᑐᑦ ᓄᓇᓕᕋᓛᓂ ᐊᒻᒪ 

ᐃᒡᓗᓕᕆᔨᕐᔪᐊᒃᑯᑦ ᑮᓇᐅᔭᕐᒧᑦ 

ᑐᕌᖅᑕᕆᖃᑦᑕᖅᑕᖏᓐᓂᒃ ᓇᖕᒥᓂᖁᑎᖃᖅᑐᓂ 

ᐃᒡᓗᕐᔪᐊᓂᒃ.  

 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒍᑦ) ᒪᓕᒐᓕᐅᖅᑏᑦ ᖁᕕᐊᓱᒃᐳᑦ 

ᐃᒡᓗᓕᕆᔨᕐᔪᐊᒃᑯᑦ ᓄᑕᐅᓂᖅᐹᑦ ᐊᕐᕌᒍᑕᒪᖅᓯᐅᑎᑦ 

ᐅᓂᒃᑲᑦ ᐅᖃᖅᓯᒪᒻᒪᑕ ᐃᒪᓐᓇ. ᐃᓚᖏᑦ ᓄᓇᓖᑦ 

ᑳᓐᑐᕌᒃᑦ-ᑎᖃᐅᓐᖏᒧᑦ ᓇᖕᒥᓂᖅ ᑕᒪᒃᑯᐊ 

ᐃᒡᓗᖃᖅᑐᓄᑦ ᑐᕌᖓᔪᑦ ᑲᔪᓯᑎᑕᐅᔪᓐᓇᓐᖏᑦᑐᑦ. 

ᐃᑲᔪᖅᓱᖅᑕᐅᓂᐊᕈᑎᒃ ᓇᖕᒥᓂᖃᖅᑐᑦ 

ᐱᓕᒻᒪᒃᓯᒪᑦᑎᐊᖅᑐᓂᒃ ᐃᖅᑲᓇᐃᔭᖅᑎᑕᖃᕆᐊᓖᑦ 

ᐊᒻᒪᓗ ᑳᓐᑐᕌᒃᑎᓂᒃ ᑎᑭᑎᒃᑎᓗᓂ ᐊᒃᓱᐊᓗᒃ 

ᐊᑭᑐᔪᖅ ᓄᑖᓐᖑᕆᐊᖅᑎᑕᐅᓂᐊᖅᑎᓪᓗᒍ 

ᓴᓇᔭᐅᒃᑲᓐᓂᕐᓂᐊᖅᑎᓪᓗᒋᒡᓗ ᐃᒡᓗ. 

(ᑐᓵᔨᑎᒎᕈᓐᓃᖅᑐᖅ) ᑖᓐᓇ ᐱᔾᔪᑎᒋᓪᓗᒍ ᐃᕐᕋᕕᐊᓂ 

ᐃᓚᔭᐅᔪᖃᓚᐅᖅᐳᖅ ᐃᒡᓗᕐᔪᐊᑦ 

ᐋᖅᑭᒃᑕᐅᔭᕆᐊᖃᖅᐸᑕ ᐊᒻᒪ ᐋᖅᑭᒃᓯᒪᓂᕐᒧᑦ ᑐᕌᖅᑐᑦ 

ᐊᑐᐊᒐᐅᔪᑦ ᓴᖅᑭᑎᑕᐅᒃᑲᓐᓂᖁᔭᐅᓪᓗᑎᒃ ᑮᓇᐅᔭᕐᒧᑦ, 

ᐃᓚᒋᔭᐅᓪᓗᓂ ᐃᖏᕐᕋᓂᒃᑯᑦ ᑳᓐᑐᕌᒃᒥᒃ ᓄᓇᓕᖕᓄᑦ 

ᑕᐃᑯᖓ ᐱᐊᓂᒃᑐᖃᕆᐊᖃᖅᐸᑦ ᓄᓇᓕᖕᒥ 

ᐱᓕᕆᐊᒃᓴᕐᒥ.  
 

ᑲᑎᒪᔩᑦ ᐊᔭᒃᑐᐃᕗᑦ ᐃᒡᓗᓕᕆᔨᕐᔪᐊᒃᑯᓐᓂᒃ ᑕᒪᓐᓇ 

ᓇᖕᒥᓂᖁᑎᖃᖅᑐᓄᑦ ᐊᑐᖅᑕᐅᔪᖅ 

ᕿᒥᕐᕈᐊᖅᑕᐅᖏᓐᓇᕐᓗᓂ ᑕᐃᒃᑯᐊ 

ᐃᓱᓕᕝᕕᖃᖃᑦᑕᕐᒪᑕ ᐊᒻᒪᓗ ᕿᒥᕐᕈᐊᖅᑕᐅᖃᑦᑕᕐᓗᓂ 

ᐊᑭᑐᔪᓂᒃ ᑕᒫᓂ ᓄᓇᕗᑦᒥ ᐅᑭᐅᖅᑕᖅᑐᒥ 

ᖃᐅᔨᒋᐊᖅᑕᐅᑦᑎᐊᖃᑦᑕᕐᓗᓂ ᐊᑭᑐᔪᒥᒃ 

ᐱᓕᕆᕙᒃᑲᑦᑕ.  

 

ᑖᓐᓇ $1.38 ᒥᓕᐊᓐ ᐃᓚᒋᔭᐅᓚᐅᕐᒪᑦ 

ᐃᒡᓗᓕᕆᔨᕐᔪᐊᒃᑯᑦ ᑐᒃᓯᕋᐅᑎᖓᓄᑦ 2018-19 

ᐊᑭᑐᔪᓄᑦ ᑖᓐᓇ ᐱᐊᓂᒃᑕᐅᖁᔭᐅᓕᖅᓱᓂ 

ᖃᒪᓂᑦᑐᐊᕐᒥ ᐃᒡᓗᓕᕆᔨᕐᔪᐊᒃᑯᓐᓄᑦ 

ᑎᑎᕋᕐᕕᒃᓴᖅ. ᑐᓴᖅᑎᑕᐅᓚᐅᖅᐳᑦ ᑖᓐᓇ 

ᑐᓂᔭᐅᓪᓗᑎᒃ ᓄᓇᕗᑦᒥ ᐃᒡᓗᓕᕆᔨᕐᔪᐊᒃᑯᓐᓄᑦ 

ᑖᓐᓇᒎᖅ ᐱᓕᕆᐊᕆᔭᐅᓂᐊᖅᑐᖅ ᐅᑭᐅᕆᔭᑦᑎᓐᓂ 

2018-19 ᐱᐊᓂᒃᑕᐅᓗᓂ ᖃᒪᓂᑦᑐᐊᕐᒥ 

ᐃᒡᓗᓕᕆᔨᒃᑯᑦ ᖃᓄᐃᑦᑐᓪᓚᑦᑖᖑᖕᒪᖔᑦ ᐊᒻᒪ  

ᓇᐅᒃᑯᑦ ᐱᒋᐊᖅᑕᐅᔪᓐᓇᕐᒪᖔᑦ ᐊᒻᒪ 

ᐊᔾᔨᒌᓐᖏᑦᑐᓂᒃ ᐱᖓᓱᓂᒃ ᖃᓄᖅ 

ᑕᐅᑦᑐᖃᕐᓂᐊᕐᒪᖔᑦ ᑐᓂᔭᐅᓪᓗᑎᒃ.  

 

ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ ᑐᒃᓯᕋᐅᑎᖓᑦ 2018-

19 ᐊᑭᑐᔪᓄᑦ ᑐᕌᖅᑕᖃᖅᐳᖅ $1.06 ᒥᓕᐊᓐ 

ᑐᕌᖅᑕᕆᔭᖓ ᑐᓂᓯᖃᑦᑕᕐᓂᐊᕋᒥᒃ ᑕᒪᒃᑯᓄᖓ 

ᑲᑎᒪᔨᐅᔪᓄᑦ ᐃᒡᓗᓕᕆᔨᓄᑦ. ᑖᓐᓇ ᑐᕌᕐᓂᐊᖅᑐᖅ 

ᓄᓇᒃᑰᕈᑎᓄᑦ ᓴᓂᕐᕙᖅᑕᐅᓯᒪᓗᓂ. ᑖᒃᑯᐊ 

ᑲᑎᒪᔩᑦ (ᑐᓵᔨᑎᒍᑦ) ᐊᑐᓕᖁᔭᓕᐅᖅᑐᑦ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 

ᐃᓗᓕᖃᖃᓯᐅᑎᖁᓪᓗᒋᑦ ᓇᓗᓇᐃᔭᑦᑎᐊᖅᓯᒪᔪᓂᒃ 

ᓄᓇᓯᐅᑎᑖᕐᓂᐅᓚᐅᖅᑐᓂᒃ ᐃᒡᓗᓕᕆᔨᕋᓛᓄᑦ. 

 

ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ 2016-17 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐃᒪᐃᓕᖓᔪᑦ, 

“ᑲᓇᑕᐅᑉ ᐊᒻᒪ ᓄᓇᕗᑦ ᒐᕙᒪᒃᑯᖏᓐᓂᓐᖔᖅᑐᑦ 

ᑮᓇᐅᔭᑦ ᐊᑐᖅᖢᑎᒃᑯᑦ ᐃᒡᓗᓕᕆᔨᕐᔪᐊᒃᑯᑦ 

ᖃᐅᔨᓴᐃᔪᓐᓇᖅᓯᓚᐅᖅᑐᑦ ᐃᒡᓗᑦ ᖃᓄᑎᒋ 

ᐅᖁᖅᓯᒪᖕᒪᖔᖏᓐᓂᒃ, ᐊᒻᒪ 

ᓴᓗᒻᒪᖅᓴᖅᑕᐅᓂᐊᖅᖢᑎᒃ ᓄᓇᕗᒥ ᐃᒡᓗᑦ 

ᐅᖁᒃᓯᒪᓂᖅᐹᑦ. ᐅᖁᒃᓯᐊᕋᒥᒃ, ᓄᓇᓕᖕᓂ 

ᐃᒡᓗᓕᕆᔨᕋᓛᓄᑦ ᓴᓗᒻᒪᖅᓴᖅᑕᐅᓂᐊᖅᑐᑦ, 

ᐅᕝᕙᓘᓐᓃᑦ ᑕᐃᒪᐃᑦᑕᕆᐊᖃᕌᖓᒥᒃ, 

ᑳᓐᑐᕌᒃᓯᓗᑎᒃ ᑲᒻᐸᓂᐅᔪᓂᒃ 

ᐅᖁᒪᐃᔭᐃᔪᓐᓇᖅᑐᓂᒃ. ᐊᕐᕌᒎᑉ ᐃᓱᐊ 

ᑎᑭᓚᐅᖅᑎᓐᓇᒍ, ᐃᒡᓗᓕᕆᔨᕐᔪᐊᒃᑯᑦ 

ᓴᓂᕐᕙᐃᓚᐅᖅᑐᑦ $5.0 ᒥᓕᐊᓐᓂᒃ ᑕᐃᒃᑯᐊ ᐃᒡᓗᑦ 

ᐅᖁᖃᓗᐊᓐᖑᐊᖅᑐᑦ ᓴᓗᒻᒪᖅᓴᖅᑕᐅᓂᐊᕐᒪᑕ 

ᓄᓇᓕᖕᓂ ᑕᓪᓕᒪᓂ. (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ 

ᐃᒡᓗᓕᕆᔨᕐᔪᐊᒃᑯᑦ ᒫᓐᓇᐅᔪᒥᒃ ᖃᐅᔨᓴᓕᕐᒪᑕ 

ᐃᒡᓗᕐᔪᐊᓂᒃ ᑕᒪᒃᑯᓄᖓ ᐋᓐᓂᐊᕐᓇᖅᑐᓄᑦ 

(ᑐᓵᔨᑎᒍᑦ) ᐅᖁᖃᓗᐊᓐᖑᐊᖅᑐᓂᒃ ᐊᒻᒪ 

ᖃᔅᓯᑐᕋᔭᓐᖑᐊᕐᓂᐊᕐᓂᖏᑦ. 

 

ᐅᖁᒃ ᐋᓐᓂᐊᓕᕈᑕᐅᔪᓐᓇᕐᓂᖓ ᐊᒻᒪ 

ᓄᓇᕗᒻᒥᐅᑕᐃᑦ ᐋᓐᓂᐊᑖᖅᑕᐃᓕᒪᖁᓪᓗᒋᑦ, 

ᑲᑎᒪᔩᑦ ᒥᓂᔅᑕᒥᒃ ᐊᔭᐅᖅᑐᐃᔪᑦ ᐊᑯᓚᐃᑦᑐᒃᑯᑦ  

ᐅᓂᒃᑲᐅᓯᕆᔭᐅᖃᑦᑕᕐᓗᓂ ᐃᒡᓗᐃᑦ 

ᓴᓗᒻᒪᖅᓴᖅᑕᐅᕙᓪᓕᐊᓂᖏᑦ ᒪᓕᒐᓕᐅᕐᕕᖕᒧᑦ ᐊᒻᒪ 

ᖃᓄᐃᓕᖓᓕᕐᒪᖔᖏᑦ ᐃᒡᓗᓕᕆᔨᕐᔪᐊᒃᑯᑦ 

ᐅᖁᒪᐃᔭᐃᓇᓱᖕᓂᖏᑦ ᓄᓇᕗᓕᒫᒥ. 

 

(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, ᐱᐊᓂᒃᑲᒪ 

ᐅᒃᑯᐃᕈᑎᒋᔭᒃᑲᓐᓂᒃ ᐅᖃᐅᓯᓂᒃ ᑖᓐᓇ 

ᐱᔾᔪᑎᒋᓪᓗᒍ 2018-19 ᐊᑭᑐᔪᓄᑦ 

ᑐᒃᓯᕋᐅᑎᐅᔪᓄᑦ ᓄᓇᕗᑦᒥ ᐃᒡᓗᓕᕆᔨᕐᔪᐊᒃᑯᓐᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ 

ᑕᐅᑐᓐᖏ. ᖃᓄᐃᓕᖓᔪᒪᕙᑦ ᑲᑎᒪᔩᑦ? ᒥᔅᑐ 

ᒥᑭᓐᖑᐊᖅ. 

 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. 

ᐱᒋᐊᖅᑎᑦᓯᕗᖓ ᐅᖃᖅᑎᑦᓯᔨᒧᑦ 

ᐅᓂᒃᑳᖁᓕᖅᖢᑎᑦ. ᒪ’ᓇᓪᓗᐊᕕᒃ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᒥᑭᓐᖑᐊᖅ. ᐱᖁᔨᕗᖔᖅᑐᖃᕐᒪᑦ 



ᐅᓪᓗᑐᐃᓐᓇᖅ, ᒫᑦᓯ 9, 2018 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓇᑎᕐᒥ ᐱᔭᕇᕐᒥᒃ ᐅᓂᒃᑳᕈᒪᓪᓗᓂ. ᑖᓐᓇᓗ 

ᐊᐃᕙᔾᔪᑎᒃᓴᐅᒐᓂ. ᓈᒻᒪᒃᓴᖅᑐᑦ ᐱᖁᔨᕗᖔᕈᒻᒥᒃ. 

ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ. ᑕᐃᒪ 

ᓇᖏᖅᓯᓂᐊᖅᐳᖓ ᐅᓂᒃᑳᕐᓗᖓ 

ᐱᔭᕇᕐᓂᑦᑎᓐᓂᒃ. 

 

ᐅᖃᖅᑎ: ᖁᔭᓐᓇᒦᒃ, ᐃᖅᓱᖅᑏ. ᑲᑎᒪᔾᔪᑎᒃᓴᓄᑦ 

ᐅᑎᕐᓗᑕ. 20. ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᑦ. 

ᒥᔅᑐ ᐋᖁᐊᖅ. 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔨᖁᑎᑎᑦ ᐃᓱᒪᖅᓴᖅᓯᐅᖃᑖᖅᐳᑦ ᒪᓕᒐᒃᓴᖅ 

1-ᒥᒃ ᐊᒻᒪ ᓄᖅᑲᕈᒪᓕᖅᑐᑎᑦ. ᐊᒻᒪᓗ, ᐅᖃᖅᑏ, 

ᐱᒋᐊᖅᑎᑦᑎᕗᖓ ᑲᑎᒪᑐᐃᓐᓇᖅᑐᑦ ᐅᓂᒃᑳᖓ 

ᓈᒻᒪᒋᔭᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᑕᖃᕐᒪᑦ. 

ᐊᐃᑉᐱᖅᑕᐅᕚ? ᐅᖅᑯᕐᒥᐅᑦ ᒪᓕᒐᓕᐅᖅᑎᖓ,  

ᖁᔭᓐᓇᒦᒃ ᒥᔅᑐ ᕿᔪᒃᑖᖅ.  

 

>>ᐃᒡᓚᖅᑐᑦ 

 

ᑖᓐᓇ ᐱᖁᔨᕗᖔᕈᑦ, ᓈᒻᒪᒃᓴᖅᑐᑦ ᐃᓵᒡᓕᑦ. 

ᖁᔭᓐᓇᒦᒃ. ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ 

ᑲᔪᓯᔪᖅ. 

 

21. ᐱᖓᔪᖓᓐᓂᒃ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 

22. ᑲᑎᒪᔾᔪᑎᒃᓴᑦ. (ᑐᓵᔨᑎᒍᑦ) ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᑦᑎᔪᒪᓪᓗᖓ 1:30-ᒧᐊᖅᐸᑦ ᐅᓐᓄᓴᒥ, 

ᑲᑎᒪᔨᕋᓛᑦ ᑲᑎᒪᓂᐊᕐᒪᑕ ᓇᓄᖅ ᑲᑎᒪᕕᐊᓂ. 

 

ᒫᑦᓯ 12-ᒥᑦ ᑲᑎᒪᔾᔪᑎᔅᓴᐃᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓚᐅᖅᑐᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

 ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

 ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

 ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

 ᐱᒋᐊᖅᑎᑕᖅ 10 - 5(1) 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

 ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 1 

 ᒪᓕᒐᒃᓴᖅ 2 

 ᒪᓕᒐᒃᓴᖅ 3 

 ᒪᓕᒐᒃᓴᖅ 4 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

>>ᐃᓪᓚᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᑎᑎᕋᖅᑏ. ᒫᓐᓇ 

ᐱᓇᓱᐊᕈᓯᓕᒫᒥᒃ ᑲᑎᒪᕋᑖᖅᑎᓪᓗᑕ 

ᓄᖅᑲᖏᓐᓂᑦᑎᓐᓂ ᖁᔭᓐᓇᒦᕈᒪᓪᓗᒋᑦ ᑕᕝᕙᓂ 

ᒪᓕᒐᓕᐅᕐᕕᖕᒥ ᐃᖅᑲᓇᐃᔭᖅᑎᓕᒫᕗᑦ, ᑐᓵᔩᑦ 

ᖁᔭᓐᓇᒦᖑᕗᓯ ᑕᒪᔅᓯᑦᑎᐊᖅ, ᐅᑯᐊᓗ 

ᐱᔨᑲᑖᑯᓗᒃᐳᑦ-ᒋᕋᑖᖅᑕᕗᑦ ᖁᔭᓐᓇᒦᖑᕗᓯ 

ᑕᒪᔅᓯᑦᑎᐊᖅ ᐊᒻᒪ ᐱᓇᓱᐊᕈᓯᐅᑉ... 

 

>>ᐸᑦᑕᑐᖅᑐᑦ 

 

ᐊᒻᒪ ᐱᓇᓱᐊᕈᓯᐅᑉ 

ᖃᓄᐃᓐᖏᑦᑎᐊᓐᓂᐊᖅᐳᒍᑦᑐᖅ.  

ᒫᓐᓇ ᑲᑎᒪᓂᕆᔭᕗᑦ ᓄᖅᑲᖔᑲᐃᓐᓇᓐᓂᐊᖅᑐᖅ 

ᐱᒋᐊᓛᕆᕗᒍᑦ ᑲᑎᒪᒋᐊᓛᕆᕗᒍᑦ ᓇᒡᒐᔾᔭᐅᒥ ᒫᔾᔨ 

12, ᐅᓐᓄᓴᒃᑯᑦ 1:30-ᒥ.  

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖅᑐᖅ 12:00ᒥ



 

 

 


